
ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 

ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 

ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 

ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 

ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 

ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 

 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᑑᓂ ᐋᖁᐊᖅ 

(ᐅᖅᓱᖅᑑᖅ) 
 

ᐊᐅᓚᑦᑎᔩᑦ 
ᐊᓪᓚᑦᑎᐅᑲᐃᓐᓇᖅᑐᖅ   ᐊᓪᓚᑦᑎᐅᑉ ᑐᓪᓕᐊ  

ᒪᐃᑯᓪ ᐹᓪ   ᓈᓐᓯ ᑐᐱᖅ 
 

ᐊᓪᓚᑦᑎᐅᑉ ᐃᑲᔪᖅᑎᖓ 

ᖂᔪ ᓄᓱᑦᑕᖅ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᔮᓐ ᑖᐱᒃ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐅᖃᐅᓯᕐᒥᒃ ᐅᖃᐅᓯᕐᒧᑦ ᑎᒥᖓᑦ  

926 ᓯᕗᒧᒋᐊᖅ ᐊᑐᕆᐊᖅ 

ᐃᖃᓗᐃᑦ, ᓄᓇᕗᑦ X0A 3H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 
ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca 

ᐃᓗᓕᖏᑕ ᓇᓕᖅᑲᖏᑦ 
 

 

ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ ............................................................................................................................................... 1 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 
(ᖁᑦᑎᑦᑐᖅ) 

ᒥᓂᔅᑕ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑎᒃᑯᑦ; 

ᒥᓂᔅᑕ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᒻᒥ ᓇᖕᒥᓂᖃᖅᑐᓄᑦ 

ᐊᑐᖅᑐᐊᕐᕕᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐅᔭᕋᖕᓂᐊᕐᓂᕐᒧᑦ; ᒥᓂᔅᑕ ᑕᐅᖅᓯᕋᕐᓂᕐᒥᒃ 

ᐱᓕᕆᐊᒃᓴᓕᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒧᑦ ᑲᑎᒪᔨᓂᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐃᓄᐃᑦ ᐱᔪᓐᓇᐅᑎᖏᓐᓄᑦ 

ᑲᑎᒪᔨᓂᒃ 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ 
(ᐃᖃᓗᐃᑦ-ᓂᐊᖁᓐᖒ) 

ᓯᕗᓕᖅᑎ ᓄᓇᕗᒻᒥ; ᒥᓂᔅᑕ ᓯᕗᓕᖅᑎᓄᑦ 

ᒐᕙᒪᐅᖃᑎᒌᒃᑐᓕᕆᔨᒃᑯᓐᓄᓪᓗ; ᒥᓂᔅᑕ 

ᐃᓕᖅᑯᓯᓕᕆᔨᒃᑯᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᑲᓇᑕᐅᑦ ᓯᓚᑖᓃᖖᒑᖅᑐᓄᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐆᒻᒪᖅᑯᑎᑦ ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᓐᓇᕐᓂᒃ; ᒥᓂᔅᑕ 

ᐅᖃᐅᓯᓕᕆᓂᕐᒧᑦ 

 

ᐹᐱ ᐊᓇᕕᓗᒃ 
(ᖁᕐᓗᖅᑑᖅ) 

 

ᐱᑦᓯᐅᓛᖅ ᐳᕉᔅᑐ 
(ᐃᖃᓗᐃᑦ-ᓯᓈ) 

 

ᐊᖓᔪᖅᑳᖅ ᐹᒥᓚ ᒍᕌᔅ 
(ᐃᖃᓗᒃᑑᑦᑎᐊᖅ) 

ᓄᓇᕗᒻᒧᑦ ᓯᕗᓕᖅᑎᐅᑦ ᑐᖓᓕᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 

ᒪᓕᒐᓕᕆᓂᕐᒧᑦ; ᒥᓂᔅᑕ 

ᐃᖅᑲᓇᐃᔭᖅᑎᓕᕆᔨᒃᑯᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᓄᐃᑦ ᐱᔪᓐᓇᐅᑎᖏᓐᓄᑦ ᑲᑎᒪᔨᓂᒃ  

ᔪᐊᔾ Hᐃᒃᔅ 
(ᐃᖃᓗᐃᑦ-ᑕᓯᓗᒃ) 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓂᒃ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 
(ᕿᑭᖅᑖᓘᑉ ᓂᒋᐊ) 

ᒐᕙᒪᒃᑯᑦ ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᖏᕐᕋᔪᓕᕆᓂᕐᒧᑦ ᒪᑭᒪᐅᑎᓄᓪᓗ; ᒥᓂᔅᑕ 

ᐊᕙᑎᓕᕆᓂᕐᒧᑦ; ᒥᓂᔅᑕ ᐆᒻᒪᖅᑯᑎᓕᕆᓂᕐᒧᑦ 

 

ᔪᐃᓕ ᖃᐃᕐᓂᖅ 
(ᐊᒥᑦᑐᖅ) 

 

ᒥᐊᓕ ᕿᓕᖅᑎ 
(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ 
(ᑲᖏᖅᖠᓂᐅᑉ ᓂᒋᐊ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᒃ; ᒥᓂᔅᑕ 

ᑲᒪᒋᔭᓕᒃ ᓄᓇᕗᒻᒥ ᐃᒥᐊᓗᓕᕆᓂᕐᒧᑦ 

ᓱᕐᕋᓐᓇᖅᑐᓕᕆᓂᕐᒧᓪᓗ ᑲᑎᒪᔨᖏᓐᓄᑦ; ᒥᓂᔅᑕ 

ᑲᒪᒋᔭᓕᒃ ᓄᓇᕗᒻᒥ ᐃᒥᐊᓕᓗᕆᔨᒃᑯᑦ 

ᓱᕐᕋᖕᓇᖅᑐᓕᕆᔨᒃᑯᓪᓗ ᑲᑎᒪᔨᖏᓐᓄᑦ 

 

ᐋᑕᒻ ᓚᐃᑦᓯᑑᓐ 
(ᐃᖃᓗᐃᑦ-ᒪᓂᕋᔭᒃ) 

 

ᐊᖓᔪᖅᑳᖅ ᐋᕐᓗᒃ ᒪᐃᓐ 
(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

ᓵᓚᒪᓐ ᒪᓕᑭ 
(ᐊᐃᕕᓕᒃ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ 
(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᔨᒃᑯᓐᓄᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᕐᓇᐃᑦ ᑲᑎᒪᔨᖏᓐᓂᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᖏᓐᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐊᒃᖢᓂᕐᒥᒃ ᒥᒃᖠᒋᐊᖅᑎᑦᑎᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᒻᒥ ᓯᓚᑦᑐᖅᓴᕐᕕᖕᒥᒃ 

 

ᑭᐊᕆᓐ ᓄᑕᕋᖅ 
(ᑐᓄᓂᖅ) 

 

ᑖᓂᐅ ᖃᕝᕕᒃ 
 (ᑕᓯᐅᔭᕐᔪᐊᖅ) 

 

ᔪᐊᓇ ᖁᐊᓴ 
(ᐊᒡᒍ) 

 

ᐃᓐᓇᖓᔪᖅ ᖂᑭᐊᖅ 
(ᓇᑦᓯᓕᒃ) 

 

ᐋᓕᒃᓵᓐᑐ ᓴᒻᒧᖅᑐᖅ 
(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

ᔫ ᓴᕕᑲᑖᖅ 
(ᐊᕐᕕᐊᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᑯᕋᐃᒃ ᓯᒪᐃᓚᒃ 
(ᖃᒪᓂᑦᑐᐊᖅ) 

ᒫᒡᒍᓚ ᓇᑲᓱᒃ, ᑭᐊᕋᓐ ᓄᑕᕋᖅ, ᐊᖓᔪᖅᑳᖅ ᑖᓂᐅ ᖃᕝᕕᒃ, ᔪᐊᓇ ᖁᐊᓴ, ᐃᓐᓇᖓᔪᖅ ᖂᑭᐊᖅ, ᐋᓕᒃᓵᓐᑐ 

ᓴᒻᒧᖅᑐᖅ, ᔫ ᓴᕕᑲᑖᖅ, ᑯᕋᐃᒃ ᓯᒪᐃᓚᒃ.  

 

 

>>ᑲᑎᒪᓯᒋᐊᖅᑐᑦ 13:30 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᑑᓂ ᐋᖁᐊᖅ): ᐱᒋᐊᕐᓂᐊᓕᖅᑎᓪᓗᑕ ᒥᔅ ᕿᓕᖅᑎ ᑐᒃᓯᐊᓂᒃᑯᑦ ᐊᕐᒪᐃᔪᓐᓇᖅᑮᑦ. ᒥᔅ 

ᕿᓕᖅᑎ. 

 

>>ᑐᒃᓯᐊᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᙵᓱᒃᑲᓐᓂᓕᕐᒥᒋᔅᓯ ᐃᓘᓐᓇᓯ, ᐊᐅᔭᖃᑦᑎᐊᖅᑐᔅᓴᐅᖅᑲᐅᕗᓯᑦ. 

ᑲᑎᒪᔾᔪᑎᔅᓴᓅᓚᐅᙱᓂᑦᑎᓐᓂ ᖁᕕᐊᓱᑉᐳᖓ ᑐᙵᓱᑦᑎᑲᓐᓂᕈᓐᓇᕋᒃᑭᑦ ᑲᑎᒪᔩᑦ ᑭᖑᓪᓕᖅᐹᖓᓂ 

ᐃᔅᓯᕙᓂᖃᕐᓂᐊᓕᖅᑎᓪᓗᒋᑦ 6-ᒋᔭᖓᑦ ᒪᓕᒐᓕᐅᕐᕕᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᙵᓱᑦᑎᒍᒪᓪᓚᕆᒃᑭᕙᒃᑲᑦᑕᐅᖅ ᐃᓐᓇᒻᒪᕇᑦ ᓄᓇᕗᒻᒥᐅᓪᓗ, ᑕᑯᕋᓐᓈᕐᓂᐊᖅᑐᐃᑦ 

ᓈᓚᐅᑎᒃᑯᑦ ᓈᓚᓪᓗᑎᓪᓗ ᓈᓚᐅᑎᒃᑯᑦ ᐊᒻᒪ ᖃᕋᓴᐅᔭᒃᑯᑦ ᑕᑯᕋᓐᓈᕐᓂᐊᖅᑐᐃᑦ ᑕᑯᔅᓴᐅᑦᑕᐅᑎᒋᔪᓂᑦ. 

 

ᐱᓇᓱᐊᕈᓯᕐᓂᑦ ᐊᓂᒍᕋᑖᖅᓯᒪᔪᓂᑦ ᑳᓐᑐᕌᒃ-ᒥᑦ ᐱᑕᖃᓚᐅᕐᖓᑦ ᓄᑖᒥᒃ ᐃᒥᕐᓄᑦ ᓴᓗᒻᒪᖅᓴᐃᒍᑕᐅᓂᐊᖅᑐᓂᑦ 

ᑐᓂᓯᔪᖃᔪᒻᒪᑦ ᓄᓇᓕᒻᒧ ᐊᒻᒪ ᐱᕙᓪᓕᐊᓂᕆᓯᒪᔭᖓ ᖃᐅᔨᓂᐊᖅᑲᕗᑦ ᑕᖅᑭᓂ ᐊᒡᒋᖅᑐᓂᑦ. 

 

ᐊᒻᒪᓗᑦᑕᐅᖅ ᓄᑖᖅ ᐃᖅᑲᓇᐃᔭᖅᑎᐅᖃᑕᐅᓂᐊᓕᕐᒥᔪᖅ ᑎᑎᕋᖅᑎᐅᑉ ᐊᓪᓚᕝᕕᖓᓐᓂ ᐅᖃᐅᓯᕆᒍᒪᒐᒃᑯ. 

ᑎᑎᕋᖅᑎᒧᑦ ᑐᖏᓕᕈᓚᐅᕋᓂ ᑖᓐᓇ ᐊᐅᓚᑦᑎᔨᐅᕙᓚᐅᖅᑐᖅ ᐊᐅᓚᑕᐅᒋᐊᓕᓐᓄᑦ ᑮᓇᐅᔭᓕᕆᓂᕐᒧᓪᓗ 

ᒪᓕᒐᓕᐅᕐᕕᒻᒥ ᓄᓇᕗᒻᒥ. ᑖᓐᓇ ᓇᔅᓴᖅᑐᖅ ᖃᐅᔨᒪᓂᕐᒥᓂᒃ ᐊᒻᒪᑦᑕᐅᖅ ᒫᓐᓇ ᑐᙵᓱᑦᑎᓪᓚᕗᑦ ᖁᕕᐊᒋᓚᕗᑦ, 

ᐅᐊᓐᑎ ᐱᐊᓐᔅ, ᐅᖃᖅᑎᐅᑉ ᑐᖏᓕᕆᓂᐊᓕᕐᖓᒍᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᐊᒻᒪ ᑕᑯᔪᓐᓇᕋᔅᓯ ᐃᓄᐃᓐᓇᑦᑎᐊᓂᑦ ᑕᕝᕙᓂ ᐃᖅᑲᓇᐃᔭᖅᑎᖃᕋᔅᓯᑦ ᓵᔅᓯᓐᓂ 

ᐃᒃᓯᕚᖅᑐᓂᑦ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᐊᒻᒪᓗᑦᑕᐅᖅ ᓇᓪᓕᐅᑎᑦᑎᐊᖁᒐᒃᑭᑦ ᐃᓛᒃᑲ ᒪᕐᕉᒃ ᐅᕙᓐᓃᖔᖅᑐᒥᒃ ᓇᓪᓕᐅᑎᔪᕐᓗ ᔭᐃᑯ 

ᐋᖁᐊᖅ, ᐊᑎᖃᕐᖓᑦ ᐊᑖᑕᓐᓂᑦ 31-ᕈᕐᖓᑦ ᐅᓪᓗᒥ ᐅᓪᓗᖃᑦᑎᐊᖁᓇᖅᑯᖅ. 

 

>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᑎᒍᑦ): ᐅᓪᓗᖃᑦᑎᐊᖁᓇᖅᑯᖅ. (ᑐᓵᔨᑎᒎᕈᓐᓃᖅᑐᖅ) ᐊᒻᒪᑦᑕᐅᖅ ᐋᑕᑕᑲᑦᑕᐅᕌᐱᒐ ᐅᑉᓗᒥ 

ᓇᓪᓕᐅᑎᒻᒥᒪᑦᑕᐅᖅ 88-ᓂᒃ ᐅᑭᐅᖃᓕᖅᑐᖅ ᐅᑉᓗᒥ.  

 

>> ᐸᑦᑕᑐᖅᑐᑦ 

 

ᐅᑭᐅᑭᑦᑐᖅ ᓱᓕ. ᑕᑯᓐᓈᓂᙱᑉᐸᑦ ᑕᓚᕖᓴᒃᑯᑦ ᐅᓪᓗᖃᑦᑎᐊᓂᐊᖅᑯᑎᑦ. ᐊᐃᑉᐸᕋᑦᑕᐅᖅ ᐃᓚᐃᔮᕆᒻᒥᒐᑦᑕ 

ᑕᐃᑲᓂ ᐃᖃᓗᒃᑑᑦᑎᐊᒥ. (ᑐᓵᔨᑎᒎᓕᖅᑐᖅ) ᐃᓪᓗᐊᕐᔪᒐ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ 

ᐊᖓᔪᖅᑳᖑᕙᓚᐅᖅᑐᖅ ᐃᖃᓗᒃᑑᑦᑎᐊᕐᒥ ᐃᓄᒍᓐᓃᕋᑖᑦᑎᐊᔪᒻᒪᑦ. ᑕᐃᓐᓇ ᐃᑲᔪᖅᓯᒪᓪᓚᕆᓚᐅᖅᑐᖅ 

ᑲᑎᙵᑎᑦᑎᓪᓗᓂ ᕿᑎᕐᒥᐅᓂᑦ. ᕿᑎᕐᒥᐅᑦ ᑕᐃᔭᐃᖃᑦᑕᓚᐅᖅᑎᓐᓇᒍ, ᐱᖓᓐᓇᒥᖔᖅ 

ᑕᐃᔭᐃᖃᑦᑕᓚᐅᖅᑎᓪᓗᒍ, ᐃᒃᓯᕙᐅᑕᕆᔭᐅᕙᓚᐅᕐᖓᑦ ᐊᖏᔪᖅᑳᕆᔭᐅᓪᓗᓂ. ᕿᑎᕐᒥᐅᑦ ᐊᑕᐅᓯᐅᓕᖅᑯᖅ ᑕᐃᒫᒃ 

ᐱᓕᕆᑦᑎᐊᖅᑐᐊᓘᖃᑦᑕᔪᒻᒪᑦ. ᐃᓚᖏᓪᓗ ᓇᓪᓕᒋᕙᕗᑦ ᐹᐱ ᒍᕇᓐᓕᐅᑉ ᐃᓚᒋᔭᖏᑦ, ᓄᓕᖓᖓ, 

ᕿᑐᕐᖓᖏᓪᓗ ᐊᒻᒪᓗᑦᑕᐅᖅ ᕿᑎᕐᒥᐅᓕᒫᓪᓗ. ᐅᖓᓕᖅᑕᐅᓂᐊᖅᑐᑎᑦ.  

 

ᐅᖃᐅᓯᓪᓗᐊᑕᑦ 

 

ᑲᑎᒪᔾᔪᑎᒃᓴᓅᓪᓚᕆᓚᐅᙱᓂᑦᑎᓐᓂ, ᒫᓐᓇ ᐅᖃᐅᔨᒋᐊᕆᐊᖃᕋᒪ ᑲᑎᒪᕐᔪᐊᕕᒻᒥ ᐅᑯᓂᖓ. ᐅᑉᐱᓇᖅᑐᒥ 

ᑲᒥᓯᓇᐃᑦ ᐅᖃᐅᓯᔅᓴᑖᖅᑎᑕᐅᓯᒪᒐᒪ:  

 

ᖃᐅᔨᒃᑲᐃᒍᒪᔪᖓ ᐅᓇ ᑎᑎᖅᑲ ᓯᑎᑉᐸ 2, 2025-ᒥ ᑎᑎᕋᖅᑕᒥᓂᖓ ᑲᒥᓯᓇ ᓄᓇᕗᒻᒥ: 

 

ᐅᖃᖅᑏ,  

 

ᐅᖃᐅᔾᔨᒋᐊᕈᒪᒐᒪ ᐊᑐᓕᖁᔭᕐᓂᑦ ᓄᓇᕗᑦ ᒪᓕᒐᓕᐅᕐᕕᖓᓄᑦ, ᑲᔪᓯᑎᑕᐅᓗᑎᑦ ᐅᑯᓂᖓ ᐱᖁᔭᒃᓴᓂᑦ 2025-ᒥ 

ᐅᑭᐊᒃᓵᖓᓂ ᑲᑎᒪᓂᐊᖅᑎᓪᓗᒋᑦ ᐊᐃᑉᐸᖓᓂ ᑲᑎᒪᓂᐅᓂᐊᖅᑐᒥᑦ ᐊᕐᕕᓂᓕᖓᓐᓂ ᒪᓕᒐᓕᐅᕐᕕᖕᒥ: 

 

• ᐱᖁᔭᒃᓴᖅ 81, ᐊᑐᓗᐊᑲᖕᓂᕐᓂᐊᖅᑐᓂᒃ ᑮᓇᐅᔭᑦ ᐊᖏᖅᑕᐅᓯᒪᔪᑦ (ᐊᑭᑐᔫᑏᑦ) ᐱᖁᔭᖅ, 2026-2027-ᒥ; 

 

• ᐱᖁᔭᒃᓴᖅ 82, ᐃᓚᒋᐊᕈᑏᑦ ᑮᓇᐅᔭᑦ ᐊᖏᖅᑕᐅᓯᒪᔪᑦ (ᐊᑭᑐᔫᑏᑦ) ᐱᖁᔭᖅ, ᓈᓴᐅᑎᓕᒃ 3, 2025-2026-

ᒥᑦ;  

 

• ᐱᖁᔭᒃᓴᖅ 83, ᐃᓚᒋᐊᕈᑏᑦ ᑮᓇᐅᔭᑦ ᐊᖏᖅᑕᐅᓯᒪᔪᑦ (ᐊᐅᓚᔪᓐᓇᐅᑎᓄᑦ ᒪᑭᒪᔾᔪᑎᓂᓪᓗ) ᐱᖁᔭᖅ, 

ᓈᓴᐅᑎᓕᒃ 3, 2024-2025-ᒥᑦ; 

 

• ᐱᖁᔭᒃᓴᖅ 85, ᐃᓚᒋᐊᕈᑏᑦ ᑮᓇᐅᔭᑦ ᐊᖏᖅᑕᐅᓯᒪᔪᑦ (ᐊᐅᓚᔪᓐᓇᐅᑎᓄᑦ ᒪᑭᒪᔾᔪᑎᓂᓪᓗ) ᐱᖁᔭᖅ, 

ᓈᓴᐅᑎᓕᒃ 1, 2025-2026-ᒥᑦ.  

 

ᐱᖃᓐᓇᕆᔭᐃᑦ, 

 

 

ᐄᕙ ᐋᕆᐊᒃ, ᑲᓇᑕᒥᑦ ᐃᓕᓴᕆᔭᐅᓯᒪᔪᖅ,  

ᓄᓇᕗᒻᒥᑦ ᐃᓕᓴᕆᔭᐅᓯᒪᔪᖅ 

ᑲᒥᓯᓇ ᓄᓇᕗᒻᒥ 

 

ᒫᓐᓇᓕ ᑲᑎᒪᔾᔪᑎᒃᓴᓄᑦ ᑲᔪᓯᒋᐊᙳᓱᓕᕋᑦᑕ. ᑲᑎᒪᔾᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᖏᑦ. ᒐᕙᒪᒃᑯᑦ 

ᓯᕗᒃᑲᑕᖅᑎᖓ, ᒥᔅᑕ ᔪᐊᓇᓯ.  

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

ᐊᖓᔪᖅᑳᑉ ᐅᖃᐅᓯᖓ 628 - 6(2): ᒥᓂᔅᑕ ᒪᓕᒐᓕᐅᕐᕕᒦᙱᑦᑐᖅ (ᑯᓱᒐᖅ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑎᐅᖃᑎᓕᒫᒃᑲ ᓄᓇᕗᒻᒥᐅᑦ 

ᑕᕕᓐᓈᖅᑐᐃᑦ ᓈᓚᐅᑦᑐᐃᓪᓗ ᑐᙵᓱᑦᑎᖁᕙᒃᑲ. ᐅᖃᐅᓯᖃᕆᐊᖃᕋᒪ ᒪᓕᒐᖅᑎ ᓗᐊᓐ ᑯᓱᒐᖅ 

ᐅᕙᓃᖃᑕᐅᒍᓐᓇᔮᙱᒻᒪᑦ ᐃᓚᒥᓂᒃ ᐱᔾᔪᑎᖃᖅᑐᓂ ᐊᒻᒪᓗ ᐃᓚᖏᑦ ᐃᓱᒪᒋᕙᕗᑦ.  

 

ᐅᖃᖅᑏ, ᒥᓂᔅᑕ ᑕᐃᕕᑎ ᐊᕿᐊᕈᖅ ᐊᑕᑲᐃᓐᓇᓂᐊᖅᑐᖅ ᑮᓇᐅᔭᓕᕆᔨᒃᑯᓐᓄᑦ ᒥᓂᔅᑕᐅᓗᓂ ᐊᒻᒪ 

ᐊᑕᑲᐃᓐᓇᓂᐊᕐᒥᔪᖓ ᓄᓇᕗᒻᒥ ᐃᓪᓗᓕᔨᕐᔪᐊᒃᑯᑦ ᑯᐊᐳᕇᓴᖓᓄᑦ ᒥᓂᔅᑕᐅᓗᖓ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᓄᓇᓕᖕᓂ ᐱᔨᑦᑎᕋᖅᑎᑯᓐᓄᑦ, ᒥᔅᑕ ᑕᐃᕕᑎ ᐊᕿᐊᕈᖅ.  

 

ᐊᖓᔪᖅᑳᑉ ᐅᖃᐅᓯᖓ 629 – 6(2): ᑕᐱᕇᑦ ᓄᓇᕗᒻᒧᑦ − ᑲᓇᑕᒥ ᐊᐅᔭᒃᑯᑦ ᐱᙳᐊᕕᔾᔪᐊᖅᑐᑦ 

(ᐊᕿᐊᕈᖅ)  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᐅᓯᕆᕋᑖᖅᑕᐃᑦ ᐹᐱ ᒍᕇᓐᓕᐅᑉ ᒥᔅᓵᓄᑦ, 

ᐃᓚᑯᓗᖏᑦ ᐃᓱᒪᒋᑦᑎᐊᕐᒥᕙᒃᑲ ᐊᒻᒪᓗ ᑲᑎᒪᔨᐅᖃᑎᕗᑦ ᓗᐊᓐ ᑯᓱᒐᖅ ᐃᓱᒪᒋᑦᑎᐊᕐᒥᕙᕋ 

ᐃᓚᙵᖅᓯᒪᑎᓪᓗᒋᑦ, ᐊᒃᓱᕈᖅᑐᑯᓘᑎᓪᓗᒋᑦ.  

 

ᐅᓪᓗᒃᑯᑦ, ᐅᖃᖅᑎᑦᑎᔩ. ᑕᕝᕙᓂ ᐋᒋᓯᐅᑎᓪᓗᒍ ᓂᐅᕐᕈᔪᓐᓇᓚᐅᕋᒪ ᑕᐃᑯᖓ ᓴᐃᓐᑦ ᔮᓐᔅ, ᓂᐅᕙᓐᓛᓐᒧᑦ, ᑖᓐᓇ 

ᐱᖃᑎᒋᓪᓗᒍ ᓯᕗᓕᐅᖅᑎᕗᑦ ᑖᒃᑯᓂᖓ ᐃᑲᔪᖅᑐᕆᐊᖅᑐᔅᓱᑕ ᓄᓇᕗᑦ ᐃᓚᒌᓂᑦ ᑕᐃᑲᓂ 2025 ᑲᓇᑕᒥ 

ᐊᐅᔭᒃᑯᑦ ᐱᙳᐊᕕᔾᔪᐊᕆᐊᖅᑐᖅᓯᒪᑎᓪᓗᒋᑦ.  

 

ᑖᒃᑯᐊ ᑲᓇᑕᒥ ᐱᙳᐊᕕᔾᔪᐊᕆᐊᕐᓂᖅ ᖁᕝᕙᓯᓐᓂᖅᐹᖑᒻᒪᑦ ᑖᒃᑯᓄᖓ ᐱᙳᐊᖅᑎᒋᔭᑦᑎᓐᓄᑦ ᑕᕝᕙᓂ. ᑖᒃᑯᐊᓗ 

ᐱᙳᐊᖅᑎᒋᔭᑯᓗᑉᐳᑦ ᐱᑦᑎᐊᕋᓱᔾᔪᐊᓚᐅᖅᖢᑎᑦ ᑕᐃᑲᓂ ᑲᓇᑕᒥ. ᐱᓕᕆᕕᒋᔭᕋ ᐅᐱᒍᓱᖃᑎᔪᒪᕙᒃᑲ ᑖᒃᑯᐊ 

ᐃᓚᒋᔭᐅᓚᐅᖅᑐᑦ ᓄᓇᕗᒻᒥ ᐃᓚᒌᓂᑦ ᑖᒃᑯᓂᖓ ᐱᙳᐊᕆᐊᖅᑎᓪᓗᒋᑦ ᐊᒻᒪᓗ ᐱᓕᕆᑎᓪᓗᒋᑦ ᑕᐃᑲᓂ 2025 

ᑲᓇᑕᐅᑉ ᐊᐅᔭᖓᓂ ᐱᙳᐊᕕᔾᔪᐊᒥ.  

 

ᐃᓚᒌᑦ ᓄᓇᕗᑦ ᑖᓐᓇ ᐊᒥᓱᓂ ᓯᕗᓪᓕᖃᓚᐅᖅᐳ ᑖᒃᑯᐊ ᐊᒥᓲᓂᖅᐹᖑᓚᐅᖅᑐᐃᑦ ᑕᕝᕙᓂ ᐃᓚᒌᑦ ᓄᓇᕗᒻᒥ 

ᑕᐃᑯᙵᖅᑎᑕᐅᑎᓪᓗᒋᑦ ᑲᓇᑕᒥ ᐊᐅᔭᕐᒥ ᐱᙳᐊᕕᔾᔪᐊᖅᑎᓪᓗᒋᑦ ᐊᒻᒪᓗ ᓯᕗᓪᓕᖅᐹᑦᑎᐊᒥ ᑕᐃᑲᓂ 

ᐱᙳᐊᕈᓐᓇᖅᓯᓚᐅᖅᓱᑎᑦ ᕚᔅᑭᑦᕚ ᐊᒻᒪᓗ ᓄᓇᕗᑦ ᓯᕗᓪᓕᕐᒥ ᓵᓚᔅᓴᕈᑎᖃᓚᐅᖅᓱᑎᑦ ᑕᐃᑲᓂ ᕚᓕᕚᕐᓂᕐᒧᑦ. 

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐱᙳᐊᕕᔾᔪᐊᖅᑐᓃᑦᑎᓪᓗᖓ ᑕᑯᓚᐅᖅᑐᖓ ᓴᐱᓕᕈᓐᓇᖏᑦᑐᓂᑦ 

ᐱᒍᒪᓂᓪᓚᕆᖏᓐᓂᓪᓗ ᐃᓅᓱᑦᑐᖁᑎᑦᑕ ᐱᙳᐊᖅᑏᑦ ᐱᒡᒐᓇᕋᓗᐊᖅᑎᓪᓗᒋᑦ ᑲᔪᓰᓐᓇᑦᑎᐊᓚᐅᖅᑐᑦ 

ᐊᑭᑦᑐᕋᐅᑎᖃᑎᖃᖅᑐᑎᑦ ᐊᒻᒪᓗᑦᑕᐅᖅ ᑭᒡᒐᖅᑐᐃᔨᐅᒋᓪᓗᑎᑦ ᐃᓅᓱᑦᑑᓪᓗᑎᑦ ᐊᒥᓱᐊᓗᓐᓄᑦ ᑕᑯᕋᓐᓈᖅᑐᓄᑦ 

ᐃᑲᔪᖅᑎᐅᔪᓄᓪᓗ ᐅᖃᐅᔾᔭᐅᑦᑎᐊᖃᑦᑕᓚᐅᖅᑐᒍᑦ ᐱᓕᕆᑦᑎᐊᖅᑐᐊᓘᒻᒪᑕᒎᖅ ᓄᓇᕗᒻᒥ ᑕᐱᕇᑦ. ᑖᓐᓇ 

ᐱᐅᔪᐊᓗᒃ ᐅᖃᐅᓯᐅᕙᓚᐅᖅᑐᖅ ᖃᐅᔨᓚᐅᖅᑐᒍᑦ ᐱᙳᐊᖃᑎᒌᑦᑎᐊᕐᓂᖅ ᓄᓇᐅᑉ ᐊᒻᒪᓗ 

ᐊᕕᑦᑐᖅᓯᒪᓂᕋᓛᖏᓐᓂᑦ ᖃᓂᔅᓴᕐᓂᕗᑦ ᓴᖅᑭᔮᓪᓚᕆᓚᐅᕐᒥᔪᖅ ᑖᒃᑯᐊ ᐊᕕᑦᑐᖅᓯᒪᓂᕋᓛᒦᑦᑐᑦ 

ᓵᓚᐅᓂᐊᖅᑐᒋᔭᐅᔾᔮᓲᖑᒻᒪᑕ ᑲᓇᑕᒥ ᐱᙳᐊᕕᔾᔪᐊᖅᑎᓪᓗᒋᑦ ᐅᖓᓯᑦᑐᒥᐅᑖᓘᓪᓗᑎᑦ ᐊᒻᒪᓗᑦᑕᐅᖅ 

ᑕᑯᕋᓐᓈᖅᑐᖁᑎᖏᑦ ᐃᓚᒋᔭᖃᑦᑎᐊᕐᓇᒋᑦ.  

 

ᑕᑯᓚᐅᖅᑐᒍᑦ ᑖᒃᑯᐊ ᐃᑲᔪᖅᓰᖃᑦᑕᐅᑎᑎᓪᓗᒋᑦ ᑕᐃᒪᐃᒋᐅᓪᓚᕆᓚᐅᖅᑐᑎᓪᓗ ᑕᐃᒫᒃ ᑕᕝᕙ ᐱᙳᐊᕐᓂᐅᑉ 

ᓯᓚᑖᓂ ᑲᓱᖃᑎᒌᑦᑎᐊᕈᓐᓇᓚᐅᖅᑐᐃᑦ ᐅᑭᐅᖅᑕᖅᑐᒥ ᓴᓂᓪᓕᕇᖑᔪᐃᑦ ᓯᕗᓂᕆᓛᖅᑕᑎᓐᓂ 

ᑲᑐᔾᔨᖃᑎᒌᖏᓐᓇᕈᓐᓇᓛᕐᖓᑕ ᐱᙳᐊᕈᓐᓃᕋᓗᐊᖅᑎᓪᓗᒋᑦ ᐊᐅᔭᒃᑯᑦ.  

 

ᐅᖃᖅᑏ, ᐃᓚᒌᑦ ᓄᓇᕗᑦ, ᓴᐃᓐᑦ ᔮᓐᔅ, ᓂᐅᕙᓐᓛᓐᒦᑎᓪᓗᒋᑦ ᑖᒃᑯᐊ ᓂᐅᕙᓐᓛᓐᒥᐅᑕᐃᑦ ᐱᐅᙱᓂᖅᐹᓂᑦ 

ᓇᐹᖅᑐᓂᑦ ᐃᑭᑦᑐᐊᓗᓐᓂᑦ ᐊᑐᖃᑦᑕᓚᐅᖅᑐᐃᑦ ᓂᐅᕙᓐᓛᓐᖃᓕᓚᐅᖅᓯᒪᒻᒪᑦ ᑕᐃᒪᐃᒋᐅᖅᑐᓂ. 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 4 

 

 

ᑕᐃᒪᐃᒃᑲᓗᐊᖅᑎᓪᓗᒍ ᑐᙵᓱᑦᑎᑦᑎᔩᑦ ᐃᑲᔪᖅᑎᓪᓗᑦᑕᐅᖅ ᐱᓕᕆᑦᑎᐊᖏᓐᓇᕋᓱᓚᐅᖅᑐᑦ ᐱᓕᕆᔾᔪᑎᓪᓗᑎᑦ 

ᐱᙳᐊᖅᑎᖁᑎᑦᑎᓐᓂ ᐊᒻᒪ ᖁᔭᓐᓇᒦᖅᑲᒃᑲ ᐱᓕᕆᑦᑎᐊᖅᑐᐊᓘᓚᐅᕐᖓᑕ.  

 

ᐊᒻᒪᓗ ᐅᖃᖅᑏ, ᐃᓕᓴᖅᓯᒍᒪᒻᒥᔪᖓ 2024-2025-ᒥ ᑖᒃᑯᓂᖓ ᒪᒃᑯᑦᑐᓂᒃ ᑭᒡᒐᖅᑐᐃᔨᐅᔪᔪᓂᑦ ᓄᓇᕗᒻᒥ 

ᑕᐱᕇᑦᑑᑏᑦ ᐊᒻᒪᓗᑦᑕᐅᖅ ᐃᑲᔪᖅᑎᐅᓪᓗᑎᑦ ᐃᓚᒌᑦ ᓄᓇᕗᒃᑯᑦ 14-ᓂᒃ ᑭᒡᒐᖅᑐᐃᔨᖃᓚᐅᖅᑐᐃᑦ ᐃᓅᓱᑦᑐᓂᑦ 

ᐃᑲᔪᖅᓰᖃᑦᑕᖅᑐᑎᒃ, ᐱᓕᕆᕈᓘᔭᖃᑦᑕᖅᑐᑎᒃ, ᐱᙳᐊᖃᑦᑕᖅᑐᑎᒃ, ᐱᙳᐊᖅᑐᖃᖅᑎᓪᓗᒍ ᐊᒻᒪ 

ᑭᒡᒐᖅᑐᐃᔨᐅᓪᓗᑎᒃ ᓄᓇᕗᒻᒧᑦ.  

 

ᐊᒻᒪ ᑭᖑᓪᓕᖅᐹᕆᓗᒍ ᖁᔭᓐᓇᒦᕈᒪᔭᒃᑲ ᑮᓇᐅᔾᔭᔅᓴᓇᑎᑦ ᐃᑲᔪᖃᑦᑕᖅᑐᐃᑦ ᐊᖏᕐᕋᖏᓐᓂ, ᑲᒪᔨᐅᔪᐃᑦ, 

ᐃᖅᑲᓇᐃᔭᖅᑎᐅᔪᐃᓪᓗ ᑕᖃᔪᐃᑦᑑᓪᓗᑎᑦ ᐃᑲᔪᖅᓰᓐᓇᑦᑎᐊᓚᐅᕐᖓᑕ ᐱᙳᐊᕆᐊᖅᑐᖅᓯᒪᔪᓂᑦ ᖃᓄᓕᒫᑦᑎᐊᖅ. 

ᑲᒪᓇᒻᒪᕆᑦᑐᖅ ᑕᒪᒃᑯᐊ ᑮᓇᐅᔾᔭᓴᓇᑎᒃ ᐃᒥᓐᓂᒃ ᑐᓂᕐᕈᑎᖃᖅᓯᒪᓂᕆᕙᑦᑕᖏᑦ ᐱᒋᐊᓚᐅᖅᑎᓐᓇᒋᑦ, 

ᐱᙳᐊᓕᖅᑎᓪᓗᒋᑦ, ᐱᙳᐊᕇᖅᑎᓪᓗᒋᓪᓗ ᐃᑲᔪᖃᑦᑕᓚᐅᕐᖓᑕ. ᐱᙳᐊᖅᑎᓕᒫᑦ ᑲᒪᔨᖏᓪᓗᑕᐅᖅ 

ᑲᔪᓯᑦᑎᐊᖁᕙᒃᑲ 2026-ᒥ ᐅᑭᐅᖅᑕᖅᑐᓕᒫᒥ ᐱᙳᐊᕕᔾᔪᐊᕐᓂᐅᓛᖅᑐᒥ ᐸᕐᓇᒋᐊᖅᐸᓪᓕᐊᓛᓕᕐᖓᑕ 

ᒫᓐᓇᑦᑎᐊᖑᓛᖅᑐᒥ ᒫᔅᓯᕈᕇᓛᕐᒥᒻᒪᑦ ᐅᐊᐃᑦHᐅᐊᔅ, ᔫᑲᓐᒦᓛᖅᑐᑎᑦ. ᐊᑏ ᐊᔅᓱᒡᒎᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃ ᐅᖃᐅᓯᔅᓴᖏᑦ. ᒥᓂᔅᑕᒋᔭᐅᔪᖅ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ. 

 

ᐊᖓᔪᖅᑳᑉ ᐅᖃᐅᓯᖓ 630 – 6(2): ᐅᐱᒋᔭᐅᓂᖓ ᓕᓕᐊᓐ ᐅᒃᑕᑉᐸᐅᔭᖅ (ᓇᑲᓱᒃ)  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑲᑎᒪᔨᐅᖃᑎᒃᑲ ᐃᖅᑲᐅᒪᕙᕗᓪᓗ ᓗᐊᓐᑯᑦ 

ᑕᐃᒃᑯᐊᓗ ᐊᓯᖏᑦ ᓄᓇᕗᒻᒥ ᑕᐃᒪᐃᑦᑐᒃᑰᖅᑐᑦ.  

 

ᐅᖃᖅᑏ, ᓇᓗᓇᐃᖅᓯᒍᒪᒋᕗᖓ ᑕᕝᕙᓂ ᐃᓪᓗᕐᔪᐊᕐᒥ ᓇᖏᖅᓯᑎᓪᓗᖓ ᐃᖅᑲᓇᐃᔭᖅᑎᒋᓚᐅᖅᑕᕗᑦ ᓕᓕᐊᓐ 

ᐅᐸᑦᑕᐅᔭᖅ ᑲᖏᖅᓯᓂᕐᒥ ᐊᑯᓂᐊᓗᒃ ᐃᖅᑲᓇᐃᔭᖅᑎᐅᓚᐅᖅᑐᑦ ᐃᓄᓕᕆᔨᒃᑯᓐᓄᑦ, ᓕᓕᐊᓐ ᐃᓅᒍᓐᓃᓚᐅᕐᒪᑦ 

ᐋᒡᒌᓯ 5 2025 ᐅᐃᓂᐸᐃᒻᒥ, ᒪᓂᑑᐸᒥ ᐅᑭᐅᖃᓕᖅᑐᓂ 68-ᓂᒃ. ᐅᑭᐅᓄᑦ 25-ᓄᑦ ᓕᓕᐊᓐ 

ᐃᖅᑲᓇᐃᔭᖅᑎᐅᓚᐅᖅᑐᖅ ᓄᓇᕗᒻᒥ ᐱᓕᕆᔨᓪᓚᕆᐅᖃᑕᐅᓚᐅᖅᑐᖅ ᐱᔨᑦᑎᕋᖅᑐᓂ ᑲᖏᖅᓯᓂᕐᒥᐅᑕᕐᓂᑦ 

ᐊᒻᒪᓪᓗ ᑭᕙᓪᓕᕐᒥᐅᑕᕐᓂᑦ.  

 

ᓯᕗᓪᓕᖅᐹᒥ ᐃᖅᑲᓇᐃᔭᕆᐊᙵᓚᐅᖅᑐᖅ ᑭᐅᔨᐅᓪᓗᓂ ᐃᓄᓕᕆᔨᒃᑯᓐᓄᑦ ᐊᒻᒪᓗ ᑭᖑᓂᐊᒍᑦ 

ᐃᓄᓕᕆᔨᕈᓚᐅᖅᑐᖅ ᐊᒻᒪᓗ ᐊᓯᐊᓄᑦ ᓅᒃᑭᓪᓗᓂ ᐃᑲᔫᓯᐊᖅᑐᓕᕆᔨᒃᑯᓐᓄᑦ ᐃᑲᔪᖃᑕᐅᓪᓗᓂ. ᑭᖑᓂᐊᒍᑦ 

ᑖᓐᓇ ᐊᖏᔪᖅᑳᖑᖃᑕᐅᓚᐅᖅᑐᖅ ᑭᕙᓪᓕᕐᒥᐅᑕᐃᑦ ᖁᑦᑎᓂᖅᓴᒧᑦ ᐊᖏᔪᖅᑳᖑᑎᑕᐅᓪᓗᓂ 

ᐃᑲᔫᓯᐊᖅᑐᓕᕆᔨᒃᑯᓐᓄᑦ ᐊᒻᒪᓗ ᐱᔨᑦᑎᕋᖅᐸᑦᑐᓂ ᐃᑲᔪᑕᐅᒋᐊᓕᓐᓂ. ᓕᓕᐊᓐ ᐃᖅᑲᓇᐃᔭᖃᑦᑕᓚᐅᖅᑐᖅ 

ᐊᒥᓱᓄᑦ ᐊᕐᕌᒍᓄᑦ ᐱᔨᑦᑎᕋᖅᑐᓂ ᓄᓇᓕᖓᓄᑦ.  

 

ᐃᑲᔪᕐᓂᕆᓚᐅᖅᑕᖓ ᐃᖅᑲᓇᐃᔭᖃᑎᖏᓐᓄᑦ ᐃᑉᐱᓂᖅᑕᐅᓯᒪᕗᑦ ᐱᓗᐊᖅᑐᒥᒃ ᑭᖑᓂᐊᒍᑦ. ᓕᓕᐊᓐ 

ᐱᓕᕆᓂᕆᓚᐅᖅᑕᖓ ᐊᖏᔪᖅᑳᖑᓂᖓᓗ ᐊᔅᓱᐊᓗᒃ ᐊᑦᑐᐃᓯᒪᕗᖅ ᐃᓄᓕᕆᔨᒃᑯᑦ ᐊᓪᓚᕝᕕᖓᓐᓂ 

ᓄᓇᕗᒻᒥᐅᑕᕐᓄᓪᓗ. ᖁᔭᓐᓇᒦᖅᑲᕋ ᓕᓕᐊᓐ ᐅᒃᐸᑕᐅᔭᖅ ᓄᓇᕗᑦ ᒐᕙᒪᒃᑯᓐᓄ ᐃᖅᑲᓇᐃᔭᓚᐅᖅᑐᖅ 

ᐃᓄᓕᕆᔨᒃᑯᓐᓄ, ᖁᔭᓐᓇᒦᖅᑐᒍ ᐊᒻᒪᓗ ᐃᑉᐱᒋᕙᒃᑲ ᐃᓚᖏᑦ ᐱᖃᑎᖏᑦ ᐃᖅᑲᓇᐃᔭᖃᑎᒋᓚᐅᖅᑕᖏᑦ, 

ᐱᓕᕆᐊᕆᓚᐅᖅᑕᖓ ᒪᐅᖓᑐᐃᓐᓈᙱᓚᖅ ᐊᔅᓱᐊᓗᒃ ᐃᑉᐱᓇᖅᐳᖅ ᑕᐃᑲᓃᒍᓐᓃᕐᓂᖓ. ᖁᔭᓐᓇᒦᖅᑲᕋ ᐊᒻᒪᓗ 

ᐃᖅᑲᐅᒪᖃᑦᑕᕐᓂᐊᕆᕙᕗᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐅᑉ ᐅᖃᐅᓯᖏᑦ. ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᑉ ᐅᖃᐅᓯ 631 – 6(2): ᕿᑎᕐᒥᐅᓂ ᐊᑯᓂᐅᔪᒧ ᐸᖅᑭᔭᐅᕕᒃ ᓄᓇᑐᐃᓐᓇᕐᒧᑦ ᓴᖑᕙᓪᓕᐊᓂᖓ 

(ᒪᐃᓐ)  

ᐊᖓᔪᖅᑳᖅ ᐋᕐᓗ ᒪᐃᓐ: ᒪ’ᓇ, ᐅᖃᖅᑎᑦᑎᔩ. ᐅᑉᓗᑦᓯᐊᖅ, ᑕᐃᒃᑯᐊ ᐃᓚᐃHᐋᖅᑐᑦᑕᐅᖅ ᐃᖅᑲᐅᒪᑉᓗᒋᑦ 

ᑲᖏᖅᓕᓂᕐᒥᒃ ᐃᖃᓗᑦᑑᑦᑎᐊᕐᒥᓪᓗ.  

 

ᐅᖃᖅᑎᑦᓯᔩ ᐱᓇHᐅᐊᕈHᐃᐅᓚᐅᖅᑐᒥᒃ ᖁᕕᐊHᐅᓪᓚᕆᓚᐅᖅᑐᖓ ᐃᖃᓗᑦᑑᑦᑎᐊᕐᒥHᐃᐅᖅᑑᓪᓗᐊᓚᐅᕋᒪ, 

ᓇᓗᓇᐃᖅᑕᐅᓂᕐᒥᒃ ᐊᑐᓚᐅᖅᑎᓪᓗᑕ, ᐱᖃᑎᒋᔭᐅᓚᐅᕋᒪ Hᐃᕗᓕᖅᑎᒋᔭᑉᑎᓐᓄᑦ ᒥᓂᔅᑕᐅᖃᑎᓐᓄᓪᓗ, ᒥᓂᔅᑕ 

ᔪᐊᓇᓯ. ᓄᓇᕗᑦ ᑐᙵᕕᒃᑯᑦ ᐃᒃHᐃᕙᐅᑕᖓ ᑐᒡᓕᐊ, ᐸᐅᓗᓯ ᐃᕐᖓᐅᑦ, ᒪᐃᔭᒋᔭᐅᔪᖅ ᕿᑎᕐᒥᐅᓂ ᐊᒻᒪᓗ 

Hᐃᕗᓕᖅᑎᒋᔭᑉᑕ ᑐᖏᓕᐊ, ᐹᒥᓚ ᒍᕌᔅ, ᒪᓕᒐᓕᐅᖅᑎᐅᒻᒫᖅᓗᓂ ᐃᖃᓗᑦᑑᑦᑎᐊᕐᒧ.  

 

ᑕᒪᓐᓇ ᓇᓗᓇᐃᓚᐅᕋᑉᑎᒍᑦ ᓄᓇᐅᑉ ᐳᐊᕐᕆᔭᖅᑕᐅᓂᕆᓚᐅᖅᑕᖓ, ᐱᒋᐊᕆᖓᓂHᐃᐅᕐᓂᖅ, 

ᐱᒋᐊᕐᓂᖓᓂHᐃᐅᕋᓗᐊᖅᑎᑉᓗᒍ Hᐅᓕ ᕿᑎᕐᒥᐅᓂ ᐃᓄᑐᖃᐅHᐃᕝᕕᐅᓂᐊᖅᑐᖅ HᐃᕗᓂᒃHᐊᒥ.  

 

(ᑐᓵᔨᑎᒎᓕᖅᑐᖅ) ᑖᓐᓇ ᓯᕗᓪᓕᖅᐸᐅᓂᐊᖅᑐᖅ ᕿᑎᕐᒥᐅᓂ ᑐᓪᓕᕆᓂᐊᖅᑕᖓᓗ ᓄᓇᕗᒻᒥ ᓴᓇᔭᐅᑎᓪᓗᒍ 24-

ᓂ ᐃᓪᓕᖃᕐᓂᐊᖅᑐᖅ ᑖᒃᑯᐊ ᐱᒋᐊᕈᑎᖃᕐᓂᐊᖅᑐᖅ ᓯᕕᑐᔪᒧᑦ ᐅᐸᓗᖓᐃᔭᐅᑎᖃᖅᑎᓪᓗᑕ ᐃᓕᖅᑯᓯᕐᒥᒃ 

ᐊᑐᕐᓗᑕ ᑐᙵᕕᖃᕐᓗᑕ ᓄᓇᓕᓐᓂ ᓄᓇᕗᒻᒥᐅᑕᓂ ᐸᖅᑭᑦᑕᖁᓪᓗᑕ ᓄᓇᕗᑦ ᐊᒡᒍᖅᑐᖅᓯᒪᓂᖓᓄ ᐱᖓᓱᓂ.  

 

ᑖᒃᑯᐊ ᑕᑯᔅᓴᐅᑎᑦᑎᔪᑦ ᑕᐅᑐᙳᐊᖅᑕᖏᓐᓂᒃ ᐋᓐᓂᐊᖅᑕᐃᓕᒪᓂᒃᑯᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 

ᐊᑐᕈᒪᓪᓗᑎᑦ ᓴᙱᑦᑎᒋᐊᕐᓗᒋ ᐃᓚᒌᑦ ᓄᓇᓖᓪᓗ, ᐃᓐᓇᑐᖃᐃᑦ ᑕᐃᒃᑯᐊ ᓄᓇᓕᖏᓐᓂ ᖃᓂᓐᓂᖅᓴᐅᖁᓪᓗᒋᑦ 

ᐅᖃᐅᓯᖏᓐᓄᑦ ᐱᖅᑯᓯᑐᖃᖏᓐᓄᓪᓗ. ᒫᓐᓇ ᑎᑎᕋᐅᔭᖅᑕᐅᓯᒪᓂᖓᓃᓕᖅᑑᒐᓗᐊᑦ ᑖᓐᓇ ᓴᓇᔭᐅᕕᔅᓴᖓ 

ᐱᒻᒪᕆᐅᔪᖅ ᑖᓐᓇ ᐃᓕᓴᕆᔭᐅᔾᔪᑎᑖᓕᕐᒪᑦ ᖁᕕᐊᓲᑎᓪᓗᒋᑦ ᑲᑐᔾᔨᖃᑎᒌᑦᑐᑎ ᐃᖅᑲᓇᐃᔭᖅᑕᐅᓂᐊᕐᓂᖓᓄᑦ 

ᐊᖏᖅᓯᒪᓂᑦᑎᓐᓂ ᐱᐅᓯᒋᐊᖅᑕᐅᖁᓪᓗᒍ ᐃᓐᓇᑐᖃᐃᑦ ᓄᓇᕗᒻᒥ ᐸᖅᑭᔭᐅᑦᑐᑎᖏᑦ.  

 

ᑖᒃᑯᐊ ᑕᕝᕙ ᐱᒻᒪᕆᐅᓂᖓᓂᒃ ᓴᖅᑭᔮᖅᑎᑦᑎᕗᑦ ᒐᕙᒪᐅᖃᑎᒌᑦ, ᒐᕙᒪᒃᑯᑦ ᓯᕗᒻᒧᐊᑦᑎᐊᖁᓪᓗᒋᑦ 

ᐱᖁᑎᕐᔪᐊᓕᐅᕐᓂᕐᒧᑦ ᐊᐅᓚᑦᑎᔾᔪᑎᓂᒃ ᐅᑭᐅᖅᑕᖅᑐᒥᒃ ᓄᓇᓕᓐᓂᓪᓗ ᐅᖓᓯᑦᑐᓂᒃ. ᖁᔭᓕᕗᒍᑦ ᑲᓇᑕᐅᑉ 

ᒐᕙᒪᒃᑯᖏᓐᓂ ᑮᓇᐅᔭᖃᖅᑎᑕᐅᓕᕋᑦᑕ ᐊᖏᖃᑎᒌᓐᓂᒃᑯᑦ ᒪᕐᕉᓪᓗᑕ ᐅᑭᐅᖅᑕᖅᑐᒥᒃ ᓄᓇᓖᓪᓗ ᐅᖓᓯᑦᑐᑦ 

ᐊᐅᓚᑦᑎᔾᔪᑎᖏᑕ ᓄᓇᕗᒻᒥ ᐱᖁᑎᕐᔪᐊᓂ ᐱᕈᖅᐸᓪᓕᐊᑎᑦᑎᔾᔪᑎᓄᑦ.  

 

ᕿᑎᕐᒥᐅᑦ ᑖᒃᑯᐊ ᐸᖅᑭᔅᓯᕕᐅᓂᐊᖅᑐᖅ ᐃᓐᓇᑐᖃᕐᓄᑦ ᐃᓪᓗᑐᐃᓐᓇᐅᖏᒻᒪᑦ ᐊᖏᖅᓯᒪᔪᖅ ᐃᓐᓇᑐᖃᕐᓄᑦ 

ᑕᑯᔅᓴᐅᑎᑦᑎᓂᐊᖅᑐᖅ ᐊᖏᕐᕋᕆᔭᖏᓐᓂ ᖃᓂᓐᓂᖅᓴᒥᒃ ᐃᓚᖏᓐᓄᓪᓗ ᐃᓕᖅᑯᓯᖓᓐᓄᓪᓗ ᐸᖅᑭᕕᑦᑖᖁᓪᓗᒋᑦ. 

ᑖᒃᑯᐊ ᓄᑦᑎᖅᑕᐅᖃᑦᑕᕐᓂᐊᖅᑐᑦ ᐊᒡᒍᖅᑐᖅᓯᒪᓂᕐᒧᑦ ᐊᓪᓗᕈᑕᐅᓂᐊᖅᑐᑦ ᐊᑐᕈᓐᓇᖅᑕᐅᓂᐊᕐᒪᑦ ᐃᓕᖅᑯᓯᕐᓄᑦ 

ᐊᑐᕐᓗᑎᒃ ᐃᓐᓇᑐᖃᕐᓂ ᓄᓇᕗᒻᒥ ᐸᖅᑭᒃᓯᕈᓐᓇᕐᓂᐊᕐᒪᑕ.  

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᓯᔩ, ᐱᓕᕆᖃᑎᖃᑦᓯᐊᖅᖢᑕ ᐃᓄᐃᑦ ᑎᒥᖁᑎᒋᔭᖏᓐᓂ ᒐᕙᒪᑐᖃᒃᑯᓪᓗ 

ᐊᕕᒃᑐᖅHᐃᒪᓂᕆᔭᖏᑦᓂᒃ ᐊᒻᒪ ᓄᓇᓕᖕᓂᙶᖅHᐃᒪᔪᑦ Hᐋᒻᒪᓚᒋᔭᐅᔪᓂ. ᑕᒪᓐᓇ ᑕᐅᑐᖅᑰᒐᕆᔭᐅᔪᖅ 

ᐱᙳᖅᑎᑉᐸᓪᓕᐊᕋᐅᔭᕋᑉᑎᒍᑦ ᐱᓕᕆᖃᑎᒌᓪᓗᑕ. ᑕᒪᓐᓇ ᓄᓇᕗᒻᒥᐅᑕᕐᓄᑦ ᐊᑑᑎᖃᕐᔪᐊᕐᓂᐊᖅᑐᓂ 

HᐃᕗᓂᒃHᐊᒧᑦ ᐅᑭᐅᓄᑦ ᐊᒥHᐅᓄᑦ. ᖁᔭᓕHᐅᐊᖅᑐᖓ ᒪᑦᓈᕈᐊᖅᑐᖓ ᖁᐊᓈᓚHᐅᐊᖅᓗᒋᓪᓗ 

ᕿᑎᕐᒥᐅᓂᙶᖅHᐃᒪᔪᑦ ᑐᙵHᐅᑦᑎᑦᓯᕐᔪᐊᓚᐅᕐᒪᑕ ᐅᕙᑉᑎᑦᓂᒃ ᑖᕗᙵᖅHᐃᒪᓚᐅᖅᑎᓪᓗᑕ. ᒪ’ᓇ, 

ᐅᖃᖅᑎᑦᓯᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᐱᖓᔪᖓ ᑲᑎᒪᔾᔪᑎᒃᓴᑦᑎᓐᓂ. ᑲᑎᒪᔨᐅᑉ ᐅᖃᐅᓯᖏᑦ, ᑐᓄᓂᕐᒧᑦ ᒪᓕᒐᓕᐅᖅᑎ, ᒥᔅ 

ᓄᑕᕋᖅ.  

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 860 - 6(2): ᓂᕿᖃᑦᑎᐊᖏᓐᓂᖅ (ᓄᑕᕋᖅ) 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. ᐃᖅᑲᐅᒪᕙᒃᑲ ᒥᑦᑎᒪᑕᓕᖕᒥᐅᑦ ᐊᒻᒪ ᐅᓪᓗᒃᑰᑦᑎᐊᖅᐸᒃᑲ ᓄᓇᕗᒻᒥᐅᑦ.  

(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᓴᖅᑭᑦᑎᔪᒪᓪᓗᖓ ᐃᓱᒫᓘᑎᒋᔭᓐᓂ ᓂᕿᓂᒃ ᐊᔪᖅᓴᐃᓐᓇᕐᓂᖅᓴᐅᓕᕐᒪᑕ ᑕᐃᒪᙵ 

ᐃᓄᐃᑦ ᓯᕗᓪᓕᐅᔾᔭᐅᓯᒪᓂᖓ ᓱᕈᓯᖏᑦ ᑖᒃᑯᐊ ᑮᓇᐅᔭᖅᑎᑕᐅᔪᓐᓃᕐᒪᑕ Hᐋᒻᒪᓚᒃᑯᓐᓂ ᐄᑉᐳᓗ 2025-ᒥ 

ᓄᖅᑲᖅᑎᑕᐅᓚᐅᕐᒪᑦ. ᐅᖃᖅᑏ, ᐃᖃᓗᑦᑑᑦᑎᐊᕐᒥ ᐱᖓᓐᓇᕐᒥ ᓄᓇᕕᒻᒥ ᒥᑦᑎᒪᓕᒻᒧᑦ ᑎᑭᑦᑐᒍ ᑕᒪᓐᓇ 

ᑐᓴᖃᑦᑕᕋᑦᑕ ᐃᓚᒌᑦ ᑕᒪᒃᑯᐊ ᓂᕿᒃᓴᖃᑦᑎᐊᕈᓐᓃᕐᒪᑕ ᐊᒻᒪ ᐊᖑᒻᒪᑎᔪᓐᓃᕐᒪᑕ ᓂᖅᓴᐃᓱᕐᕕᐅᖃᑦᑕᖅᑐᑦ 

ᓄᓇᓖᑦ ᑭᙴᒪᔭᖏᓐᓂ.  

 

ᐅᖃᖅᑏ, ᓄᓇᕗᒻᒥ ᐊᑭᑐᔪᐊᓘᓕᕐᒪᑦ ᓂᖀᑦ ᓂᐅᕕᐊᒃᓴᐃᑦ ᓱᓕ ᐊᑭᑦᑐᖅᐸᓪᓕᐊᖏᓐᓇᖅᑐᑦ, ᐃᓚᒌᓪᓘᓐᓃᑦ 

ᐊᒃᓱᕉᓴᖃᑦᑕᓕᕐᒪᑕ ᐊᔪᖅᓴᖃᑦᑕᓕᕐᒪᑕ ᐊᑭᓕᖅᑕᐅᔾᔪᑎᖏᓐᓂ ᐅᑕᖅᑭᓪᓗᑎᑦ, ᓂᕿᓂᒃ ᐱᔪᒪᐃᓐᓇᓕᖅᑐᑦ 

ᐊᑐᖅᑐᐊᕈᒪᓪᓗᑎᓪᓗ ᓂᕿᑖᕈᑎᒃᓴᓂ ᐃᓚᒌᒃᑐᑦ ᐊᒃᓱᕉᓴᐃᓐᓇᓕᕐᒪᑕ ᓱᕈᓰᓪᓗ ᑳᓕᖅᖢᑎᒃ.  

 

ᐅᖃᖅᑏ, ᒫᓐᓇᐅᔪᖅ ᖁᔭᓐᓇᒦᕈᒪᔭᕋ ᐱᖁᔭᓕᐅᕐᕕᒻᒥ ᒪᓕᒐᓕᐅᖅᑎᕗᑦ ᓗᐊᕆ ᐃᓪᓚᐅᑦ ᑕᐃᒪᓐᓇ 

ᒐᕙᒪᑐᖃᒃᑯᓐᓂ ᑐᒃᓯᕋᓕᕐᒪᑦ ᑭᐅᖁᓪᓗᒋᑦ ᑕᐃᒪᓐᓇ ᑳᑦᑎᑦᑎᖃᑦᑕᕐᒪᑕ ᓂᕿᒃᓴᑭᒃᓴᖅᑎᑦᑎᓕᕐᒪᑕ ᐅᑭᐅᖅᑕᖅᑐᒥ 

ᐃᓄᐃᑦ ᓯᕗᓪᓕᐅᔾᔭᐅᓯᒪᓂᖓ ᓱᕈᓯᖏᑦ ᑐᒃᓯᕋᐅᑎᓕᐅᖃᑦᑕᕆᐊᖃᕐᓕᒪᑕ ᐊᒃᓱᐊᓗᒃ ᑐᒃᓯᕋᐅᑏᑦ ᐱᔭᕐᓂᕈᓐᓃᕐᒪᑕ 

ᐃᓚᒌᑦ ᑮᓇᐅᔭᖅᑖᕋᓱᓪᓗᑎ ᓂᕿᑖᕈᑎᒋᓂᐊᖅᑕᖏᓐᓄᑦ ᐊᔪᖅᓴᐱᒃᓯᓐᓇᖅᑎᓪᓗᒋᑦ ᐅᑭᐅᖅᑕᖅᑐᒥ ᓄᓇᓕᓐᓂ.  

 

ᐅᖃᖅᑏ, ᒪᓕᓪᓗᒋᑦ 2020-ᒥ ᑲᓇᑕᒥ ᓄᓇᓕᓐᓂ ᖃᐅᔨᓴᐃᑎᓪᓗᒋᑦ ᐋᓐᓂᐊᕐᓂᖏᓐᓄᑦ ᓈᓴᖅᑕᐅᔪᑦ 76%-ᖑᔪᑦ 

ᓱᕈᓰᑦ ᑳᖃᑦᑕᖅᑐᑦ ᐊᖏᕐᕋᕆᔭᐅᔪᓂᑦ ᐊᒻᒪ 50%-ᓗᐊᒋᔭᖏᑦ ᐊᖏᕐᕋᕆᔭᐅᔪᖏᑦ ᓄᓇᕗᒻᒥ ᓂᕿᒃᓴᑭᑦᑑᕙᑦᑐᑦ. 

ᑖᓐᓇ ᑎᓴᒪᐃᕋᕐᓗᐊᕐᓗᒍ ᐅᓄᕐᓂᖅᓴᓪᓗᐊᖅ ᑲᓇᑕᒥᐅᑕᐅᖃᑎᑦᑎᓐᓂᑦ.  

 

ᐅᖃᖅᑏ, ᑳᓐᓂᖅ ᐊᒃᓱᕉᓴᓕᖃᑦᑕᕐᒪᑕ ᐊᔪᖅᓴᓕᖅᑐᑎᓪᓗ ᐃᓱᒪᒧᑦ ᐋᓐᓂᐊᕈᑕᐅᓕᖃᑦᑕᕐᒪ ᓄᓇᓕᓕᒫᑦᑎᐊᕐᓗ 

ᐊᑦᑐᖅᑕᐅᓪᓗᓂ ᐃᓚᖏᓪᓗ ᐅᓗᕆᐊᓇᖅᑐᒃᑰᖃᑦᑕᖅᑐᑎ. ᐅᖃᖅᑏ, ᓴᙱᔪᒃᑯᑦ ᑎᓕᐅᕆᕗᖓ ᓄᓇᕗᒻᒥ 

ᓯᕗᓕᖅᑎᐅᔪᖅ ᑭᐅᖁᓪᓗᒍ ᑕᒻᒪᓐᓇ ᑐᐊᕕᕐᓇᖅᑐᒃᑯᑦ ᑭᐅᔭᐅᖁᓪᓗ ᐊᒃᓱᕈᕐᓇᓕᕐᒪ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎᐅᑉ ᐅᖃᐅᓯᖏᑦ. ᑕᓯᐅᔭᕐᔪᐊᕐᒧ ᒪᓕᒐᓕᐅᖅᑎ, ᒥᔅᑕ ᖃᕝᕕᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 861 – 6(2): ᐃᕐᖑᑕᖅᑖᖅᑐᖅ (ᖃᕝᕕᒃ)  

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ ᒪᓕᒐᓕᐅᖅᑏᑦ ᓄᓇᕗᒻᒥᐅᓪᓗ ᐊᒻᒪ ᑕᓯᐅᔭᕐᔪᐊᕐᒥᐅᑦ 

ᓂᕈᐊᖅᑎᒋᓯᒪᔭᒃᑲ.  

 

ᐅᖃᖅᑏ, ᒫᓐᓇ ᒪᓕᒐᓕᐅᖅᑎᐅᑉ ᐅᖃᐅᓯᖏᑎᒍ ᓂᓪᓕᖅᑳᕈᒪᓪᓗᖓ ᓴᖅᑭᑦᑎᔪᒪᓪᓗᖓ ᑖᓐᓇ ᐱᕐᔪᐊᖑᔪᖅ 

ᓴᓂᑭᓗᐊᕐᒥᐅᑕᖅ, ᓯᑎᐱᕆ 3−ᖑᑎᓪᓗ 2025-ᒥ 2:26-ᖑᑎᓪᓗᒍ ᑲᓇᖕᓇᒥ ᓯᕿᙳᔭᐅᑦ ᐊᑐᖅᑐᓂ 

ᐃᑦᑐᕋᓛᕐᕈᓚᐅᕋᒪ ᐊᑖᑕᑦᑎᐊᙳᓚᐅᕋᒪ ᐱᓂᒐ ᐊᖏᔪᑦᖠᖅᐹᖅ ᑕᐃᑲᓂ ᓴᓈᖅ ᐸᓂᑦᑖᓚᐅᕐᒪᑦ ᐊᑎᖓ 

ᐃᕐᖑᑕᖅᑖᕋ ᓄᓇᕗᒻᒥᐅᓄᑦ ᑐᓴᖅᑕᐅᑎᑦᑐᒪᔭᕋ ᑲᓇᑕᓕᒫᒧᑦ ᓚᑏᓯᐊ ᐸᓂ ᐸᓂᐊᖅ ᐃᓄᒃᑕᓗᒃ. 7 2.3 

ᐅᖁᒪᐃᓐᓂᓕᒃ. ᐊᖏᕐᕋᕈᒪᑦᑎᐊᓕᖅᑐᖓ ᓇᓪᓕᒋᓗᒍ ᑎᒍᒥᐊᕐᓗᒍᓗ ᐊᑖᑕᑦᑎᐊᕆᔭᐅᓕᕋᒪ ᐊᑖᑕᑦᑎᐊᑉ 

ᐱᒋᕙᑦᑕᖏᑦ ᐱᐅᓯᕆᕙᑦᑕᖏᓐᓄ ᐃᒃᐱᒍᓱᖃᑕᐅᓕᕋᒪ ᑕᕝᕙᓂ ᐊᒃᓱᐊᓗᒃ ᐃᒃᐱᓐᓇᑦᑎᐊᖅᑐᖅ ᐅᕙᓐᓄ 

ᖁᕕᐊᓇᖅᑐᖅ. ᐊᖏᕐᕋᕆᐊᔅᓴᖅ ᐊᑯᓂᒍᓱᒻᒪᕆᓕᖅᑐᖓ.  

 

ᐅᖃᖅᑏ, ᓯᕗᓪᓕᖅᐹᕐᒥ ᒪᓕᒐᓕᐅᖅᑎᐅᑎᓪᓗᖓ ᐃᓱᓕᑦᑎᑦᑎᐊᓕᖅᑐᖓᓗ ᐃᓱᓕᓕᖅᑐᓂᓗ ᑲᑎᒪᔭᕋ 

ᐊᖏᕐᕋᕈᒪᑦᑎᐊᓕᖅᑐᖓ ᐃᓚᒃᑲ ᐱᖃᑎᒋᔪᒪᓪᓗᒋᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎᐅᑉ ᐅᖃᐅᓯᖏᑦ. ᓇᑦᑎᓕᒻᒧᑦ ᒪᓕᒐᓕᐅᖅᑎ, ᒥᔅᑕ ᖂᑭᐊᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 862 – 6(2): ᐹᐱ ᒍᕇᓐᓕ ᐃᓅᔪᓐᓃᕐᓂᖓ (ᖂᑭᐊᖅ)  

 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 7 

 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓂᑯᕕᑦᑐᖓ ᕿᑎᕐᒥᐅᓄᑦ ᒪᓕᒐᓕᐅᖅᑎᐅᓪᓗᖓ. ᐅᖃᖅᑏ, 

ᓄᒫᓱᓕᓚᐅᕋᒪ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᑕ ᐊᖏᔪᖅᑳᖓ ᐹᐱ ᒍᕇᓐᓕ ᐃᓅᔪᓐᓃᕐᒪᑦ.  

 

ᐅᖃᖅᑏ, ᑲᑎᒪᖃᑎᒋᖃᑦᑕᖅᓯᒪᔭᕋ ᐊᖏᔪᖅᑳᕆᓚᐅᖅᑕᖓ ᑕᐃᓐᓇ ᐅᖃᖃᑎᒋᖃᑦᑕᖅᓯᒪᓪᓗᒍ 

ᐅᓄᖅᑐᐃᖅᓱᖅᑐᑕ ᐊᖏᔪᖅᑳᖅ ᑕᐃᓐᓇ ᐃᑲᔪᕈᒪᓚᐅᕐᒪᑦ ᐃᓪᓗᑭᒃᓴᖅᑐᓂᒃ ᕿᑎᕐᒥᐅᓂ ᐃᑲᔪᖅᓯᔪᒪᓚᐅᕐᒪᑦ, 

ᐅᓄᖅᑐᓪᓗ ᐃᓱᒫᓘᑏᑦ ᕿᑎᕐᒥᐅᓄᑦ ᑲᒪᒋᓚᐅᖅᑕᖏᑦ ᐃᓄᐃᓪᓗ ᐃᓱᒫᓘᑎᖏᑦ ᐊᑕᖏᖅᖢᒋᑦ 

ᐱᖃᓯᐅᑎᓚᐅᖅᑕᖏᑦ.  

 

ᐅᖃᖅᑏ, ᐊᖓᔪᖅᑳᑉ ᑕᐃᔅᓱᒪ ᐃᓚᒋᔭᖏᓐᓄᑦ ᒪᒥᐊᑉᐳᖓ. ᐅᖃᖅᑏ, ᐆᒻᒪᑎᓐᓃᖏᓐᓇᐅᔭᕐᓂᐊᖅᑐᖅ 

ᐊᖓᔪᖅᑳᖑᐃᓐᓇᐅᔭᕐᓗᓂᓗ ᐅᕙᓐᓄᑦ, ᖃᐅᔨᒪᒐᒪ ᑕᑯᒃᑲᓐᓂᓛᖅᑐᒍᑦ ᐃᓱᖃᙱᑦᑐᒧᑦ ᑕᑉᐸᐅᙵᓕᕈᑕ, 

ᐃᓅᔪᓐᓃᕈᑦᑕ ᑕᑯᓛᕐᒥᔭᕗᑦ. ᓇᓪᓕᒋᕙᔅᓯ ᒪᒥᐊᑉᐳᖓᓗ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑕ ᒪᓕᑭ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 863 – 6(2): ᒪᑐᐃᖅᑕᐅᓂᖓ ᖃᖓᑕᓲᒃᑯᕕᒃ ᓇᐅᔮᓂ (ᒪᓕᑭ)  

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑭᒡᒐᑐᖅᑕᒃᑲ ᓴᓪᓕᕐᒥᐅᓪᓗ ᓇᐅᔮᕐᒥᐅᓪᓗ ᐅᓪᓗᒃᑰᑦᑎᐊᖅᐸᒃᑲ ᓄᓇᕗᒻᒥᐅᓗ.  

 

ᐅᖃᖅᑎᑦᑎᔩ, ᐅᖃᐅᓯᖄᕐᔪᒍᒪᔪᖓ ᐅᐱᕐᖔᖑᓚᐅᖅᑐᖅ ᐊᑐᓚᐅᖅᑕᑎᓐᓂ ᓇᐅᔮᓂ ᑖᒃᑯᐊ ᒥᑦᑕᕐᕕᒃ 

ᐱᓕᕆᐊᕆᖃᑦᑕᖅᓯᒪᔭᕗᑦ ᐅᒃᑯᐃᖅᑕᐅᓂᖃᓚᐅᕐᒪᑦ ᓇᐅᔮᓂ. ᑖᒃᑯᐊ ᒥᓂᔅᑕ ᐊᕿᐊᕈᖅ ᐊᒻᒪ ᒥᓂᔅᑕ ᔪᐊᓇᓯ 

ᑎᑭᑦᑐᓐᓇᓚᐅᕐᒪᑕ ᐅᒃᑯᐃᖅᓯᔭᖅᑐᖅᓯᒪᓪᓗᑎ ᑖᔅᓱᒥᖓ ᒥᑦᑕᕐᕕᖕᒥ, ᐅᑕᖅᑭᕕᒻᒦᓛᒃ ᐅᒃᑯᐃᖅᑕᐅᓂᖃᖅᑎᓪᓗᒍ.  

 

ᐃᓐᓇᐃᑦ ᖁᕕᐊᓱᓪᓚᕆᓚᐅᕐᒪᑕ ᑕᑯᔪᒪᔭᕐᒥᓂᑦ ᑕᑯᓯᒪᓕᖅᖢᑎᑦ ᑖᓐᓇ ᐊᒻᒪᓗ ᕼᐋᒻᒪᓚᒃᑯᓐᓄᑦ ᑐᓂᔭᐅᑎᓪᓗᒍᓗ 

ᑐᓴᓚᐅᖅᓱᑎᑦ ᑖᔅᓱᒥᖓ ᒥᓂᔅᑕ ᐊᕿᐊᕈᕐᒦᖔᖅᖢᓂ. ᑖᒃᑯᐊ ᖁᕕᐊᓲᑕᐅᓪᓚᕆᓚᐅᕐᒪᑕ. ᑎᑭᓯᒪᔪᓐᓃᕐᖓᑦ 

ᐊᐅᓪᓚᖅᓯᒪᓕᕋᓗᐊᖅᑎᓪᓗᒋᑦ ᖁᕕᐊᓇᖅ ᓈᓚᐅᑎᒃᑯᑦ ᖁᕕᐊᓲᑕᐅᓪᓚᕆᖃᑦᑕᓕᓚᐅᕐᒪᑕ. ᑖᒃᑯᐊ ᐃᓐᓇᐃᑦ 

ᖁᕕᐊᓱᓪᓚᕆᒃᖢᑎᑦ ᐱᓚᐅᕐᒪᑕ. ᖁᔭᓐᓇᒦᕈᒪᓪᓗᒋᑦ ᑖᒃᑯᐊ ᒥᓂᔅᑕᐅᔫᒃ ᑎᑭᑦᑐᓐᓇᓚᐅᕐᒪᑕ 

ᕿᓚᒥᐅᒐᓗᐊᖅᑎᓪᓗᒍ ᑭᓯᐊᓂ ᐅᒃᑯᐃᖅᓯᓂᖃᑦᑎᐊᓚᐅᖅᑐᑦ ᑕᐃᑲᓂ ᓇᐅᔮᓂ ᐊᒻᒪ ᑖᓐᓇ 

ᒪᓕᒐᓕᐅᖅᑎᐅᖃᑎᒃᑲ ᖁᔭᓐᓇᒦᖃᑎᒋᒍᒪᓪᓗᒋᑦ ᑖᔅᓱᒥᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐃᖃᓗᐃᑦ ᒪᓂᕋᔭᖓᓄᑦ ᒪᓕᒐᓕᐅᖅᑎ, ᒥᔅᑕ 

ᓚᐃᑦᓯᑑᓐ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 864 – 6(2): ᐱᒃᑯᒋᔭᐅᓂᖓ ᑖᓂᐅᓪ ᖃᕝᕕᒃ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᒪᒥᐊᕝᕕᒋᕙᒃᑲ ᑕᐃᒃᑯᐊ ᒥᔅᑕ ᒍᕇᓐᓕᐅᑉ ᐃᓚᖏᑦ 

ᐊᒻᒪᓗᑦᑕᐅᖅ ᑕᐃᒃᑯᐊ ᕿᑎᕐᒥᐅᑦ ᓄᓇᕗᓕᒫᒥᓪᓗ. ᒪᒥᐊᒃᑭᕗᖓ ᒥᔅᑕ ᑯᓱᒐᖅ ᐃᓚᖏᓐᓄᓪᓗ ᑲᖏᖅᖠᓂᕐᒥᐅᓪᓗ 

ᐊᒃᑐᖅᑕᐅᓯᒪᔪᑦ. ᒫᓐᓇ ᓇᓗᓇᐃᖅᓯᔪᒪᒋᓪᓗᖓ ᓇᓪᓕᐅᑎᔪᓂᒃ ᖁᕕᐊᓲᑎᖃᕈᒪᒐᒪ ᐃᓚᑦᑎᓐᓄᑦ 

ᒪᓕᒐᓕᐅᖅᑎᐅᖃᑎᒃᑲ ᑕᕝᕗᖓ ᑐᙵᓱᑦᑎᒃᐸᒃᑲ 6-ᒋᔭᖓᓂᑦ ᓂᕈᐊᖅᑕᐅᓯᒪᔪᑦ.  

 

ᐅᖃᖅᑏ, ᒫᓐᓇ ᐅᐱᒋᔪᒪᒋᓪᓗᒋᑦ ᒥᔅᑕ ᖃᕝᕕᒻᒧᑦ ᑕᓯᐅᔭᕐᔪᐊᕐᒧᑦ ᒪᓕᒐᓚᐅᖅᑎ. ᐅᓂᒃᑳᒐᓛᓪᓗᖓ ᑕᐃᔅᓱᒪᓂ 

ᑲᑎᒪᑎᓪᓗᑕ ᓯᕙᑖᕐᕕᖕᒥ, ᐄ’, ᓯᕙᑖᕐᕕᖕᒥ ᑲᑎᒪᓚᐅᕋᑦᑕ. ᒥᔅᑕ ᖃᕝᕕᒃ ᑖᓐᓇ ᐹᒥ ᒪᑐᐃᖓᑎᑦᑎᖃᑦᑕᓚᐅᕐᒪᑦ 

ᐃᓯᖅᑎᑦᑎᑲᑕᓚᐅᕐᒪᑦ ᐅᖃᓚᐅᖅᑐᖅ, ᐃᓐᓇᑐᖃᐃᑦ ᓯᕗᓪᓕᐅᓗᑎᑦ. ᑖᓐᓇ ᐊᖏᓚᐅᕋᓗᐊᕋᒪ ᐃᓯᖅᑎᒻᒫᖓ. 

ᐃᖅᑲᒍᓱᒻᒪᑦ ᐅᕙᓐᓂᒃ.  

 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 8 

 

 

ᐅᐊᑦᑎᐊᕈᙳᕐᒪᑦ ᐊᑖᑕᑦᑎᐊᖑᔪᑦ ᓯᕗᓪᓕᐅᔭᕆᐊᖃᓚᐅᖅᑐᖅ. ᐅᐱᒋᔪᒪᑦᑎᐊᖅᑕᕋ ᑕᓐᓇ ᒥᔅᑕ ᖃᕝᕕᒃ 

ᑲᑎᒪᔨᐅᖃᑕᐅᔪᖅ ᐊᑖᑕᑦᑎᐊᙳᖅᑐᐊᓐᓅᒻᒪᑦ ᐊᒻᒪᓗᑦᑕᐅᖅ ᑖᓐᓇ ᒪᒃᑯᓂᖅᐹᖅ ᑕᕝᕙᓂ ᐱᖓᓲᔪᖅᑐᖓᓂ 

ᓂᕈᐊᖅᑕᐅᓯᒪᔪᑦ ᑖᓐᓇᑕᐅᖅ ᐊᑖᑕᑦᑎᐊᖑᖅᑐᐊᓐᓅᒻᒪᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒥᔅᑕ ᓯᒪᐃᓚᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 865 – 6(2): ᖃᒪᓂᑦᑐᐊᕐᒥ ᐃᓱᓕᑦᑎᔪᑦ ᐃᓕᓐᓂᐊᖅᑏᑦ (ᓯᒪᐃᓚᒃ)  

 

ᓯᒪᐃᓚᒃ: ᒪ’ᓇ, ᐅᖃᖅᑎᑦᑎᔩ, ᐅᑉᓗᒃᑯᑦ. ᖃᒪᓂᑦᑐᐊᕐᒥᐅᑕᓪᓗ ᐅᑉᓗᖃᑦᑎᐊᓂᐊᖅᐳᓯ.  

 

ᐅᖃᖅᑎᑦᑎᔩ, ᑕᖅᑭᐅᓚᐅᖅᑐᒥ ᐅᒡᒍᑎ 22, 2025−ᖑᑎᓪᓗᒍ ᖃᒪᓂᑦᑐᐊᕐᒥ ᖁᕕᐊᓱᕕᔾᔪᐊᓚᐅᕋᑉᑕ ᑕᐃᑲᓂ 

ᓄᓇᒋᔭᑉᑎᓐᓂ. ᑕᐃᑲᓂ ᐃᓕᓐᓂᐊᒐᓂᒃᓴᓚᐅᖅᑐᑦ ᖁᕝᕙᓯᓐᓂᓕᓐᓂ 12-ᒥ ᐃᓕᓐᓂᐊᒐᒃᓴᓚᐅᕐᒪᑕ 

ᖃᒪᓂᑦᑐᐊᕐᒥᐅᑕᑦ. ᖁᕕᐊᓇᕕᔾᔪᐊᓚᐅᖅᑐᖅ ᓂᕆᕕᔾᔪᐊᖅᑐᑎᓪᓗ ᐊᒻᒪᓗ ᑕᐃᑲᓂ ᒧᒥᕐᕕᖕᒥ 

ᕿᑎᕕᑦᔪᐊᓚᐅᖅᖢᑕᓗ ᒧᒥᒻᒫᓚᐅᖅᑐᑕᓗ ᑕᑯᓐᓈᓚᐅᖅᑐᖓ ᐃᓚᐅᖃᑕᐅᖁᔭᐅᓚᐅᕋᒪ ᐊᖏᕐᓗᖓ 

ᑭᓯᐊᓂᐅᓚᐅᕐᒥᒻᒪᑦ.  

 

ᐊᑎᖏᑦ ᑕᐃᕌᓪᓚᓐᓂᐊᕋᑉᑭᑦ ᑖᒃᑯᐊ ᐃᓕᓐᓂᐊᒑᓂᒃᓵᓚᐅᖅᑐᑦ: ᓯᕗᓪᓕᖅᐹ ᑐᓪᓕᒃ ᐊᒪᕈᒃ, ᑎᐅᕋᓐᔅ ᐊᕐᓇ’ᓈᖅ, 

ᑐᐊᕆ Hᐋᓯ, ᑭᐊᓐ ᐃᐊᖅHᐅᖅ ᐃᑭᓂᓕᒃ, ᐃᐊᓐ ᑕᑯᕐᓈᖅ, Hᐊᐅᕆᐊᑦ ᐊᒥ’ᓈᖅ, ᐋᓘ ᑐᕙᐅᓪ, ᓚᑕᒥᐅᓪ Hᐊᖅᐱ 

ᐊᒻᒪᓗ ᐊᑕᐅᕋ ᓄᐊ. ᑖᒃᑯᐊ ᖁᕕᐊᓱᒡᔪᐊᓚᐅᖅᑐᑦ ᐃᓚᖏᓪᓗ ᒪ’ᓇᐅᔪᓯ ᐃᓕᓐᓂᐊᕆᐊᖅᑎᑦᓯᑕᓚᐅᕋᑉᓯ 

ᐊᓄᐊHᐅᖅᑎᑦᓰᙵᐃᓐᓇᓚᐅᕋᑉᓯ ᐃᓕᕝᕕᐊᓂᖁᔨᓪᓗHᐃ ᑖᑉᑯᐊ HᐃᕗᓂᑉHᐊᒧᑦ ᖃᓄᐃᓕᐅᕋᕐᓂᐊᓕᕐᒪᖔᑖ 

ᓇᓗᓇᙱᑦᑐᖅ ᖁᕕᐊᓇᖅᑐᒥᒃ ᑎᑭᑦᑕᐅᑦᑕᕐᓂᐊᕐᒪᑕ ᐃᓕᓐᓂᐊᒐᓂᓚᐅᕐᒪᑕ ᖁᑦᑎᓐᓂᓕᒻᒥ 12-ᒥ 

ᖁᕕᐊHᐅᖃᑎᒋᕙᑉᓯ ᑖᒃᑯᐊ ᐃᓕᓐᓂᐊᒐᓂᖃᓚᐅᖅᑐᑦ. ᒪ’ᓇ, ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎᐅᑉ ᐅᖃᐅᓯᖏᑦ. ᐅᖅᑯᕐᒥᐅᓄᑦ ᒪᓕᒐᓕᐅᖅᑎ, ᒥᔅ ᕿᓕᖅᑎ. 

 

ᒪᓕᒐᓕᐅᖅᑎᐅ ᐅᖃᐅᓯᖓ 866 – 6(2): ᕿᑭᖅᑕᕐᔪᐊᒥ ᐃᒪᖃᐅᑎᖓ (ᕿᓕᖅᑎ)  

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓛᒃ ᐅᐱᒍᓱᑦᑐᖓᑦᑕᐅᖅ ᐊᑖᑕᔅᓯᐊᕈᖅᑐᒥᒃ, ᐃᑦᑐᕆᔭᐅᓕᖅᑐᒥᒃ. 

ᐊᒻᒪᑦᑕᐅᖅ ᓂᖏᐅᖅᑖᖑᓚᐅᕐᒥᒐᒪ 24 ᐊᕐᕌᒍᑦ ᐊᓂᒍᖅᑎᓪᓗᒋᑦ ᐃᕐᖑᑕᖅᑖᓚᐅᕐᒥᒐᒪᑦᑕᐅᖅ ᐅᐱᒍᓱᓪᓚᕆᑦᑐᖓ 

ᑕᒫᓂ ᑲᑎᒪᓂᖅᐳᑦ ᐃᓱᓕᓚᐅᙱᓐᓂᖓᓂ, ᐅᖃᖅᑏ, ᑕᕝᕗᖓ ᐊᒫᓛᕈᒪᕙᕋ ᐊᑲᐅᓈᕐᓂᐊᖅᑲᑦ ᓯᓚ. 

ᑕᑯᓛᖅᑰᖅᐳᓯ ᑕᐃᒫᒃ ᓂᕆᐅᑦᑐᖓ, ᓂᕆᐅᓐᓂᐊᖅᑯᓯ ᐸᓂᑯᓗᒐ ᑕᕝᕗᖓ ᐃᓯᐅᑎᑲᐃᓐᓇᕈᒪᓛᖅᑰᕋᒃᑯ 

ᐊᑲᐅᓈᕐᓂᐊᕈᓂ.  

 

ᐆᒥᖓᓕ ᐅᖃᖅᑏ, ᓇᖏᖅᓯᔾᔪᑎᖃᖅᑐᖓ ᖁᔭᒋᔪᒪᓪᓗᒋᑦ ᑭᒡᒐᑐᖅᑕᒃᑲ ᕿᑭᖅᑕᔪᐊᕐᒥᐅᑕᐃᑦ 

ᐱᓕᕆᓂᕆᓚᐅᖅᑕᖏᑦ ᑖᕙᓂᕋᑖᖑᓚᐅᖅᓯᒪᔪᖅ ᒪᐅᖓᓚᐅᖅᑎᓐᓇᖓ ᐃᒥᖅᑕᕐᕕᒻᒥ ᐃᒻᒥᖅᓱᐃᕕᖓ ᐃᓛᒃ ᑖᓐᓇ 

ᐃᒪᖃᕐᕕᕗᑦ ᓈᒻᒪᒍᓐᓃᖅᑐᖅᑕᖃᓚᐅᕐᒪᑦ ᒪᑐᔭᕆᐊᖃᓚᐅᖅᑐᓂᓗ ᑕᒪᓐᓇ ᐱᔨᑦᑎᕋᖅᑕᐅᓂᖅ Hᐋᒻᒪᓚᒃᑯᓐᓂ 

ᐃᒻᒥᓱᖅᑕᐅᓂᕆᕙᑦᑕᕗᑦ.  

 

ᖁᔭᓐᓇᒦᖅᑐᒋᑦ ᕿᑭᖅᑕᔪᐊᕐᒥᐅᑕᐃᑦ ᑲᑐᔾᔨᑦᑎᐊᓚᐅᕐᒪᑕ. ᕿᑭᖅᑕᔪᐊᕐᒥ ᑐᓴᖅᑎᑕᐅᓯᐅᖑᒐᑦᑕ ᓴᓗᒪᔨᐅᒋᐊᖓᓂ 

ᐃᑉᐱᒍᓱᑦᑎᐊᒃᑲᐅᓂᖏᓐᓂᓪᓗ. ᑕᐃᒪᓕ Hᐋᒻᒪᓚᖏᑦ ᒪᑐᐃᖅᓯᑦᑎᐊᓚᐅᕐᒥᒻᒪᑕ, ᐅᖃᖅᑏ, ᑭᒡᒐᑐᖅᑕᒃᑲ 

ᓇᓗᓇᐃᖅᓯᓪᓗᑎᑦ ᐊᓯᐊᒎᖅᑐᒥᑦ ᑰᒃᑯᑦ ᐃᒥᖅᑕᕈᔾᔨᒍᓐᓇᖅᑐᑎᑦ ᑲᔪᓯᑦᑎᐊᓚᐅᕐᒪᑦ. ᐊᒻᒪᓗᑦᑕᐅᖅ ᐅᐱᒋᒋᓪᓗᒍ 

ᐃᓪᓗᓕᕆᔨᒃᑯᑦ ᐃᔅᓯᕙᐅᑕᖓ ᐊᔭᐅᖅᑐᐃᓪᓗᓂ ᐃᑲᔪᕈᓐᓇᖁᓪᓗᒋᑦ ᐃᓪᓗᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ 

ᐃᖅᑲᓇᐃᔭᕐᓇᐅᑎᓪᓗᒍ ᐃᒥᖅᑕᕈᔾᔨᒍᓐᓇᕐᓗᑎᑦ ᑕᒪᔅᓱᒥᖓ ᐃᖏᕐᕋᑎᑦᑎᑦᑎᐊᖅᑐᒻᒪᕆᐊᓘᓚᐅᕐᖓᑕ ᓄᓇᑦᑎᓐᓂ 

ᐃᒥᕗᑦ ᐊᑲᐅᓈᕈᓐᓃᖅᓯᒪᑲᐃᓐᓇᑎᓪᓗᒍ ᒪᑐᔭᐅᓯᒪᑎᓪᓗᒍ ᐃᒻᒥᖅᓱᐃᕕᒃ ᓇᓗᓇᐃᕈᒪᕋᑖᕋᒃᑯ ᖁᔭᓐᓇᒦᖅᑲᔅᓯ 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 9 

 

 

ᑲᑐᔾᔨᑦᑎᐊᖃᑦᑕᕋᔅᓯ ᓄᓇᖅᑲᑎᒃᑲ. ᐊᒻᒪᓗᑦᑕᐅᖅ ᑭᖑᓂᐊᒍᑦ ᐊᐱᖅᓱᕐᓂᖃᓕᕐᒥᒍᑦᑕ ᑕᒪᔅᓱᒪ ᒥᔅᓵᓄᑦ 

ᓂᓪᓕᐊᒍᑎᖃᕐᓂᐊᕐᒥᒐᒪ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᒡᓗᓕᒑᕐᔪᖕᒧᑦ ᑲᖏᖅᖠᓂᐅᑉ ᐅᐊᓐᓇᖓᓄᑦ ᒪᓕᒐᓕᐅᖅᑎ, 

ᒥᔅᑕ ᓴᒻᒧᖅᑐᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 867 – 6(2): ᒪᑐᐃᖅᑕᐅᓂᖓ ᖃᖓᑕᓲᒃᑯᕕᐅᑉ ᐅᑕᖅᑭᕕᖓ (ᓴᒻᒧᖅᑐ)  

 

ᓴᒻᒧᖅᑐᖅ: ᐅᑉᓗᒃᑯᑦ ᐃᒡᓗᓕᒑᕐᔪᖕᒥᐅᑦ ᑲᖏᖅᖠᓂᕐᒥᐅᑦ. (ᑐᓵᔨᑎᒍᑦ) ᐅᖃᖅᑏ, ᔪᓚᐃᖑᓚᐅᖅᑐᒥ ᒥᔅᑕ ᑕᐃᕕᑎ 

ᐊᕿᐊᕈᖅ ᖁᔭᓐᓇᒦᕈᒪᔭᕋ, ᑕᐃᕕᑎ ᔪᐊᓇᓯᓗ ᐃᒡᓗᓕᒑᕐᔪᓕᐊᕈᓐᓇᓚᐅᖅᓯᒪᒻᒪᑎᒃ ᒪᑐᐃᖅᑕᐅᑎᓪᓗᒍ ᑕᐃᓐᓇ 

ᐅᑕᖅᑭᕕᒃ ᐊᒻᒪᓗ ᑕᐃᓐᓇᐅᑎᓪᓗᒍ ᑭᖕ ᓵᓕ ᐅᔭᒥᖓᓐᓂᒃ ᑐᓂᓯᔪᓐᓇᖅᓯᓚᐅᖅᑐᖅ ᐋᓐᑐᕋᐃ ᑕᐅᑐᒧᑦ ᐊᒻᒪᓗ 

ᐅᓇ ᑭᖑᓕᖅᐹᖅ ᑭᖕ ᓵᓕ ᐅᔭᒥᖓᓂᒃ ᑐᓂᓯᔪᓐᓇᓚᐅᖅᑕᖓ ᓰᑏᕝᕙᐅᓚᐅᖅᑐᒥᒃ ᒥᔅᑕ ᓴᒻᒧᖅᑐᒧᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᖃᓗᒃᑑᑦᑎᐊᕐᒧᑦ ᒪᓕᒐᓕᐅᖅᑎ, ᒥᔅ ᒍᕌᔅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 868 – 6(2): ᐃᖃᓗᒃᑑᑦᑎᐊᕐᒥ ᖃᓄᐃᓕᐅᕈᑕᐅᔪᑦ (ᒍᕌᔅ)  

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᙵᓱᒋᔅᓯ ᐅᑎᖅᑐᐃᓐᓇᐅᔪᓐᓇᕋᔅᓯ. 

ᑭᖑᓪᓕᖅᐹᖅᓯᐅᓕᖅᑎᓪᓗᑕ. ᒥᔅᑕ ᑯᓱᒐᖅ ᐊᒻᒪᓗ ᐃᓚᖏᑦ ᑕᐃᒃᑯᐊ ᓇᓪᓕᒋᕙᒃᑲ ᐊᒻᒪᓗ ᕿᑎᕐᒥᐅᓂ ᒥᔅᑕ 

ᒍᕇᓐᓕᐅᑉ ᐃᓚᖏᑦ. ᐹᐱ ᑕᐃᓐᓇ ᐃᖅᑲᐅᒪᔭᐅᓚᐅᖅᑐᖅ ᑕᐃᔅᓱᒪᓂ ᐅᖃᓪᓚᒋᐊᖅᑐᓚᐅᕋᒪ. 

ᓇᓪᓕᐅᓂᖅᓯᐅᖅᑎᐊᕐᓇᕐᒪᑦ ᐅᓪᓗᒥ ᐄᓕ ᓇᓪᓕᐅᑎᒻᒪᑦ ᔭᐃᑯᓗ, ᑕᐃᒃᑯᐊ ᑕᐃᖅᑲᐅᒐᕕᒋᑦ. ᐋᓂᐅᑉ ᐃᕐᓂᖓ 

ᔭᐃᑯ ᑖᒃᑯᐊ ᓇᓪᓕᐅᑎᑦᑎᐊᕆᔅᓯᒃ.  

ᐊᒻᒪᓗ ᖁᕕᐊᓲᑎᒋᓗᒍ ᒪᓕᒐᓕᐅᖅᑎᐅᖃᑎᕗᑦ ᒥᔅᑕ ᖃᕝᕕᒃ ᑖᓐᓇ ᐃᕐᖑᑕᖅᑖᕐᒪᑦ ᖁᕕᐊᓈᓗᒃ ᐃᓚᒌᓄᑦ 

ᐊᒻᒪᓗ ᖁᕕᐊᓲᑎᒋᕙᔅᓯ ᑕᐃᓐᓇ ᐃᓚᑖᒃᑲᓂᖅᑐᑯᓗᒻᒪᑕ, ᓰᑏᕝᕙᒥ ᓇᓪᓕᐅᑎᔪᖃᕐᓂᐊᒥᒻᒪᑦ ᑭᖑᕙᕋᓗᐊᖅᖢᖓ 

ᓇᓪᓕᐅᑎᑦᑎᐊᕇᓚᔪᒪᔭᕋ ᓯᐊᕋ ᔭᓐᑭ, ᑕᐃᒪᑐᖅ ᐃᒃᐸᔅᓴᖅ ᐅᓪᓗᖃᑦᑎᐊᖅᑲᐅᕗᓯ. ᐊᒃᓱᐊᓗᒃ ᐅᐱᒋᖃᑦᑕᕋᒃᑭᑦ.  

 

ᐅᖃᖅᑏ, ᐅᖃᐅᓯᖃᕈᒪᔪᖓ ᑕᐃᒃᑯᐊ ᐊᑐᖃᑦᑕᖅᓯᒪᓚᐅᖅᑕᕗᑦ ᐃᖃᓗᒃᑑᑦᑎᐊᕐᒥ ᐱᓇᓱᐊᕈᓯᐅᓚᐅᖅᑐᒥ ᐊᒻᒪᓗ 

ᓯᕗᓕᖅᑎ, ᒥᓂᔅᑕ ᒪᐃᓐ, ᐊᒻᒪᓗ ᒥᔅᑕ ᔪᐊᓇᓯ ᑖᒃᑯᐊ ᐃᖃᓗᒃᑑᑦᑎᐊᕐᒧᐊᕈᓐᓇᓚᐅᕐᒪᑕ ᐊᒻᒪᓗ ᒥᔅᑕ ᑐᕐᖔᓗᒃ 

ᑐᙵᓱᑦᑎᑕᐅᔪᓐᓇᓚᐅᕐᒪᑕ ᐊᒻᒪᓗ ᐱᓕᕆᕈᓘᔭᖃᑦᑕᓚᐅᕋᑦᑕ ᑕᐃᑲᓂ ᓴᙱᔫᑎᒃᑲᑦᑎᑯ ᖁᕕᐊᓲᑎᒋᓪᓗᑎᒃᑯᓪᓗ.  

 

ᑕᐃᓐᓇ ᐃᓐᓇᒃᑯᕕᒃ ᐱᔭᕇᖅᑕᐅᑉᐸᑦ ᖃᐅᔨᒪᓪᓗᖓᓗ ᑕᐃᒃᑯᐊ ᐃᓐᓇᐃᑦ ᓄᓇᑦᑎᓐᓃᖏᓐᓇᕈᓐᓇᓂᐊᖅᑐᑦ ᐊᒻᒪᓗ 

ᐸᖅᑭᔭᐅᓗᑎᑦ ᐊᖏᕐᕋᒥᓂᒃ ᖃᓂᔅᓴᕐᓗᑎᑦ, ᖃᓂᓐᓂᖅᓴᐅᓕᕐᓗᑎ ᐊᒻᒪᓗ ᐅᖃᐅᓯᕐᒥᓐᓂᒃ ᐊᑐᕐᓗᑎᑦ. ᐊᒻᒪ 

ᑕᐃᔅᓱᒪᓂᑦᑕᐅᖅ ᔮᓂ ᓚᐃᔪᓪ ᐊᖏᔪᖅᑎᖅ ᑕᐃᓐᓇ ᖁᕕᐊᓲᑎᒋᔪᒪᒻᒥᔭᕗᑦ ᐅᔭᒥᑦᑕᐅᔪᓇᓚᐅᕐᒪᑦ ᐊᒻᒪᓗ 

ᕼᐃᐅᕆ ᒪᑉᓴᓕ ᐃᑲᔪᖅᓯᒪᔪᓪᓚᕆᐊᓘᒻᒪᑕ. ᐃᓘᓐᓇᖏᓐᓄᑦ ᐊᖏᖅᑕᐅᔪᒪᓪᓗᖓ ᐱᔭᕇᖅᓯᔪᒪᓪᓗᖓ 

ᐅᖃᐅᓯᔅᓴᓐᓂ.   

 

ᐅᖃᖅᑎ (ᑐᓵᔨᑎᒍᑦ): ᑖᓐᓇ ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔪᖅ ᐃᓱᓕᑦᑎᔪᓐᓇᓂᐊᕋᒥ ᐅᖃᐅᓯᒥᓂᒃ. 

ᐋᒡᒑᖅᑐᖃᖅᐹ? ᐋᒡᒑᖅᑐᖃᙱᒻᒪᑦ ᑲᔪᓯᒋᑦ, ᒥᔅ ᒍᕌᔅ.  

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ ᒪᓕᒐᓕᐅᖅᑎᐅᖃᑎᒃᑲ. ᑖᓐᓇ ᑭᖑᓪᓕᖅᐹᖅ 

ᐅᖃᐅᓯᕆᔪᒪᒻᒥᔭᕋ ᖁᕕᐊᓲᑎᒋᓗᒍ ᑕᐃᒃᑯᐊ ᐃᓱᓕᑦᑎᒻᒪᑕ $10-ᒥᓕᐊᓐᓂᓪᓗ ᑐᓂᓯᔪᓐᓇᖅᖢᑎᑦ ᐃᒡᓗᒃᓴᓄᑦ 

ᐊᒻᒪᓗ ᓄᓇᑦᑎᓐᓄᑦ. ᐃᖃᓗᒃᑑᑦᑎᐊᕐᒧᑦ ᐃᑲᔫᑎᓪᓚᕆᐊᓘᓂᐊᖅᑐᖅ ᐃᓕᓐᓂᐊᕐᓂᖅ ᐱᓕᒻᒪᒃᓴᐃᓂᕐᓗ ᐱᓪᓗᒍ. 

ᖁᔭᓐᓇᒦᕈᒪᔭᒃᑲ ᑕᐃᒃᑯᐊ ᑕᐃᑯᖓ ᐅᐸᖃᑕᐅᓚᐅᖅᑐᑦ ᐊᒻᒪᓗ ᐳᐃᒍᖅᓴᕋᐃᔾᔮᙱᑦᑕᕗᑦ ᑐᙵᓇᖅᑑᓚᐅᕐᒪᑦ 

ᑕᐃᔅᓱᒪᓂ. ᖁᔭᓐᓇᒦᒃ, ᐅᖃᖅᑏ.  

 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 10 

 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᖁᑦᑎᑦᑐᒧᑦ, ᒥᔅᑕ ᑕᐃᕕᑎ ᐊᕿᐊᕈᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 869 – 6(2): ᐃᖃᓗᐃᑦ−ᓂᐊᖁᙲᒧᑦ ᓂᕈᐊᖅᑕᐅᓇᓱᓐᓂᖅ (ᐊᕿᐊᕈᖅ)  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒫᓂᑦᑕᐅᖅ ᒫᓐᓇᕋᑖᖅ ᐃᕐᖑᑕᖅᑖᑲᓐᓂᓚᐅᕋᑦᑕ 

ᖁᓕᒋᓕᖅᑕᖓ ᐃᕐᖑᑕᖅᑎᓐᓂ ᑕᒪᐅᖓ ᐃᒡᓗᕐᔪᐊᒨᕈᑎᒍᒫᕐᒥᕙᕋ ᐃᑦᑐᒐᓚᓐᓂ ᐊᑎᖃᕐᒪᑦ 

ᐃᑦᑐᖅᐴᓚᑲᑕᖃᑦᑕᕋᒃᑯ ᐊᓕᐊᓇᐃᒋᑦᑎᐊᖅᓱᒍ.  

 

ᑕᐃᑲᓂ ᑭᖑᓪᓕᖅᐹᓱᖅᑎᓪᓗᑕ ᐅᐱᕐᖓᖅ ᐅᖃᓚᐅᕋᒪᐃᓛᒃ ᑕᑉᐹᓂ ᖁᑦᑎᑦᑐᒥ ᐱᓇᓱᒃᑲᓂᔾᔮᒍᓐᓃᕐᓂᕋᖅᓱᖓ. 

ᑕᐃᒃᑯᐊ ᐱᖓᓱᐃᑦ ᓄᓇᓖᑦ ᖁᔭᓕᑦᑎᐊᖅᓯᒪᔭᒃᑲ ᐅᕙᓐᓂᒃ ᓂᕈᐊᓚᐅᖅᓯᒪᒻᒪᑕ ᐊᒻᒪᓗ 

ᓂᕈᐊᕋᔅᓴᐅᑲᓐᓂᓕᖅᑎᓪᓗᖓ ᐃᓄᑑᓪᓗᖓ ᐱᓴᓱᓕᓚᐅᖅᓯᒪᒻᒪᑦ. ᑕᐃᒪᓐᓇᐃᑎᓪᓗᒍ ᐊᒃᓱᐊᓗᒃ 

ᖁᔭᒌᓐᓇᖃᑦᑕᐸᒃᑲ ᑕᐃᒃᑯᐊ ᑕᑉᐹᓃᑦᑐᐃᑦ ᐊᒻᒪᓗ ᑭᒡᒐᑐᖅᑎᐊᕋᓱᐃᓐᓇᖅᓱᒋᑦ.  

 

ᑕᐃᒪᓐᓇᐃᑎᓪᓗᒍ ᐅᖃᓚᐅᕋᒪᐃᓛᒃ ᑕᒫᓂ ᐃᓚᒃᑲ ᐱᖃᑎᒋᓗᒋᑦ ᐊᒻᒪᓗ ᐃᓚᒃᑲ ᖃᓄᖅᑑᕈᒪᓪᓗᖓ 

ᖃᓄᐃᓕᖓᓂᐊᕋᑦᑕᑭᐊᖅ ᐃᓱᒪᖅᓴᖅᓯᐅᕋᓱᓚᐅᕋᑦᑕ. ᑕᕝᕙᓂ ᓂᕈᐊᕋᔅᓴᐅᒃᑲᓐᓂᕐᓂᐊᕐᓂᓐᓂ 

ᑐᓴᐅᒪᑎᑦᑎᕙᒌᕋᓱᑉᐳᖓ ᑕᕝᕙᓂ ᐃᖃᓗᓐᓂ, ᐃᖃᓗᐃᑦ ᓂᐊᖁᙴᕐᒧᑦ ᓂᕈᐊᕋᔅᓴᙳᕋᓱᓐᓂᐊᕋᒪ ᑖᓐᓇ 

ᒪᑉᐱᖅᐸᑦ ᑐᓴᐅᒪᑎᑦᑎᑉᐸᒌᕋᓱᑦᑐᖓ ᑕᕝᕙᓂ ᑖᒃᑯᐊ ᐃᓚᒌᑎᒍᑦ ᑕᒫᓂ ᖃᓂᒋᒃᑲᓐᓂᕈᓐᓇᕐᓗᒋᑦ 

ᐊᓕᐊᓇᐃᒍᓱᒃᓱᖓ ᑕᕝᕙᓂ ᓂᕈᐊᖅᑕᐅᒐᓱᓐᓂᐊᕐᓂᓐᓂ. 

 

ᐊᒻᒪᓗ ᑖᓐᓇ ᒪᓕᒐᓕᐅᖅᑎᐅᔪᖅ ᓂᐊᖁᙴᕐᒧᑦ ᖁᔭᓐᓇᒦᕈᒪᑦᑎᐊᖅᓱᒍ ᑭᒡᒐᖅᑐᐃᑦᑎᐊᕐᒪᑦ ᑖᒃᑯᓂᖓ 

ᓂᐊᖁᙴᕐᒥᐅᑕᐅᓪᓗᖓ ᑭᒡᒐᖅᑐᑦᑎᐊᖅᑕᐅᓚᐅᕋᒪ ᖁᔭᒋᑦᑎᐊᕈᒪᒻᒥᕙᕋ ᑖᓐᓇ ᒪᓕᒐᓕᐅᖅᑎᐅᔪᖅ 

ᑕᐃᒪᓐᓇᐃᑎᓪᓗᒍ. ᐊᔾᔨᒋᔾᔮᖏᓐᓇᒃᑯ ᑕᑉᐹᓂᓕ ᐱᖓᓱᓂ ᓄᓇᓕᓐᓂ ᐳᓚᕋᕆᐊᖃᖃᑦᑕᓚᐅᕋᒪ, ᑭᓯᐊᓂ ᒫᓂ 

ᐃᓪᓗᒐᓵᓗᓐᓂ ᐳᓚᕋᕆᐊᖃᕐᓂᐊᕐᓂᓐᓂ ᐅᔾᔨᕈᓱᑉᐳᖓ, ᑖᒃᑯᐊ ᓈᓇᓱᓐᓂᐊᖅᓱᒋᑦ ᑕᕝᕙᓂ ᑕᐃᒪᓐᓇᐃᑎᓪᓗᒍ.  

 

ᐊᒻᒪᓗ ᓂᕆᐅᑦᑎᐊᖅᐳᖓ ᑕᐃᒃᑯᐊ ᓂᕈᐊᕋᔅᓴᐅᖃᑎᒋᓂᐊᖅᑕᒃᑲ ᐊᑏ ᐱᓕᕆᖃᑎᒌᑦᑎᐊᕐᓗᑕ 

ᑲᑐᔾᔨᖃᑎᒌᑦᑎᐊᕐᓗᑕ ᑭᓯᐊᓂ ᑕᒪᒃᑯᐊ ᐱᓕᕆᐊᔅᓴᕗᑦ ᐊᓂᒎᑎᔪᓐᓇᖃᑦᑕᕐᒪᑕ ᑕᐃᒪᓐᓇᐃᑎᓪᓗᒍ 

ᐊᓕᐊᓇᐃᒍᓱᑦᑎᐊᖅᐳᖓ ᑕᐃᑲᓂ ᑭᒡᒐᖅᑐᐃᓇᓱᓐᓂᐊᕋᒪ. ᑭᓯᐊᓂ ᑖᒃᑯᐊ ᓂᕈᐊᖅᑏᑦ ᑭᓯᐊᓂ 

ᓇᓗᓇᐃᖅᓯᑦᑎᐊᕐᓂᐊᖅᑐᑦ ᑭᓇᒥᒃ ᑭᒡᒐᖅᑐᐃᔨᖃᕐᓂᐊᕐᒪᑕᑭᐊᖅ. ᑕᐃᒪᓐᓇᐃᑎᓪᓗᒍ ᖁᔭᓐᓇᒦᖅᐸᒌᖅᐸᒋᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᖅᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 4. ᐅᖃᐅᓯᒃᑯᑦ ᐊᐱᖅᑯᑎᕕᓂᕐᓄᑦ ᑭᐅᔾᔪᑏᑦ, ᐊᓪᓚᑦᑎ. 

 

ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ 

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 1322 - 6(2): ᐱᖁᑎᒋᔭᐅᔪᓄᑦ ᑖᒃᓰᔭᕈᑏᑦ (ᑎᑎᕋᖅᑎ) 

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 1326 – 6(2): ᐱᒻᒪᕆᐅᓂᖓ ᐅᖃᐅᓯᖅ ᐃᓄᐃᑦ ᐱᖅᑯᓯᖏᓐᓄᑦ 

 

ᐊᓪᓚᑦᑎ ᐃᓄᒃᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᓇ ᓴᖅᑭᑦᑐᓐᓇᕋᒃᑯᒃ 1322-6 (2) ᐊᒻᒪ 1326-6 (2) ᑖᒃᑯᐊ 

ᐊᐱᖅᑯᑎᒋᔭᐅᓚᐅᖅᑑᒃ ᑕᒪᒃᑮᒃ ᐅᐱᕐᖔᖅᓯᐅᒻᒥ ᑲᑎᒪᕐᔪᐊᖅᑎᓪᓗᒋᑦ ᒪᓕᒐᓕᐅᖅᑏᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓈᓴᐅᑎᓕᒃ 5, ᐳᓛᕆᐊᖅᓯᒪᔪᓂᑦ ᐃᓕᓴᖅᓯᓂᖅ. ᖁᑦᑎᒃᑐᕐᒧᑦ ᒪᓕᒐᓕᐅᖅᑎ, ᒥᔅᑕ 

ᑕᐃᕕᑎ ᐊᕿᐊᕈᖅ.  

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐊᖏᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᓴᓂᓪᓕᓐᓃᖏᓐᓇᖅᑐᖅ ᐊᒃᓱᐊᓗᒃ 

ᐃᑲᔪᖅᑐᐃᓐᓇᐅᔭᖃᑦᑕᖅᓱᓂ ᐊᒻᒪᓗ ᓄᓕᐊᓐᓇᕆᔮᓗᒋᓪᓗᒍ ᑕᒫᓃᒍᓐᓇᖅᑐᐊᐃᓐᓅᒻᒪᑦ. ᑕᒪᒃᑯᐊ ᐅᖁᒪᐃᑦᑐᓂᒃ 

ᐸᕐᓇᓕᕋᐃᒐᓐᓄᒃ ᐸᕐᓇᖃᑎᒌᑦᑎᐊᖃᑦᑕᕋᓐᓄᒃ ᑖᓐᓇ ᖁᔭᓐᓇᒦᕈᒪᑦᑎᐊᖅᐸᕋ ᓄᓕᐊᓐᓇᕆᔭᑯᓗᒐ ᑭᐅᕈ 

ᐊᕿᐊᕈᖅ, ᑕᒫᓃᒍᓐᓇᖅᑐᐊᐃᓐᓅᒻᒪᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᖅᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᙵᓱᒋᑦ ᒪᓕᒐᓕᐅᕐᕕᒻᒧᑦ. ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᐃᖃᓗᐃᑦ ᓂᐊᖁᕐᙴᖅ 

ᒪᓕᒐᓕᐅᖅᑎᖓᑦ, ᒥᔅᑕ ᐸᐅᓗᓯ ᐊᕿᐊᕈᖅ.  

 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓐᓄᓴᒃᑰᖅᐸᒃᑲ ᒪᓕᒐᓕᐅᖅᑎᐅᖃᑎᒃᑲ. ᑕᐃᒃᑯᐊᓪᓗ 

ᐃᓚᙵᖅᑐᑦ ᐃᑉᐱᒋᕙᔅᓯᑦ, ᐃᓱᒪᒋᕙᔅᓯᑦ, ᑐᔅᓯᐅᔾᔨᑲᑕᑉᐳᒍᑦ, ᑖᓐᓇ ᐊᖅᑯᑎ ᐊᑐᖅᑕᓯ ᐱᑎᓪᓗᒍ.  

 

ᑖᓐᓇ ᓂᑯᕕᔾᔪᑎᒋᔭᕋ ᐃᓕᓴᕆᔭᐅᕋᑖᑦᑎᐊᖅᑐᖅ ᑭᓯᐊᓂ ᐃᖃᓗᐃᑦ ᓂᐊᖁᕐᙴᕐᒥᐅᑕᐅᑎᓪᓗᒍ ᑕᕝᕗᖓ 

ᐃᓪᓗᖓᓄᑦ ᑐᙵᓱᖁᑦᑎᐊᕐᒥᒐᒃᑯᒃ ᑖᓐᓇ ᑭᐅᕈ ᐊᕿᐊᕈᖅ, ᑕᕝᕗᖓ ᑐᙵᓱᑦᑎᐊᕐᓕ ᐃᓪᓗᖓᓄᑦ. ᖁᔭᓐᓇᒦᒃ, 

ᐅᐊᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᕐᕕᒻᒧᑦ ᑐᙵᓱᒋᑦ, ᐳᓛᕆᐊᖅᓯᒪᔪᓂᑦ ᐃᓕᓴᖅᓯᓂᖅ. ᑐᙵᓱᒋᔅᓯ ᐃᓘᓐᓇᓯ, 

ᑖᒃᑯᐊᓗ ᐃᒃᓯᕚᖅᑐᑦ ᓈᓚᒋᐊᖅᓯᒪᔪᑦ. ᑲᑎᒪᔾᔪᑎᒃᓴᖅ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ 

ᑕᓯᓗᒃ, ᒥᔅᑕ Hᐃᒃᔅ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 1332 - (62): ᕿᑎᕐᒥᐅᓂ ᐊᑯᓂᐅᔪᒧᑦ ᑲᒪᒋᔭᐅᕕᒃ (Hᐃᒃᔅ)  

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᓪᓗᒍ ᐋᓐᓂᐊᖅᑐᓕᕆᓂᕐᒧᑦ ᒥᓂᔅᑕᐅᔪᖅ ᑕᐃᒪ 

ᐱᕙᓪᓕᐊᔪᑎᒍᑦ ᓴᓇᒋᐊᖅᐸᓪᓕᐊᓛᓕᕐᒪᑕ ᐃᖃᓗᑦᑑᑦᑎᐊᕐᒥ ᐃᓐᓇᕐᓄᑦ ᐃᓐᓇᒃᑯᕕᔅᓴᖅ ᐃᖃᓗᑦᑑᑦᑎᐊᕐᒥ 

ᐃᓐᓇᒃᑯᕕᐅᓂᐊᓕᖅᑐᖅ, ᐃᓐᓇᐃᑦ ᓄᓇᓕᒻᒥ ᐊᒻᒪ ᕿᑎᕐᒥᐅᓃᑦᑐᑦ ᖃᓂᓐᓂᖅᓴᐅᓂᐊᓕᕐᒪᑕ ᐊᖏᕐᕋᒥᓄᑦ.  

 

ᑕᒪᒃᑯᐊ 24-ᓂ ᐃᓪᓗᕈᓯᖃᓛᖅᑐᖅ ᑕᓪᓕᒥᕐᒥ ᓯᕗᓕᖅᑏᑦ ᐃᓚᒋᔭᐅᓚᐅᖅᑐᓂ ᐋᓐᓂᐊᖅᑐᓕᕆᔩᓪᓗ ᐊᒻᒪ 

ᓴᓇᔪᓕᕆᓂᕐᒧᑦ ᒥᓂᔅᑕᐅᔪᖅ. ᐊᒻᒪ ᐋᓐᓂᐊᖅᑐᓕᕆᓂᕐᒧᑦ ᒥᓂᔅᑕ ᔮᑦ ᒪᐃᑦ ᐅᖃᓚᐅᕐᒪ ᓴᓇᒋᐊᓕᕋᒥᒃ 

ᑕᑯᑎᑦᑎᕗᑦ ᒐᕙᒪᒃᑯᑦ ᐊᖏᖅᓯᒪᑦᑎᐊᕐᓂᖏᓐᓂ ᐃᓐᓇᕐᓂ ᓄᓇᕗᒻᒥ ᐃᓐᓇᕈᐸᓪᓕᐊᑦᑎᐊᓕᐊᖁᓪᓗᒋ. 

 

ᐊᐱᖅᑯᑎᒐ ᓯᕗᓪᓕᖅᐹᖅ, ᑭᓇ ᑐᓂᔭᐅᓚᐅᖅᐸ ᐊᖏᕈᑎᑖᕈᑎᒥᒃ ᑖᔅᓱᒧᖓ ᐃᓪᓗᔅᓴᒧᑦ ᖃᓄᕐᓗ ᑖᒃᑯᐊ ᑮᓇᐅᔭᑦ 

ᐊᖏᖅᑕᐅᓚᐅᕐᓂᖅᐸᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐋᓐᓂᐊᖅᑐᓕᕆᓂᕐᒧᑦ ᒥᓂᔅᑕ, ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪᓕᒐᓕᐅᖅᑎᐅᖃᑎᒐ ᐊᐱᖅHᐅᖅᒪᑦ ᑕᒪᓐᓇ ᖁᕕᐊᓇᓪᓚᕆᑦᑐᓚᐅᔾᔫᒻᒪᑦ ᑖᓐᓇ 

ᐅᑉᓗᖅ ᐊᑐᒐᕗᑦ ᐃᖃᓗᑦᑑᑦᑎᐊᕐᒥ. ᑕᒪᓐᓇ HᐃᕗᓪᓕᖅᐹᖓᓂHᐃᐅᕋᓗᐊᖅᑎᓪᓗᒍ Hᐅᓕ 

ᑎᑎᕋᐅᔭᖅᑕᐅᕙᓪᓕᐊᓂᖓᓂHᐃᐅᕋᓗᐊᖅᑎᓪᓗᒍ Hᐅᓕ. ᑕᒪᓐᓇ Hᐃᕗᒻᒧᐊᖅᐸᓪᓕᐊᓂᖓ ᑕᐅᑐᒃHᐃᒪᒐᑉᑎᒍ 

ᐅᔾᔨᕆᒐᑉᑎᒍ ᐊᒻᒪ ᓇᓗᓇᐃᕈᐊᓚᐅᕋᑉᑎᒍ.  

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐃᓗᓕᖏᑦ ᐱᕙᓪᓕᐊᔪᒃᑯᑦ ᐊᑕᖏᖅᑰᓚᐅᕐᒪᑕ ᑐᓴᕋᒃᓴᐅᔪᑦ ᑖᓐᓇ 

ᑕᑯᑎᑦᓯᑦᑎᐊᓚᐅᖅᐳᖅ ᐱᕙᓪᓕᐊᓪᓚᕆᓐᓂᑎᓐᓂᑦ ᑕᒪᑐᒧᖓ ᐱᓕᕆᐊᒧᑦ. ᓯᕗᒧᐊᓪᓚᕆᓐᓂᖃᓚᐅᖅᐳᒍᑦ 

ᐅᖃᓚᐅᕋᒪ ᐅᓪᓗᒥ ᐅᖃᓪᓚᕆᔅᓱᖓ ᒐᕙᒪᓕᕆᓂᕐᒧᑦ ᓴᙱᑦᑎᐊᕋᑦᑕ ᐱᓕᕆᖃᑎᒌᓐᓂᕗᑦ ᐊᑲᐅᓈᖅᓯᒪᑦᓯᐊᖅᐳᒍ 

ᐃᑲᔪᖅᑕᐅᑦᓯᐊᕐᓂᑦᑎᓐᓂ ᒐᕙᒪᑐᖃᒃᑯᓐᓂᒃ ᑕᒪᑐᒧᖓ ᐱᒻᒪᕆᐅᔪᒧᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹ ᐃᓚᒋᐊᕈᑎᓄᑦ, ᒥᔅᑕ Hᐃᒃᔅ.   

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᖏᖃᑎᒌᙱᑦᓱᒍ ᑖᒃᑯᐊ ᑐᓴᕋᔅᓴᐃ ᑕᒪᕐᒥᐅᖅᑰᖏᒻᒪᑕ. 

ᐊᐱᕆᕋᑖᖅᐳᖓ ᑭᒃᑯᑦ ᑳᓐᑐᕌᒃᑖᖅᑎᓚᐅᖅᐸᑕ, ᖃᓄᕐᓗ ᑮᓇᐅᔭᑦ ᐊᖏᖅᑕᐅᓯᒪᓚᐅᖅᐸᑕ?  

 

ᐊᓯᐊᓅᕐᓗᖓ ᐊᐱᕆᓕᕐᓚᖓ, ᓯᕗᓪᓕᖅᑎ ᒥᓂᔅᑕᐅᔪᓪᓗ ᐅᖃᖃᑎᖃᓚᐅᖅᐸᑦ ᑲᙳᓇᖅᑐᓕᕆᓂᕐᒧᑦ ᑲᒥᓯᓇᐅᔪᒥ 

ᐱᕙᓪᓕᐊᓂᐅᔪᒥᑦ ᓴᓇᔭᐅᕙᓪᓕᐊᔪᔅᓴᒥᑦ ᐊᖏᖅᑕᐅᓚᐅᙱᑦᑐᒥᒃ ᑕᕝᕙᓂ ᐃᓪᓗᒥ ᐱᓇᓱᐊᕈᓰᒃ 

ᒪᕐᕈᑐᐃᓐᓇᐅᓕᖅᑎᓪᓗᒋᑦ ᐃᓱᓕᔅᓯᓂᐊᓕᖅᑎᓪᓗᑕ ᓱᒻᒪ ᑕᐃᒪᐃᓐᓂᖅᐸ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐋᓐᓂᐊᖅᑐᓕᕆᓂᕐᒧᑦ ᒥᓂᔅᑕ ᒪᐃᓐ 

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ, (ᑐᓵᔨᑎᒍᑦ) ᑭᐅᒍᓐᓇᖏᔅᓱᒍ ᑖᒃᑯᐊ ᑭᒡᒐᑐᕐᓗᒋᑦ ᒥᓂᔅᑕᐅᖃᑎᒃᑲ ᑭᓯᐊᓂ ᑖᓐᓇ 

ᒪᓕᒐᓕᐅᖅᑎ ᑐᓴᕈᒪᒍᓂᔾᔪ ᑐᓴᕋᔅᓴᐅᔪᓂᒃ ᐃᓱᒪᓇᖅᑯᖅ ᑭᐅᒐᓱᖃᑦᑕᕈᓐᓇᕐᒥᔪᑦᑕᐅᖅ ᒥᓂᔅᑕᐅᖃᑎᒃᑲ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕐᓗ ᐊᐱᖅᑯᑎᓄᑦ, ᒥᔅᑕ ᕼᐃᒃᔅ. 

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓂᕆᐅᒋᓂᐊᖅᐸᒃᑲ ᑭᐅᔭᐅᖃᑦᑕᕐᓂᕆᒐᔭᖅᑕᕋ.  

 

ᐅᖃᖅᑏ, ᑐᓴᕋᒃᓴᐅᔪᒥᒃ ᐱᕙᓪᓕᐊᔪᒃᑯᑦ, ᒐᕙᒪᒃᑯᓂ ᒪᑉᐱᒐᐅᑉ ᐊᐃᑉᐹᓂ ᑮᓇᐅᔭᖃᖅᑎᑕᐅᓂᖓ ᑲᓇᑕᒥ 

ᓄᓇᕗᒻᒥᓪᓗ ᐊᖏᖃᑎᒌᒍᑎᐅᔪᒧᑦ ᒪᓕᒋᐊᓖᑦ ᐅᑭᐅᖅᑕᖅᑐᒥ ᓴᓇᒋᐊᓕᓐᓄᑦ ᑲᓇᑕᒥ 

ᑮᓇᐅᔭᖃᖅᑎᑦᑎᒍᑎᐅᕙᑦᑐᑎᒍᑦ. ᒪᕉᒻᒪᑎᒃ ᐅᑯᐊ ᐅᕙᓐᓄᑦ, ᑖᒃᑯᐊ ᐊᑭᖏᑦ ᒥᔅᓴᐅᑎᓯᒪᑦᑎᐊᕐᓂᕋᖅᑕᐅᓂᖏᑦ 

ᐊᒻᒪᓗ ᑮᓇᐅᔭᐃᑦ ᖃᓄᖅ ᐊᖏᖃᑎᒌᒍᑎᐅᔪᑦ ᑮᓇᐅᔭᖃᖅᑎᒍᑎᐅᒐᔭᖅᑐᑦ ᑲᑕᓇᐅᑉ ᒐᕙᒪᒃᑯᖏᓐᓂ, ᑖᒃᑯᐊ 

ᓈᓴᐅᑏᒃ ᒪᕐᕉᒃ ᑕᐃᒍᓐᓇᖅᐸᖏᑦ ᖃᑦᑎᐅᒻᒪᖔᑕ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐋᓐᓂᐊᖅᑐᓕᕆᓂᕐᒧᑦ ᒥᓂᔅᑕ, ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐅᖃᖅᑎᑦᑎᔩ (ᑐᓵᔨᑎᒍᑦ) ᑮᓇᐅᔭᐃᑦ ᓇᕝᕚᖅᑕᐅᓯᒪᔪᑦ ᐊᖏᖃᑎᒌᒍᑎᑎᒍᑦ ᐊᖏᔪᑲᓪᓚᐅᒻᒪᑦ 

ᑭᓯᐊᓂᑦᑕᐅᖅ ᒪᓕᒐᓕᐅᑎ ᐅᖃᓵᕐᒪᑦ ᓱᓕ ᓇᕚᕋᓱᙱᓇᑦᑕ ᑳᓐᑐᕌᒃᒥ ᐱᒐᓱᓛᕋᓗᐊᖅᓱᑕ ᑕᒪᓐᓇ 

ᓴᐳᑎᓯᒪᑦᑎᐊᖁᓪᓗᒍ ᑐᓴᖅᑕᐅᔭᕆᐊᖃᙱᓐᓂᖓ ᐅᖃᔾᔮᖏᓐᓇᒪ ᐅᓪᓗᒥ ᓈᓴᐅᑎᓪᓚᑦᑖᓂᑦ. 

ᑮᓇᐅᔭᑲᓪᓚᐅᒐᓗᐊᑦ ᒐᕙᒪᑐᖃᒃᑯᓐᓃᙶᖅᑐᑦ, ᐅᓪᓗᑦᑎᐊᕚᓘᕗᖅ ᒐᕙᒪᑐᖃᒃᑯᑦ ᐃᑲᔪᖅᑐᐃᕌᖓᑕ 

ᐋᓐᓂᐊᖅᑐᓕᕆᓂᕐᒧᑦ ᑐᕌᖓᔪᓂᑦ ᓄᓇᕗᒻᒥ, ᑲᑐᔾᔨᖃᑎᒌᓐᓂᐅᒻᒪᑦ ᑖᓐᓇ ᐊᑐᖅᑕᐅᑲᓐᓂᕆᐊᖃᓪᓚᕆᑦᑐᓂ 

ᓴᓇᒋᐊᓕᓐᓄᑦ ᓄᓇᕗᒻᒥ.  

 

ᐊᑲᐅᓈᕈᑎᒋᓕᕐᓚᒍ ᖁᔭᓐᓇᒦᖅᓱᒋᑦ ᒐᕙᒪᑐᖃᒃᑯᑦ ᐃᑲᔪᖅᑐᐃᓚᐅᑦᑎᐊᕐᓂᖏᓐᓂ. ᐄ’, ᒪᓕᒐᓕᐅᖅᑎ 

ᑐᑭᓯᒍᓐᓇᑐᔅᓴᐅᕗᖅ ᓴᐳᑎᒍᒪᓂᐊᕋᑦᑎᒍ ᖃᓄᐃᓕᖓᓂᖓ ᑳᓐᑐᕌᒃᑕᐅᒐᔭᕐᓂᖓ ᓈᓴᐅᑎᓂ ᑕᑯᑎᑦᓯᔪᒪᙱᓇᑦᑕ 

ᐊᔾᔨᑐᐃᓐᓇᖓ ᑲᑎᒪᔨᑐᐃᓐᓇ ᑲᑎᒪᓕᕌᖓᑕ ᑭᓱᓪᓚᑦᑖᓂᒃ ᐱᓕᕆᐊᒃᓴᓂ ᐊᑭᑐᔫᑎᓄ ᐱᓕᕆᐊᒃᓴᓂ ᑕᒪᓐᓇ 

ᑳᓐᑐᕌᒃᑖᕋᓱᓐᓂᕐᒧᑦ ᓇᐅᒃᑯᑦ ᓇᖑᓗᕈᒪᓲᕆᙱᓇᑦᑎᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᖁᕐᓗᖅᑐᒧᑦ, ᒥᔅᑕ ᐊᓇᕕᓗᒃ. 

 

ᐊᐱᖅᑯᑦ 1333 - 6(2): ᑐᑭᓯᖃᑎᒌᒍᑎᒃ - ᑐᑦᑐᐃᑦ (ᐊᓇᕕᓗᒃ)  

 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 13 

 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒃᑰᖅᐸᒃᑲ ᖁᕐᓗᖅᑑᕐᒥᐅᑦ. ᑖᒃᑯᐊᓗ ᐅᖃᓪᓚᒍᒪᔭᒃᑲ ᑖᒃᑯᐊ 

ᐃᓚᐃᖅᓯᒪᔪᑦ ᐃᖃᓗᒃᑑᑦᑎᐊᕐᒥ ᑭᕙᓪᓕᕐᒥᓗ ᐊᔪᕐᓇᕐᒪᑦ ᐃᓚᐃᔭᖅᓯᔭᕌᖓᑦ ᐆᒻᒪᑎᕗᑦ ᐱᖃᑎᒋᕙᑉᓯ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᐱᖅᑯᑎᒐᓕ ᐅᓪᓗᒥᐅᔪᖅ ᑐᑦᑐᓕᕆᓂᐅᑉ ᒥᒃᓵᓄᑦ ᕿᑎᕐᒥᐅᓂ. ᑕᐃᓐᓇ 

ᐊᐅᓚᔨᔪᔅᓴᐅᕗᖅ ᒥᓂᔅᑕ ᑐᓴᖅᑎᑦᑎᔪᒻᒪᑦ ᐊᑎᓕᐅᕐᓂᕋᖅᓱᓂ ᑐᓴᖅᑎᑦᑎᒋᐊᖅᓱᓂ ᐊᖏᕈᑎᐅᓕᖅᑐᒥᒃ 

ᓄᓇᑦᑎᐊᖅ ᒐᕙᒪᒃᑯᖏᓐᓂ ᑖᒃᑯᐊ ᑐᒃᑐᓂᑦ ᑖᒃᑯᓇᙵᔅᓴᐃᓐᓇᖅ ᑐᒃᑐᓕᕆᕙᑦᑐᓂᒃ. ᐅᖃᖅᑏ, ᒥᓂᔅᑕᐅᔪᖅ 

ᐊᖏᕈᓐᓇᖅᐹ ᐃᒡᓗᒨᖅᓯᒐᔭᕐᓗᓂ ᓄᑖᒥᒃ ᑐᓴᕋᒃᓴᒥᑦ ᐊᖏᕈᑎᐅᔪᒥᒃ ᒪᓕᒐᓕᐅᕐᕕᖕᒧᑦ ᐃᒃᓯᕙᓂᕗᑦ 

ᐃᓱᓕᓚᐅᙱᓐᓂᖓᓂ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᕙᑎᓕᕆᓂᕐᒧᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ, ᐊᒻᒪᓗ ᖁᔭᓐᓇᒦᖅᑲᕋ ᒪᓕᒐᓕᐅᖅᑎᐅᖃᑎᒐ ᑕᒪᓐᓇ 

ᑐᑭᓯᐅᒪᖃᑦᑕᐅᑎᓂᕐᒧᑦ ᐊᖏᖃᑎᒌᒍᑎᓕᐅᖅᓯᒪᑎᓪᓗᑕ ᓄᓇᑦᓯᐊᖅ ᒐᕙᒪᒃᑯᖏᓐᓂ. ᑖᓐᓇᓗ 

ᓄᑖᕈᕆᐊᖅᓯᒪᑎᓪᓗᒍ ᐱᓕᕆᖃᑎᒌᓐᓂᕆᔭᕗᑦ ᓯᕗᒧᐊᕈᑎᒋᒐᓱᐊᕋᑦᑎᒍ.  

 

ᐅᖃᖅᑏ, ᑖᒃᑯᐊ ᒐᕙᒪᐅᖃᑎᒋᔭᕗᑦ ᓈᒻᒪᒃᓴᕈᑎᓪᓗ ᐊᒻᒪᓗ ᑖᒃᑯᓄᖓ ᐊᑐᖃᑦᑕᖅᑕᕗᑦ 

ᐊᖏᖅᑕᐅᕙᓪᓕᐊᒍᓐᓇᖁᓪᓗᒋᑦ ᑕᕝᕗᖓ ᐃᓪᓗᕐᔪᐊᒧᑦ ᓴᖅᑭᑕᐅᔪᓐᓇᖁᓪᓗᒍ ᐊᑐᑦᑎᐊᕐᓗᒋᑦ. ᐊᑲᐅᓈᕐᓂᖅᐸᑦ 

ᑕᕝᕙᓂ ᑲᑎᒪᓂᑦᑎᓐᓂ ᐱᒐᓱᐊᕈᓐᓇᕋᓗᐊᖅᑐᖓ. ᐅᖃᖅᑏ, ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎᓄᑦ, ᒥᔅᑕ ᐊᓇᕕᓗᒃ.  

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᑭᐅᔪᕐᓗ. ᒥᓂᔅᑕ ᖃᐅᔨᒪᒻᒪᑦ ᐊᓪᓚᕝᕕᖓᑕ ᐱᓕᕆᔨᖏᑦ 

ᐊᒪᖅᑯᓂᑦ ᓄᐊᑦᑎᓂᐅᕙᑦᑐᑦ ᑕᒪᒃᑯᐊᓗ ᓴᐳᑎᒐᓱᑦᑐᑎ ᓄᓇᑦᑕ ᑐᒃᑐᖁᑎᖏᓐᓂᒃ ᐊᒻᒪᓗ ᑖᒃᑯᐊ 

ᑐᓴᖅᑎᑦᑎᕋᑖᓚᐅᕐᒪᑕ ᐊᖏᕈᑎᐅᓕᖅᑐᒥ ᐱᕙᓪᓕᐊᒐᓱᓐᓂᐊᖅᓱᑎᑦ ᑕᒪᒃᑯᐊ ᐊᒪᖅᑯᑦ ᑐᒃᑐᐸᑦᑐᑦ ᐱᔾᔪᑎᒋᓪᓗᒋᑦ. 

ᑐᒃᑐᓕᕆᓂᖅ ᐱᓪᓗᒍ ᓇᒧᑦ ᐱᓱᕝᕕᒋᕙᑦᑕᒥᓂᑦ ᐱᓕᕆᖃᑎᒋᓪᓗᒋᑦ ᐆᒪᔪᓕᕆᔨᖃᑎᒋᔭᖏᑦ ᐊᔪᕐᓇᙱᑦᑕᕌᖓᑦ.  

 

ᒥᓂᔅᑕᐅᔪᖅ ᖃᐅᔨᒪᔪᔅᓴᐅᕗᖅ ᐆᒪᔪᐃᑦ ᑭᒡᓕᖃᙱᒻᒪᑕ ᓄᓇᐅᔪᓂᑦ. ᐃᓱᒫᓘᑕᐅᖃᑦᑕᖅᓯᒪᒻᒪᑦ ᐅᕙᓐᓄᑦ 

ᓄᓇᕗᒻᒥ ᐊᖑᓇᓱᑉᐸᓐᓂᖏᑦ ᐊᒻᒪᖅᑯᓂᑦ ᐃᓄᐃᑦ ᓄᓇᖁᑎᖏᓐᓂ ᐆᒪᔪᕋᓱᕝᕕᒋᔭᖏᓐᓂ, ᓄᓇᑦᓯᐊᒥᑦᑕᐅᖅ 

ᐃᓚᓕᐅᑎᓯᒪᒻᒪᑕ. ᑭᓯᐊᓂ, ᐊᑭᓕᖅᑕᐅᔪᓐᓇᙱᔅᓱᑎᑦ ᐊᒻᒪᖅᑯᓄᑦ ᓇᕝᕚᕋᖓᒥ ᐊᒪᖅᑯᓂᑦ ᓇᕝᕚᕋᔅᓴᓕᑕᕌᖓᒥ.  

 

ᒥᓂᔅᑕᐅᔪᖅ ᑐᓴᖅᑎᑦᑎᔪᓐᓇᖅᐸ ᖃᓄᖅ ᐱᓇᓱᓐᓂᐊᕐᒪᖔᑕ ᐊᖏᕈᑎᐅᓕᖅᑐᒧᑦ ᑕᒪᓐᓇ ᐃᓱᒫᓘᑕᐅᓕᖅᑎᓪᓗᒍ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᕙᑎᓕᕆᓂᕐᒥᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᒪᓕᒐᓕᐅᖅᑎᐅᖃᑎᒐ 

ᐊᐱᕆᒻᒪᑦ. ᐊᐅᓚᔨᔭᒃᑯᑦ ᐅᖃᐅᓯᐅᔪᒻᒥᒻᒪᑦ ᐊᖑᓇᓱᑦᑐᓕᕆᔨᐅᔪᓄᑦ ᖁᕐᓗᖅᑐᒦᑎᓪᓗᑕ ᑕᐃᑲᓂ 

ᒪᑐᐃᖅᑕᐅᑎᓪᓗᒍ ᒥᑦᑕᕐᕕᐅᑉ ᐅᑕᖅᑭᕕᖓ ᐊᒻᒪᓗ ᐊᖑᓇᓱᒃᑐᓕᕆᔨ ᑲᑎᒪᖃᑎᒋᓪᓗᑎᒍ.  

 

ᐅᖃᖅᑏ, ᑖᔅᓱᒪ ᓄᑖᖅ ᐊᖏᕈᑎᐅᓕᖅᑐᖅ ᑖᒃᑯᐊ ᐃᓚᒋᔭᖏᑦ ᐅᖃᖃᑎᒌᖏᓐᓇᓲᕆᔭᕗᑦ ᒐᕙᒪᐅᖃᑎᒋᔭᑦᑎᓐᓄᑦ 

ᓄᓇᑦᓯᐊᕐᒥ ᐊᒻᒪ ᐊᖏᖃᑎᖃᖅᐳᖓ ᑕᒪᒃᑯᐊ ᐆᒪᔪᑦ ᑭᒡᓕᖃᙱᒻᒪᑕᐃᓛᒃ ᐅᕙᒍᑦ ᐃᓄᑦᑎᒍᑦ ᑕᐅᑐᒃᑲᓗᐊᖅᑐᑕ. 

ᓄᓇ ᐃᓱᒪᒋᓪᓗᒍ ᐊᖏᖃᑎᒌᒍᑎᔅᓴᒥᒃ ᕿᓂᕈᓐᓇᑐᔅᓴᐅᕗᒍᑦ ᖃᓕᕇᖃᑦᑕᕐᖓᑕ ᐊᕕᒃᑐᖅᓯᒪᓂᕆᔭᕗᑦ ᑕᒪᒃᑯᐊᓗ 

ᑐᒃᑐᐸᑦᑐᑦ ᐆᒪᔪᐃᑦ ᐊᑦᑐᐃᕙᓐᓂᖏᑕ ᐱᓗᐊᖅᑐᒥ ᑐᒃᑐᓂᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕐᓗ ᐃᓚᒋᐊᕈᑎ, ᒥᔅᑕ ᐊᓇᕕᓗᒃ.  

 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 14 

 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᕐᕕᒻᒥ ᐅᑭᐅᖅ ᐃᒃᓯᕙᓂᖃᖅᑎᓪᓗᑕ, ᒥᓂᔅᑕ ᐅᖃᔪᒻᒪᑦ 

ᑖᓪᕕᓐ ᐊᒻᒪ ᔫᓐᔨᐊᓐ ᑐᒃᑐᖁᑎᖏᑦ ᐅᓪᓗᕆᐊᓇᖅᑐᒦᓐᓂᕋᖅᑕᐅᒻᒪᑕ ᐊᒻᒪᓗ ᑕᐅᑐᒃᑕᐅᓪᓗᑎ 

ᐊᑦᑕᓇᖅᑐᒦᑐᐃᓐᓇᕆᐊᖃᕐᓂᖏᓐᓂᕋᖅᑕᐅᓗᑎᑦ ᒐᕙᒪᑐᖃᒃᑯᑦ ᐆᒪᔪᓂᒃ ᐱᖁᔭᖁᑎᖓᓂ.  

 

ᐅᐱᕐᖔᖅ ᐃᒃᓯᕙᓂᖃᖅᑎᓪᓗᑕ, ᒥᓂᔅᑕ ᐅᖃᔪᙱᒻᒪᑦ ᓄᓇᕗᑦ ᒐᕙᒪᒃᑯᑦ ᐃᑲᔪᖅᑐᐃᓂᖏᓐᓂ ᑐᒃᑐᐃᑦ 

ᐊᑦᑕᓇᖅᑐᒦᒋᐊᖏᑕ. ᒥᓂᔅᑕᐅᔪᖅ ᐅᖃᕈᓐᓇᖅᐸ ᖃᓄᖅ ᑕᒪᓐᓇ ᐊᓯᔾᔨᕈᑕᐅᓂᖓ ᐊᒃᑐᐃᓂᐊᕐᒪᖔᖅ ᐃᓄᐃᑦ 

ᑐᒃᑐᐸᓐᓂᖏᓐᓂ ᑐᒃᑐᖁᑎᒋᔭᑦᑎᓐᓂ ᐊᒻᒪᓗ ᐅᖃᕈᓐᓇᖅᐸᑦ ᓄᓇᕗᑦ ᒐᕙᒪᒃᑯᑦ ᐃᑲᔪᖅᑐᐃᒻᒪᖔᑕᓘᓐᓃᑦ 

ᐊᑦᑕᓇᖅᑐᒦᓐᓂᕋᖅᑕᐅᒍᑎᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᕙᑎᓕᕆᓂᕐᒧᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒐᕙᒪᕗᑦ ᐱᓕᕆᖃᑎᖃᑦᓯᐊᐸᒃᑲᑦᑕ ᐊᓯᖏᑦ 

ᒐᕙᒪᐅᔪᓂᑦ ᒐᕙᒪᑐᖃᒃᑯᓂᓪᓗ ᐊᒻᒪᓗ ᐆᒪᔪᓂᑦ ᑲᑐᔾᔨᖃᑎᖃᖅᐸᑦᑐᑕ ᐆᒪᔪᓕᕆᔨᕐᔪᐊᒃᑯᑎᒍᑦ ᓄᓇᕗᒻᒥ ᑐᒃᑐᐃᑦ 

ᐱᓪᓗᒋᑦ. ᐃᑲᔪᖅᑐᙱᓚᕗᑦ ᑖᒃᑯᐊ ᓇᓗᓇᐃᖅᑕᐅᕈᑎᖃᓕᕈᑎ ᑐᒃᑐᐃᑦ ᐊᑦᑕᓇᖅᑐᒦᒋᐊᖏᓐᓂ. ᒫᓐᓇ 

ᐅᖃᖃᑎᖃᖅᐸᓪᓕᐊᕗᒍᑦ ᒐᕙᒪᑐᖃᒃᑯᑦ ᐆᒪᔪᓄᑦ ᐅᓗᕆᐊᓇᖅᑐᒦᑐᐃᓐᓇᕆᐊᓕᓐᓄᑦ ᐱᖁᔭᖓᓂᑦ ᐊᒻᒪᓗ 

ᓄᓇᕗᑦ ᑕᐅᑐᒃᑕᖏᑦ ᐱᔪᒪᔭᖏᑦ ᓂᐱᖏᓪᓗ ᑐᓴᖅᑕᐅᓯᒪᑦᑎᐊᖁᓪᓗᒋᑦ ᓇᐅᒃᑯᓗᑦᑖᖅ.  

 

ᐅᖃᖅᑏ, ᑕᕝᕘᓇ ᐅᖃᒃᑲᓐᓂᕈᒪᒋᓪᓗᖓ ᐊᒪᖅᑯᓂᑦ ᐃᓚᙵᐃᕙᓐᓂᖅ ᐊᑭᓖᓲᖑᒐᑦᑕ ᖃᐅᔨᓴᕋᔅᓴᐅᔪᓂᑦ 

ᐊᒪᖅᑯᓂᑦ ᑐᒃᑐᓂᒃ ᐃᓱᒫᓘᑕᐅᔪᑦ ᖃᓂᒋᔭᖏᓐᓂ ᕿᑎᕐᒥᐅᓂ ᐱᓗᐊᖅᑐᖅ. ᑕᒪᒃᑯᐊ ᖃᐅᔨᓴᖅᑕᐅᔪᑦ $900-ᒧᑦ 

ᑎᑭᑦᑐᓐᓇᓲᖑᒻᒪᑕ ᐊᒪᖅᑯᒧᑦ ᐊᑕᐅᓯᕐᒧᑦ ᐃᑲᔪᖅᑕᐅᓂᖏᓐᓄᑦ ᑕᕝᕙ ᑐᒃᑐᐃᑦ ᐅᑎᖅᐸᓪᓕᐊᑦᓯᐊᖁᓪᓗᒋᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑦᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅ ᕿᓕᖅᑎ.  

 

ᐊᐱᖅᑯᑦ 1334 - 6(2): ᐃᒥᕐᒧᑦ ᐱᖁᑎᕐᔪᐊᑦ (ᕿᓪᓕᑎ)  

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᒫᓐᓇ ᓇᖏᖅᓯᔾᔪᑎᖃᖅᑐᖓ ᐊᐱᖅᓱᕈᒪᓪᓗᒍ ᒥᓂᔅᑕ ᐃᖏᕐᕋᔪᓕᕆᔨᒃᑯᓐᓄᑦ 

ᐊᑭᑐᔪᖅᓯᐅᑎᓕᕆᔨᓄᑦ. (ᑐᓵᔨᑎᒎᓕᖅᑐᖅ) ᒥᓂᔅᑕ ᖃᐅᔨᒪᔪᔅᓴᐅᒐᒥ ᓄᓇᕗᑦ ᒐᕙᒪᒃᑯᑦ 

ᑎᖅᑎᑦᑎᒋᐊᖃᕐᓂᕋᐃᓕᓚᐅᕐᒥᒻᒪᑕ ᓄᓇᓕᖓᑕ ᕿᑭᖅᑕᕐᔪᐊᖅ. ᑐᓴᕈᑎᐅᔪᖅ ᐅᖃᖅᓱᒋᑦ, ᑖᓐᓇ 

ᐊᑦᑕᓇᖅᑕᐃᓕᒪᓂᕐᒨᖓᔪᖅ ᓱᕈᕐᓇᖅᑐᖃᕐᓂᖓᓄᑦ ᐃᒥᖅᑕᕐᕕᐅᔪᒥ ᐅᖃᐅᓯᐅᓯᒪᓂᖓᓪᓗ ᐊᒻᒪᓗ ᑕᒪᒃᑯᐊ 

ᓴᓗᒻᒪᖅᓴᐅᑏᑦ ᑲᔪᓯᑎᑕᐅᙲᓇᖅᓯᒪᓂᖓᓄᑦ.  

 

ᐅᖃᖅᑏ, ᑕᒪᓐᓇ ᐃᓱᒫᓘᑕᐅᖃᑦᑕᖅᓯᒪᒻᒪᑦ ᓂᕈᐊᖅᑎᖁᑎᒋᔭᓐᓄᑦ ᓄᓇᓕᓐᓂᓪᓗ. ᒥᓂᔅᑕ ᐅᖃᕈᓐᓇᖅᐸ ᖃᓄᖅ 

ᐱᓕᕆᓇᓱᒃᓯᒪᓕᖅᐸᑦ ᑕᒪᓐᓇ ᖃᓄᐃᓕᖓᓕᕈᑎᒋᔭᖓ ᕿᑭᖅᑕᕐᔪᐊᒥ ᐃᒥᕐᒥᒃ ᓴᓗᒻᒪᖅᓴᐃᒍᑎᐅᕙᑦᑐᓄᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔪᓕᕆᓂᕐᒧᑦ ᐊᑭᑐᔪᓕᕆᓂᕐᒧᓪᓗ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᓕᕆᕝᕕᕗᑦ ᐃᖅᑲᓇᐃᔭᖃᑎᖃᑦᓴᐃᓐᓇᖅᐳᖅ 

ᓄᓇᓕᐅᔪᓂᑦ ᑕᒪᒃᑯᐊ ᐃᒥᕐᒥᒃ ᐃᒥᖅᑕᕐᕖᑦ ᓴᓗᒻᒪᖅᓴᐅᑎᖏᑦ ᐃᒥᖅᑕᐅᔪᔅᓴᖅ ᐱᐅᓛᖑᖁᓪᓗᒋᑦ. 

ᐃᓱᒫᓘᑎᖅᑕᖃᕌᖓᑦ, ᐅᖃᖅᑏ, ᓇᓗᓇᐃᖅᑕᐅᓯᒪᓕᕌᖓᓗ ᑲᑐᔾᔨᖃᑎᒋᕙᑦᑕᕗᑦ ᐋᓐᓂᐊᖅᑐᓕᕆᔨᒃᑯᑦ ᑲᒪᕙᑦᑐᑦ 

ᐃᒥᖅ ᖃᓄᐃᙱᓐᓂᖏᓐᓂᒃ ᐱᔭᐅᖃᑕᐅᖃᑦᑕᖁᓪᓗᒋᑦ. ᑕᕝᕘᓇ ᓄᓇᓖᑦ ᑲᑎᒪᔨᖏᓐᓂ ᐱᓇᓱᐊᖃᑎᖃᖅᐸᑉᐳᒍᑦ 

ᑕᕝᕙᓂ ᕿᑭᖅᑕᕐᔪᐊᖅ ᕼᐋᒻᒪᓚᒃᑯᓐᓂ ᑕᕝᕙ ᑖᒃᑯᐊ ᑭᓱᑯᓗᐃᑦ ᖃᓄᕐᓗ ᓱᕈᕐᓇᖅᑐᑦ ᑕᒪᒃᑯᐊ 

ᖃᓄᖅᑑᕈᑕᐅᒍᓐᓇᕐᒪᖔᑕ ᕿᓚᒥᒃᑯᑦ ᐊᑯᓂᒃᑯᓪᓗ ᐱᓇᓱᑉᐳᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅ ᕿᓕᖅᑎ.  

 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 15 

 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᐃᖏᕐᕋᑎᑕᐅᑦᑎᐊᖁᒥᓇᕐᒪᑦ ᐃᒃᐱᒋᒐᔅᓯᐅᓪᓗ ᖁᔭᓐᓇᒦᒃ. ᐅᖃᖅᑏ, 

(ᑐᓵᔨᑎᒎᓕᖅᑐᖅ) ᒪᐃᖑᑎᓪᓗᒍ ᒥᓂᔅᑕᐅᑉ ᐊᓪᓚᕝᕕᖓ ᑐᒃᓯᕋᕈᑎᖃᓚᐅᕐᒪᑕ ᐊᓯᔾᔨᖅᑕᐅᖁᓪᓗᒍ ᕿᑭᖅᑕᕐᔪᐊᒥ 

ᐃᒥᖅᑕᕐᕕᖓᑕ ᓴᓗᒻᒪᖅᓴᐃᕕᒃ ᓄᑖᒥᒃ ᓴᓇᔪᖃᓕᖁᓪᓗᒍ.  

 

ᐅᖃᖅᑏ, ᐱᓕᕆᕝᕕᖓᑕ ᑐᒃᓯᕋᕈᑎᒋᔭᖓ ᒪᓂᒪᕈᑎᒋᔭᖓ ᐃᓱᓗᓚᐅᖅᐳᖅ ᔫᓐ 13, 2025. ᒥᓂᔅᑕᐅᔪᖅ 

ᐅᖃᕈᓐᓇᖅᐸ ᖃᓄᐃᓕᖓᓕᕐᒪᖔᖅ ᐱᓕᕆᕝᕕᖓᑕ ᓇᕝᕚᕋᓱᓐᓂᐊᕐᓂᕆᔭᖓ ᑕᒪᑐᒧᖓ. ᐅᖃᖅᑏ, ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔪᓕᕆᓂᕐᒧᑦ ᐊᑭᑐᔫᑎᓕᕆᓂᕐᒧᓪᓗ, ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᖃᓚᐅᖅᑐᒍᑦ $1.2-ᒥᓕᐊᑦ ᑮᓇᐅᔭᓂᑦ 

ᐸᕐᓇᒍᑎᔅᓴᐅᔪᓂᑦ ᓇᓗᓇᐃᖅᑕᐅᓯᒪᔪᓂᑦ ᐃᒥᕐᓂᑦ ᓴᓗᒻᒪᖅᓴᐃᒍᑎᔅᓴᓂᑦ ᑲᓇᑕᒥ ᐃᓪᓗᓕᐅᕈᑎᔅᓴᓄᑦ 

ᑮᓇᐅᔭᖏᓐᓃᙶᖅᑐᑎᑦ. ᐄ’, ᑖᒃᑯᐊ ᐊᑐᕐᓗᒋᑦ ᑲᔪᓯᒋᐊᕈᑎᒋᒍᒪᔭᕗᑦ ᑭᖑᓪᓕᕐᒥ ᐱᓕᕆᐊᖏᓂᖓᓄᑦ, 

ᑎᑎᕋᐅᔭᖅᑕᐅᓕᕐᓗᓂ ᓴᓇᔭᐅᓕᕐᓗᓂᓗ ᕿᑭᖅᑕᕐᔪᐊᑉ ᐃᒥᓕᕆᕕᖓ ᐊᙳᑎᒍᓐᓇᓂᐊᕐᖓᑦ 

ᐅᖓᑖᓅᒻᒪᕆᓪᓗᓂᓪᓘᓐᓃᑦ ᒪᓕᒐᕐᓂᑦ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᑭᖑᓪᓕᖅᐹᕐᓗ ᐃᓚᒋᐊᕈᑎ, ᒥᔅ ᕿᓕᖅᑎ 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑖᓐᓇ ᓇᓗᓇᐃᑦᑎᐊᖅᑕᐃᑦ ᖁᕕᐊᓇᖅᑐᖅ, ᑕᕝᕙᓂᓪᓗ 

ᑲᑎᒪᔾᔪᑎᒥᓂᕐᓂ ᐃᓕᓯᒪᓂᐊᕐᓂᖓ ᖁᕕᐊᒋᔭᕋ ᓇᖏᖅᓯᔾᔪᑎᒋᓗᐊᒃᑲᓐᓂᕋᒃᑯ ᑭᖑᓪᓕᖅᐹᖅᑐᐸᓪᓕᐊᓕᖅᑎᓪᓗᑕ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᒥᓂᔅᑕ ᑕᐃᒪ ᐃᖅᑲᐅᒪᒻᒪᑦ ᐱᓕᕆᕕᖓ ᑳᓐᑐᕌᒃᒥ ᑐᓂᓯᓚᐅᖅᓯᒪᒻᒪᑕ ᓰᑏᕝᕙ 

2024-ᖑᑎᓪᓗᒍ ᐱᓕᕆᐊᔅᓴᓄᑦ ᐸᕐᓇᐅᑎᓕᐅᕋᔭᖅᑐᒥ ᑲᖏᖅᑐᒑᐱᐅᑉ ᐃᒥᓕᕆᔾᔪᑎᖓᓂ ᓄᑖᓄᑦ 

ᐃᓇᖏᖅᑕᐅᓛᕐᓗᓂ. ᒥᓂᔅᑕ ᓇᓗᓇᐃᖅᓯᒍᓐᓇᓕᖅᑲ ᐅᓪᓗᒥ ᑖᓐᓇ ᐱᓕᕆᐊᖑᔪᖅ ᖃᓄᐃᓕᖓᓕᕐᒪᖔᖅ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔪᓕᕆᔨᒃᑯᓐᓄᑦ ᐱᖁᑎᕐᔪᐊᓕᕆᓂᕐᒧᑦ, ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᒥᐊᒋᐊᖃᖅᑐᖓ ᒪᓕᒐᓕᐅᖅᑎᐅᖃᑎᓐᓄᑦ 

ᑖᓐᓇ ᖃᐅᔨᒋᐊᖅᑳᕆᐊᖃᕐᓂᐊᕋᒃᑯ ᐱᓕᕆᕕᑦᑎᓐᓄᑦ ᖃᓄᐃᓕᖓᓪᓚᑦᑖᓕᕐᒪᖔᑕ ᑲᖏᖅᑐᒑᐱᒻᒧ ᑐᕌᖓᔪᐃᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐊᕐᕕᐊᑦ ᓂᒋᐊᓄᑦ ᒪᓕᒐᓕᐅᖅᑎ, ᒥᔅᑕ ᓴᕕᑲᑖᖅ. 

 

ᐊᐱᖅᑯᑦ 1335 - 6(2): ᕿᑎᕐᒥᐅᓂ ᐊᑯᓂᐅᔪᒧᑦ ᑲᒪᒋᔭᐅᕕᒃ (ᓴᕕᑲᑖᖅ)  

 

ᓴᕕᑲᑖᖅ: ᒪ’ᓇ, ᐅᖃᖅᑏ. ᐊᕐᕕᐊᕐᒥᐅᑦ ᐅᑉᓗᒃᑰᑦᓯᐊᖅᐸᑉHᐃ (ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᐱᖅᓱᕈᒪᔪᖓ 

ᐋᓐᓂᐊᖅᑕᐃᓕᓕᕆᔨᒃᑯᑦ ᒥᓂᔅᑕᖓᓄᑦ, ᐱᕙᓪᓕᐊᔪᒃᑯᑦ ᓴᖅᑭᓚᐅᖅᑐᓂᑦ ᐊᑯᓂ ᐸᖅᑭᔭᐅᕕᔅᓴᒥ ᐃᖃᓗᑦᑑᑦᑎᐊᒥ, 

ᐃᓱᒫᓘᑎᖃᕋᒪᑦᑕᐅᖅ ᓄᓇᖓ ᐱᒋᐊᖅᑕᐅᓛᓕᕐᖓᑦ ᐊᑭᑐᔪᖅᑐᕈᑎᔅᓴᓂ ᓴᓇᔾᔪᑎᔅᓴᓂ 

ᐊᖏᖅᑕᐅᔪᖃᓚᐅᖅᑎᓐᓇᒍ.  

 

ᒥᓂᔅᑕ ᐅᖃᖅᑲᐅᔪᖅ ᒐᕙᒪᑐᖃᒃᑯᓂᒡᒎᖅ ᑮᓇᐅᔭᖅᑖᓛᕐᖓᑕ, ᒐᕙᒪᑐᖃᒃᑯᓐᓂ ᐱᓕᕆᖃᑎᖃᖅᑐᓂ ᑮᓇᐅᔭᓄᑦ 

ᒪᓕᒋᐊᖃᓲᖑᒻᒪᑕ ᑮᓇᐅᔭᐃᑦ ᐊᐅᓚᑕᐅᒋᐊᖃᕈᑎᖏᓐᓂᑦ ᖃᑦᑎᓂᑦ ᑮᓇᐅᔭᓂᑦ ᒐᕙᒪᑐᖃᒃᑯᑦ ᐊᑭᓖᓛᖅᑲᑦ 

ᐊᒻᒪᓗ ᓄᓇᕗᑦ ᒐᕙᒪᖓ ᖃᑦᑎᓂᑦ ᐊᑭᓖᓛᕆᕙᑦ ᑖᔅᓱᒧᖓ ᓄᑖᖑᔪᒧᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐋᓐᓂᐊᖅᑕᓕᓕᕆᔨᒃᑯᑦ ᒥᓂᔅᑕᖓ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓈᖅᖢᒍᓗ ᒪᓕᒐᓕᐅᖅᑎ ᐊᐱᖅᓲᑎᖃᕐᒪᑦ ᑕᒪᑐᒥᖓ. 

ᐃᖃᓗᑦᑑᑦᑎᐊᕐᒧᑦ ᐅᑎᖅHᐃᒪᓚᐅᖅᑎᖢᑕ ᐃᖅᑲᐃᓇᖅᑕᓚᐅᕐᒪᓂᓛᒃ ᑕᒪᓐᓇ ᑲᑐᔾᔨᓗᑕ, ᑖᓐᓇ 

ᐱᒋᐊᕈᑎᒋᓚᐅᕋᑉᑐᒍ ᑕᐃᑲᓂ ᑲᑎᒪᓂᖃᓚᐅᖅᖢᑕ ᒪᓕᒐᓕᐅᖅᑎᓗᑦᑖᑦ ᑲᑎᒪᓚᐅᖅᖢᑕ. ᑕᒪᓐᓇ 

Hᐃᕗᒻᒧᐊᖅᐸᓪᓕᐊᓂᕆᔭᖓ ᐃᓐᓇᐅHᐃᖅᕕᒃ ᐃᖃᓗᑦᑑᑦᑎᐊᕐᒥ ᑕᑯᒃHᐊᐅᑎᑦᓯᖅᑰᖅᑑᒐᓗᐊᖅ ᑕᐅᑐᑦᑕᒃᑯᑦ, 

ᑕᒪᓐᓇ ᑲᑐᔾᔨᖃᑎᒌᓐᓂᖅ, ᖃᓄᖅ ᐃᑲᔪᕐᓂᖃᕈᕐᒪᖔᖅ ᐊᒻᒪ ᑖᒻᓇ ᑐᕌᒐᓕᐊᕆᓚᐅᒐᕗᑦ ᖃᓄᖅ 

ᐱᙳᖅᑎᑉᐸᓪᓕᐊᒻᒪᖔᑉᑎᒍᑦ.  

 

ᒐᕙᒪᑐᖃᒃᑯᑦ ᐊᖏᔪᒥᒃ ᑮᓇᐅᔭᕐᓂ ᐊᖏHᐃᒪᒻᒪᑕ, ᓈᒻᒪᑦᓯᐊᕐᓂᐊᖅᑐᒥᒃ ᑕᕝᕗᖓ Hᐊᓇᔭᐅᓂᕆᔪᒫᖅᑕᖓᓄᑦ 

ᓈHᐊᐅᑎᓂᑦ ᒫᓐᓇ ᐅᖃᐅHᐃᖃᕈᐊᓪᓗᐊᖏᖢᖓ ᑕᒪᒃᑯᐊ ᐊᑭᑦᑐᕋᐅᑎᔪᓕᕆᓃᑦ ᓈᒻᒪᑦᓯᐊᖁᑉᓗᒋᑦ 

HᐅᕕᓂᒃHᐊᒧᑦ ᓈHᐊᐅᑎᓂ ᐅᖃᐅHᐃᖃᕈᐊᓪᓗᐊᖏᖢᖓ ᑭHᐃᐊᓂ ᒪᓕᒐᓕᐅᖅᑎ ᑭᐅᑦᓯᐊᕈᐊᕋᓗᐊᖅᖢᒍ, 

ᒐᕙᒪᑐᖃᒃᑯᓐᓃᙶᕐᓂᐊᖅᑐᑦ ᑮᓇᐅᔭᑦ ᐊᖏᔫᓂᐊᖅᖢᓂ ᐊᒻᒪ ᓈᒻᒪᓐᓂᐊᖅᖢᓂ Hᐊᓇᔭᐅᓂᖓᓄᑦ. ᒪ’ᓇ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑎᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ: ᒪ’ᓇ, ᐅᖃᖅᑏ. ᐅᒡᒍᕐᓇᖅᑑᒐᓗᐊᖅ ᑖᓐᓇ ᒥᓂᔅᑕ ᑭᐅᙱᓪᓚᕆᒻᒪᖓ, ᑖᓐᓇ ᖃᓄᖅ ᐊᖏᑎᒋᔪᒥᒃ 

ᒐᕙᒪᑐᖃᒃᑯᑦ ᐊᑭᓖᓂᐊᖅᒪᖔᑕ ᐊᐱᕆᙱᑕᕋ. ᐊᐱᕆᔭᕋ ᑖᓐᓇ ᑮᓇᐅᔭᖅᑐᕐᓂᐊᕐᓂᐊ ᖃᑦᑎ ᐳᓴᓐᑦ ᑖᒃᑯᐊ 

ᒐᕙᒪᑐᖃᒃᑯᑦ ᐊᑭᓖᓂᐊᖅᐸᓪᓕ?  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐳᓴᓐᑎᖏᑎᒍᑦ ᓇᓗᓇᐃᖅᑕᐅᖁᔨᑐᐃᓐᓇᕋᑖᖅᑐᖓ ᖃᑦᑎᕌᕐᓂᐊᕐᒪᖔᖅ 

ᓴᓇᔭᐅᓂᔅᓴᖓ ᐅᖃᕋᑖᙱᓐᓇᒪ ᒐᕙᒪᑐᖃᒃᑯᓂᒃᑯᐊᖃᐃ 10%-ᒥᒃ, 25%-ᒥᓘᓐᓃᑦ ᐃᑲᔫᑎᖃᓛᖅᑲᑦ 

ᐅᕝᕙᓘᓐᓃᑦ 50%-ᐳᓴᑦ, 75%-ᐳᓴᒥᓪᓘᓐᓃᑦ. ᐅᓇ ᑲᑎᒪᕐᔪᐊᕐᕕᒃ ᖃᐅᔨᒪᒋᐊᖃᕐᖓᑦ. ᐱᕕᖃᕈᓐᓃᕋᑦᑕ 

ᑮᓇᐅᔭᓂᒃ ᑐᒃᓯᕋᒃᑲᓐᓂᕐᕕᔅᓴᖃᔾᔮᒍᓐᓃᕋᑦᑕ ᑭᖑᓪᓕᕐᒧᑦ ᒐᕙᒪᐅᔪᒧᑦ ᑕᐃᒪᐃᒋᐊᖃᕋᔭᕐᖓᑕ. ᑕᐃᒃᑯᐊᓗ 

ᑭᖑᓪᓕᐅᓛᖅᑐᐃᑦ ᐊᔾᔨᒋᙱᑕᖏᓐᓂᒃ ᓯᕗᓪᓕᐅᖁᔨᑐᐃᓐᓇᕆᐊᖃᕆᓪᓗᑎᒃ.  

ᐃᖃᓗᓐᓂ ᐊᑯᓂᒃ ᐸᖅᑭᔭᐅᕕᒃᓴᖅ ᐱᔭᕇᖅᑕᐅᓴᕋᐃᓐᓂᖅᓴᐅᖁᔨᑐᐃᓐᓇᕆᐊᓕᒃ, ᐅᕝᕙᓘᓐᓃᑦ ᒪᒃᑯᒃᑐᓂᒃ 

ᐃᓅᓱᑦᑐᓂᒃ ᑲᒪᓂᖅᓴᐅᒍᒪᑐᐃᓐᓇᕆᐊᓕᒃ ᐃᒻᒥᓃᖅᑐᖃᖃᑦᑕᓗᐊᕐᓂᖓ ᐱᔾᔪᑎᒋᓪᓗᒍ. ᒥᓂᔅᑕ ᐊᐱᕆᕋᑖᖅᑕᕋ 

ᒐᕙᒪᑐᖃᒃᑯᓐᓄᑦ ᐊᖏᖃᑎᒌᒍᑎᒥᒃ ᓕᐅᕋᐃᒐᑦᑕ, ᒐᕙᒪᑐᖃᒃᑯᑦ ᐃᒪᓐᓇᓂᒃ ᐊᑭᓖᑦᑕᓂᐊᖅᑯᑦ ᐊᒻᒪᓗ 

ᐊᕕᒃᑐᖅᓯᒪᓂᖏᑦ ᐃᒪᓐᓇ ᐳᓴᒥᒃ ᐊᑭᓖᒋᐊᖃᕆᓪᓗᑎᒃ.  

 

ᐊᐱᕆᒃᑲᓂᖅᑲᕋ ᒥᓂᔅᑕ, ᖃᑎᑦ ᐳᓴᒥᒃ ᐊᑭᓖᒐᔭᖅᑲᑦ ᐃᓐᓇᒃᑯᕕᔅᓴᒧᑦ ᐃᖃᓗᒃᑑᑎᐊᕐᒥ? ᖁᔭᓐᓇᒦᒃ, ᐅᖃᖅᑏ.     

 

ᐅᖃᖅᑎ (ᑐᓵᔨᑎᒍᑦ): ᐋᓐᓂᐊᖅᑕᐃᓕᒪᔪᓕᕆᔨᒃᑯᑦ ᒥᓂᔅᑕᖓ, ᒥᔅᑕ ᒪᐃᓐ.  

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᐄ’, ᑐᑭᓯᔭᕋ. ᐊᒻᒪᓗᑦᑕᐅᖅ ᖁᔭᓕᓪᓗᒍ ᖃᐅᔨᒍᒪᓂᕆᔭᖓ 

ᒪᓕᒐᓕᐅᖅᑎᐅᖃᑎᒻᒪ. ᓈᓴᐅᑎᓂᑦ ᑕᐃᓯᒍᒪᙱᑦᑎᐊᕋᒪ ᑭᓯᐊᓂ. ᑭᓯᐊᓂ ᒪᑐᐃᖓᐃᓐᓇᕋᓗᐊᖅᑐᖅ ᐊᓪᓚᕝᕕᒐ 

ᐅᖃᖃᑎᒋᔭᐅᒍᒪᓐᓂᕈᒪ ᑕᓚᕖᓴᒃᑯᑦ ᑕᑯᓐᓈᖅᑕᐅᖏᓪᓗᓄ.  

 

ᐊᒻᒪᑦᑕᐅᖅ ᓇᓗᓇᐃᖅᑐᐃᕕᒋᔪᓐᓇᖅᑕᒃᑲ ᒪᓕᒐᓕᐅᖅᑏᑦ ᑕᓚᕖᓴᒃᑰᖏᓪᓗᑕ ᑐᓴᕈᒪᓪᓚᕆᑉᐸᑕ. ᑭᓯᐊᓂ, 

ᐊᖏᖃᑎᒌᒍᑎᑖᕋᓱᓐᓂᕆᕙᑦᑕᖓ ᑖᓐᓇ ᓴᐳᒻᒥᒋᐊᖃᕋᒃᑯ ᓴᓇᔭᐅᕙᓪᓕᐊᓂᖓᓅᖅᑎᓪᓗᒍ, ᒐᕙᒪᑐᖃᒃᑯᑦ 

ᐊᖏᔪᑲᓪᓛᓗᒻᒥᒃ ᐊᑭᓖᒍᓐᓇᕐᓂᐊᕐᓂᕋᕐᖓᑕ ᑖᔅᓱᒧᖓ ᖁᔭᓕᓪᓗᒋᓪᓗ. ᑖᓐᓇ ᐊᐃᑉᐸᕆᓂᐊᓕᕐᖓᒍ ᐊᑯᓂ 

ᐸᖅᑭᔭᐅᕕᔅᓴᐅᔪᖅ ᓄᓇᕗᒻᒥ, ᒐᕙᒪᑐᖃᒃᑯᓐᓄᑦ ᑮᓇᐅᔭᖃᖅᑎᑕᐅᒍᓐᓇᖅᑐᖅ ᑖᓐᓇᑦᑕᐅᖅ ᐅᐱᒋᔭᕆᐊᓕᕗᑦ. 

ᒪᓕᒐᓕᐅᖅᑎᐅᖃᑎᒃᑲᓗ ᐅᕙᓂ ᖁᔭᓐᓇᒦᖅᑲᒃᑲ ᑎᑎᕋᐅᔭᖅᑕᐅᔾᔪᑎᔅᓴᖏᓐᓂ ᑮᓇᐅᔭᓂ ᐊᖏᔪᒻᒪᑕ ᐅᓪᓗᒥᒧᑦ 

ᑕᐃᒪᐃᓕᖓᑏᑦᑎᒍᓐᓇᓕᖅᑐᑎᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑎ ᐊᐱᖅᑯᑎ, ᒥᔅᑕ ᓴᕕᑲᑖᖅ.  

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᓱᓕᔪᖅ. ᑲᑎᒪᕐᔪᐊᕐᕕᒃ ᑎᑎᕋᖅᑕᐅᒍᑎᔅᓴᖏᓐᓂ 

ᐊᖏᓚᐅᖅᓯᒪᔪᖅ ᑲᑎᒪᕐᔪᐊᕐᕕᒃ ᐊᖏᓚᐅᖅᓯᒪᙱᑦᑐᖅ ᓴᓇᔭᐅᒍᑎᔅᓴᖏᓐᓂᒃ ᑮᓇᐅᔭᓂᑦ. ᐊᔾᔨᒌᙱᑦᑎᐊᕐᖓᑕ 

ᑎᑎᕋᐅᔭᖅᑕᐅᓂᖓᓗ ᐊᒥᓱᐊᓗᐃᑦ ᓄᓇᕗᒻᒥ ᑎᑎᕋᐅᔭᖅᑕᐅᕙᑦᑐᐃᑦ ᓴᓇᔭᐅᙲᓇᖅᑐᑎᓪᓗ. ᖃᐅᔨᒪᙱᑦᑐᒍᑦ 

ᑖᓐᓇ ᑕᐃᒪᐃᓐᓂᐊᕐᒪᖔᖅ, ᑕᐃᒪ ᑭᖑᓪᓕᕐᒥᒃ ᒐᕙᒪᐅᓛᖅᑐᐃᑦ ᐱᔭᔅᓴᖅᑖᕆᒍᒪᔭᒥᓂᒃ ᐋᖅᑭᑦᑎᕆᓛᕐᒥᒻᒪᑕ, 

ᓯᕗᓪᓕᐅᕈᔭᒥᓂᓪᓗ ᐋᖅᑭᑦᑎᕆᓗᑎᑦ. ᒫᓐᓇ ᓈᒻᒪᓯᔾᔭᐅᓛᓕᕋᑦᑕ ᐱᓇᓱᐊᕈᓰᒃ ᒪᕐᕉᑦᑎᐊᓐᓂᒃ.  

ᒫᓐᓇᓗ ᓯᕗᓂᕆᓛᖅᑕᑦᑎᓐᓂ ᐊᑦᑐᐃᓗᐊᕈᓐᓇᐃᓪᓕᒐᑦᑕ. ᓇᓗᓇᙱᑦᑎᐊᓕᕐᖓ ᐱᔭᕆᐊᑭᑦᑐᑯᓗᒃ ᑖᓐᓇ 

ᑮᓇᐅᔭᓂᑦ ᐱᔾᔪᑕᐅᖃᑦᑕᖅᑐᖅ ᒐᕙᒪᑐᖃᒃᑯᓐᓂ ᑐᓴᖅᑕᐅᔮᙱᒻᒪᑦ ᓄᓇᕗᒻᒥᐅᓄ. ᐊᑭᓕᒫᕌᓗᐊ ᓴᓇᔭᐅᑎᓪᓗᒍ 

ᑐᓴᕈᒪᓪᓗᒍ ᐊᐱᖅᑯᑎᒋᖅᑲᐅᙱᑕᕋ, ᑲᖏᖅᓯᓂᕐᒦᑦᑐᖅ ᑕᐃᓐᓇᑐᐊᖅ $100-ᒥᓕᐊᓐᕌᓗᐊᕐᖓᑦ.  

 

ᑕᐃᒪᓕ ᖃᑦᑎ ᐳᓴᓐᑎᒥ ᒐᕙᒪᑐᖃᒃᑯᑦ ᐊᑭᓖᓛᕐᓗᑎ ᓄᓇᕗᓪᓗ ᐊᑭᓖᓛᕐᓗᓂ ᐅᖃᖅᑐᖃᙱᒻᒪᑦ, 

ᐊᕝᕙᓪᓗᐊᖏᑦᑕᐅᖅ ᐊᐅᓚᑦᑎᔨᐅᔪᐃᑦ ᐊᔾᔨᓕᐅᖅᑕᐅᔭᖅᑐᒻᒪᕆᔪᔪᐃᑦ ᑲᔪᓯᙱᑐᐃᓐᓇᕆᐊᓕᐊᓘᑎᓪᓗᒍ. ᑕᐃᒪᓕ 

ᐊᐱᕆᒃᑲᓐᓂᖅᑲᕋ ᖃᑦᑎᕌᕋᔭᖅᑲ ᑖᓐᓇ ᐊᑯᓂ ᐸᖅᑭᔭᐅᕕᔅᓴᖅ. ᑲᔪᓯᓛᖅᐸᓪᓚᐃᔪᖅ 

ᑲᔪᓯᙱᑐᐃᓐᓇᕆᐊᖃᖅᑐᕐᓘᓐᓃᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐋᓐᓂᐊᖃᖅᑕᐃᓕᔪᓕᕆᔨᒃᑯᑦ ᒥᓂᔅᑕ, ᒥᔅᑕ ᒪᐃᓐ.  

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᐃᓛᒃ, ᐊᖏᖃᑎᒋᙱᙳᓱᒃᑲᒃᑯ ᐊᐱᖅᑯᑎᖓ 

ᑕᐃᒪᐃᓕᖓᑎᓪᓗᖓ. ᐊᑕᐅᓯᐅᑉ ᐊᔾᔨᓕᐅᖅᑕᐅᕕᒋᔪᓐᓇᖅᑕᖓ ᐊᓯᒃᑲᓐᓂᖓᓕ ᑕᐃᒪ ᐊᓯᐊᓄᑦ 

ᑕᑯᓐᓈᖅᑕᐅᑎᓪᓗᒍ ᓴᖅᑭᔮᑦᑎᐊᖅᑐᑯᓘᕗᒍ ᒐᕙᒪᐅᓪᓗᑕ.  

 

ᐃᖃᓗᑦᑑᑦᑎᐊᕐᒦᑦᑎᓪᓗᑕ ᐊᔾᔨᓕᐅᖅᑕᐅᓚᐅᕐᒥᒐᑦᑕᐃᓛᒃ ᑖᕙᓃᒃᑲᑦᑕ, ᐊᒻᒪᑦᑕᐅᖅ ᐳᓛᕆᐊᖃᑦᑕᓚᐅᖅᑐᖓ 

ᐃᖅᑲᓇᐃᔭᖅᑎᑦᑎᐊᕚᓗᑦᑎᓐᓂ ᕿᑎᕐᒥᐅᓂ ᐋᓐᓂᐊᕐᕕᖏᓐᓂ, ᐊᒻᒪᑦᑕᐅᖅ ᖁᕕᐊᓱᓪᓚᕆᓚᐅᖅᑐᖓ 

ᐃᓐᓇᒻᒪᕆᓐᓂ ᐅᖃᖃᑎᖃᕈᓐᓇᕋᒪ ᐃᖃᓗᑦᑑᑦᑎᐊᕐᒥᐅᑕᓂᓪᓗ ᐊᔪᕈᑎᖃᖅᑐᓂᑦ ᑎᒥᒃᑯᑦ.  

 

ᐊᖏᖃᑎᒋᙱᓇᒃᑯᐃᓛᒃ ᑕᐃᒫᒃ ᐊᐱᖅᑯᑎᖃᕐᓂᖓ ᐊᔾᔨᓕᐅᖅᑕᐅᔭᖅᑐᑐᐃᓐᓇᖅᑐᒥᓂᐅᓂᕋᐃᔪᖅ ᐅᓪᓗᒥ 

ᐅᖃᖅᑎᓪᓗᖓ ᖁᔭᓕᓂᕋᖅᑲᐅᔪᖓ ᐃᖃᓗᑦᑑᑦᑎᐊᕐᒥᐅᓂ ᑐᙵᓱᑦᑎᑕᐅᔪᒐᑦᑕ ᑕᐃᑲᓂ.   

ᑖᒃᑯᐊᓕ ᐃᓗᓕᖏ ᖃᑦᑎᕌᕋᔭᕐᒪᖔᖅ ᖃᑦᑎᕌᕐᓂᕐᒪᖔᖅ ᐊᐅᓪᓚᕐᓂᕆᔪᔭᕋ ᑖᒃᑯᐊ ᑲᑎᑎᕈᓐᓇᕐᒥᔭᒃᑲᑦᑕᐅᖅ, 

ᐊᑐᐃᓐᓇᕈᕐᓗᒋᑦ ᐊᒻᒪᓗᑦᑕᐅᖅ ᑐᙵᓱᑦᑎᑲᓐᓂᕈᒪᕙᕋ ᑲᑎᒪᖃᑎᐅᒍᒪᓐᓂᕈᒪ ᓇᓗᓇᐃᖅᑐᐃᖁᔭᐅᓐᓂᕈᒪᓘᓐᓃᑦ 

ᒪᑐᓯᒪᔪᒦᓪᓗᑕ. ᓱᕈᐃᓂᐅᓴᙱᓪᓗᖓ ᐱᕙᓪᓕᐊᔾᔪᓯᐅᔪᓂᑦ ᐱᒻᒪᕆᐊᓘᔪᒧᑦ ᐊᖏᕈᑎᓕᐊᖑᔪᒧᑦ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐊᒡᒎᑉ ᒪᓕᒐᓕᐅᖅᑎᖓ, ᒥᔅ ᖁᐊᓴ.  

 

ᐊᐱᖅᑯᑦ 1336 - 6(2): ᐃᒥᕐᒧᑦ ᐱᖁᑎᕐᔪᐊᑦ ᐃᒡᓗᓕᒻᒥ (ᖁᐊᓴ)  

 

ᖁᐊᓴ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᑲ ᑐᕌᖓᙳᓱᑦᑐᑦ ᐃᖏᕐᕋᔪᓕᕐᓂᕐᒧᑦ 

ᐱᖁᑎᕐᔪᐊᓕᕆᓂᕐᒧᓪᓗ ᒥᓂᔅᑕᐅᔪᒧᑦ. ᒥᓂᔅᑕ ᑕᐃᒪ ᖃᐅᔨᒪᔪᔅᓴᐅᒻᒪᑦ ᓄᓇᕗᑦ ᒐᕙᒪᖓ ᐃᒥᕐᓂ 

ᑎᖅᑎᑎᑦᑎᖅᑳᖃᑦᑕᖁᔨᔪᒻᒪᑕ ᐃᓪᓗᓕᒻᒥᐅᓂᑦ, ᐅᖃᐅᔾᔨᒋᐊᕈᑎ ᐃᒪᐃᓕᖓᔪᔪᕐᖓᐃ “ᑖᓐᓇ ᐊᑦᑕᓇᖅᑐᒦᖁᓇᒋᑦ 

ᐱᔾᔪᑎᒋᓪᓗᒍ ᐃᒪᖓ ᐃᓱᓗᐊᓕᕐᖓ” ᑕᐃᒪᐃᓕᖓᔪᒻᒪᑦ.  

 

ᐅᖃᖅᑏ, ᖁᕕᐊᓱᓚᐅᕐᒥᔪᖓᑦᑕᐅᖅ ᑖᓐᓇ ᐱᓕᕆᕕᖓ ᐊᖏᕈᑎᑖᕈᑎᒥᒃ ᐱᒐᓱᐊᕋᔅᓴᕐᓂ ᓴᖅᑭᖅᓯᓚᐅᖅᓯᒪᒻᒪ 

ᔪᓚᐃ 2024-ᖑᑎᓪᓗᒍ, ᐱᓕᕆᐊᔅᓴᓂᑦ ᓴᖅᑭᖅᓯᓪᓗᑎᒃ ᓄᑖᕐᒥ ᐃᒥᓕᕆᔾᔪᑎᒋᒐᔭᖅᑕᖓᓄᑦ ᐃᓪᓗᓕᒻᒥᐅᑦ. 

ᐊᖏᖃᑎᒌᒍᑎᒎᖅ ᑐᓂᔭᐅᓐᓂᕐᖓᑦ ᓰᑏᕝᕙ 2024-ᖑᑎᓪᓗᒍ, ᑖᓐᓇ ᐊᖏᖃᑎᒌᒍᑎᑖᕋᓱᐊᕈᒪᔪᓄᑦ ᑐᔅᓯᕋᐅᑎᒃ 

ᐅᖃᖅᓯᒪᔪᒻᒪᑦ ᑭᖑᓪᓕᖅᐹᕉᖅ ᑐᓂᔭᐅᒋᐊᖃᓛᕐᖓ ᑕᖅᑭᕆᓛᖅᑕᑦᑎᓐᓂ ᐅᑦᑑᕝᕙ 2025-ᖑᓕᖅᑲᑦ. ᒥᓂᔅᑕ 

ᓇᓗᓇᐃᖅᓯᒍᓐᓇᓕᖅᑲ ᐅᓪᓗᒥ ᑖᓐᓇ ᖃᓄᐃᓕᖓᓕᕐᒪᖔᖅ ᐱᓕᕆᐊᖑᓂᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ ᐃᖏᕐᕋᔪᓕᕆᓂᕐᒧᑦ ᐱᖁᑎᕐᔪᐊᓕᕐᓂᕐᒧᓪᓗ ᓄᓇᕗᒻᒥ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓪᓗᓕᒃ ᐊᒻᒪ ᐊᓯᖏᓪᓗ 

ᑎᖅᑎᑎᑦᑎᖃᑦᑕᖅᑳᖃᑦᑕᖁᔭᐅᓕᓲᖑᒻᒪᑕ ᐃᓛᓐᓂᒃᑯᑦ, ᐊᒻᒪᑦᑕᐅᖅ ᐃᓛᓐᓂ ᐊᕐᕌᒎᑉ ᐃᓗᐊᓂ 

ᑕᐃᒪᐃᔾᔮᓱᖑᓪᓗᑎᒃ. ᑖᓐᓇ ᐱᓕᕆᐊᕆᒍᒪᒐᑦᑎᒍᑦ ᐊᑕᐅᓯᐅᙱᒻᒪᕆᑦᑐᒥᒃ ᓄᑖᕈᕆᐊᖅᑕᐅᖁᔨᓂᐊᕋᑦᑕ, 

ᓄᑖᕐᓂᓪᓗ ᐃᒥᓕᕆᔾᔪᑎᑖᕐᓗᑎᒃ ᐊᖑᒻᒪᑎᒍᓐᓇᕐᓂᐊᖅᑐᓂ ᐅᖓᑖᓅᒻᒪᕆᓪᓗᑎᓪᓘᓐᓃᑦ ᐃᒥᐅᑉ ᒪᓕᒐᖏᓐᓂᑦ. 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 18 

 

 

ᐄ’, ᐊᑕᐅᓯᐅᙱᒻᒪᕆᑦᑐᖅ ᑎᑎᕋᐅᔭᖅᑕᐅᓂᖓᓃᒻᒪᑦ ᓱᓕ ᑲᔪᓯᒋᐊᖅᑎᒐᓱᑦᑕᕋᓗᐊᕗ ᐱᔭᕇᖅᑕᐅᖁᓪᓗᑎᒍ, 

ᐸᕐᓇᑕᐅᓂᕐᒨᓕᕐᓗᓂ ᑲᖏᖅᑐᒑᐱᒻᒧᑦ, ᓴᓪᓕᕐᒧᑦ, ᐊᒻᒪᓗ ᐃᓪᓗᓕᒻᒧᑦ. ᐃᓪᓗᓕᕆᓂᕐᒧᑦ ᐱᖁᑎᕐᔪᐊᓕᕆᔾᔪᑎᔅᓴᓂ 

ᑲᓇᑕᒥ ᑮᓇᐅᔭᖅᑖᕈᓐᓇᖅᓯᒪᔪᒍᑦ ᑭᖑᓪᓕᕐᒥ ᐱᓕᕆᐊᖑᔾᔪᑎᔅᓴᖏᓐᓂᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅ ᖁᐊᓴ.  

 

ᖁᐊᓴ: ᖁᔭᓐᓇᒦᒃ ᐅᖃᖅᑎᑦᑎᔨ. (ᑐᓵᔨᑎᒎᓕᖅᑐᖅ) ᒥᓂᔅᑕ ᑕᐃᒪᑦᑕᐅᖅ ᖃᐅᔨᒪᓪᓚᕆᒻᒪ ᒫᓐᓇ 

ᒪᓕᒐᓕᐅᕐᕕᐅᔪᖅ ᓄᖅᑲᓛᓕᕐᖓᑦ ᓈᒻᒪᓯᔾᔭᐅᓗᑎᒃ, ᐊᒻᒪ ᑭᖑᓪᓕᕐᒥᒃ ᒐᕙᒪᐅᓛᖅᑐᖅ ᓅᕖᕝᕙᒥ ᑭᓯᐊᓂ 

ᐱᒋᐊᓛᕐᒥᒻᒪᑦ. ᒐᕙᒪᒃᑯᑦ 2026-ᒥ 2027-ᒧ ᐊᑭᑐᔪᖅᑐᕈᑎᔅᓴᖏᑦ ᒥᔅᓴᐅᓯᔭᐅᓯᒪᔪᑦ ᓴᖅᑭᖅᑕᐅᓛᕐᖓᑕ ᑭᓯᐊᓂ 

ᐅᑭᐅᒃᑯᑦ ᐃᔅᓯᕚᕐᓂᖃᓕᖅᑲᑕ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᐱᓕᕆᕕᖓ ᓱᑯᑦᑎᐊᓃᓕᕐᒪᖔᖅ ᐸᕐᓇᑕᐅᓂᖓ ᐱᓪᓗᒍ ᐃᒥᓕᕆᔾᔪᑎᔅᓴᖓ 

ᐃᓪᓗᓕᐅᑉ ᓄᓇᓕᖓᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᒋᔭᐅᔪᖅ ᐃᖏᕐᕋᔪᓕᕆᓂᕐᒧᑦ ᐱᖁᑎᕐᔪᐊᓕᕐᓂᕐᒧᓪᓗ ᓄᓇᕗᒻᒥ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ’, ᐅᖃᒃᑲᓐᓂᕐᓗᖓᐃᓛᒃ 

ᖃᑦᑎᒻᒪᕆᐅᒻᒪᑕᐃᒃᑯᐊᑭᐊᖅ ᓄᑖᕈᕆᐊᖅᑕᐅᒋᐊᓖᑦ ᐃᒥᓕᕆᕖᑦ ᑖᒃᑯᐊ ᓴᓇᔭᐅᒍᓐᓇᖅᓯᕙᓪᓕᐊᖁᒐᑦᑎᒍᑦ, 

ᓴᓇᔭᐅᓂᕐᒨᕈᓐᓇᖅᓯᕙᓪᓕᐊᖁᒐᑦᑎᒍ. ᐄ, ᑕᕝᕙᓂ ᐊᑭᑐᔪᖅᑐᕈᑎᔅᓴᓕᕆᓕᕈᑦᑕ ᓂᕈᐊᕐᓇᐅᒻᒪᓂᓛᒃ 

ᑕᖅᑭᕆᓛᖅᑕᑎᓐᓐᓂ ᑕᐃᒪ ᐊᑐᑲᐃᓐᓇᕐᓂᐊᖅᑐᓂ ᐊᑭᑐᔪᖅᑐᕈᑎᔅᓴᓂ ᑐᔅᓯᕋᓛᖅᑐᒍᑦ ᐅᑭᐊᔅᓵᖅ 

ᐃᔅᓯᕚᕐᓂᕆᔭᑦᑎᓐᓂ ᑕᕝᕙᓂ.  

 

ᓄᑖᕐᓂᑦ ᓴᓇᔾᔮᓛᙱᒃᑲᓗᐊᖅᑐᒍᑦ ᐃᓪᓗᓕᒻᒥ, ᑖᒃᑯᐊ ᐸᕐᓇᑕᐅᒍᑎᔅᓴᖏᑦ ᖃᐅᔨᒃᑲᖅᑕᐅᒍᑎᔅᓴᖏᓪᓗ 

ᐊᖏᖅᑕᐅᓯᒪᓕᕋᓗᐊᕐᖓᑕ ᑲᖏᖅᑐᒑᐱᒻᒧᑦ ᐃᓪᓗᓕᒻᒧᓪᓗ. ᑖᒃᑯᐊ ᐱᔭᕇᖅᑕᐅᑉᐸᑕ ᑭᖑᓪᓕᕐᒧᑦ 

ᑎᑎᕋᐅᔭᖅᑕᐅᒍᑎᔅᓴᖏᓐᓂᑦ ᓴᓇᔭᐅᒍᑎᔅᓴᖏᓐᓂᓪᓗ ᑐᔅᓯᕋᓛᖅᑐᒍᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂ ᑭᖑᓪᓕᖅᐹᕐᒥᓗ ᐊᐱᖅᑯᑏᑦ, ᒥᔅ ᖁᐊᓴ.  

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓂᕆᐅᒍᒻᒪᓐᓇᖅᑑᒐᓗᐊᖅ ᐃᒪᖃᐅᑎᒋᒐᔭᖅᑕᑦᑎᓐᓂ ᐱᐅᓂᖅᓴᒥᒃ 

ᐱᔪᓐᓇᕐᓂᐊᕐᓂᕋᖅᑕᐅᓗᑕ ᓄᖅᑲᓚᐅᙱᓂᑦᑎᓐᓂ ᑐᓴᕈᒥᓇᕐᓇᖅᑑᒐᓗᐊᖅ ᑭᓯᐊᓂ.  

 

(ᑐᓵᔨᑎᒎᓕᖅᑐᖅ) ᐱᓕᕆᕕᐅᔪᑦ ᑐᒃᓯᕋᖅᓯᒪᒻᒪᑕ ᑐᒃᓯᕋᐅᑎᖏᒍᑦ ᐊᖏᕈᑎᑎᒍᑦ ᐱᓇᓱᒍᑏᑦ ᐃᒪᓐᓇ 

ᐅᖃᖅᓯᒪᒻᒪᑕ “ᓄᑖᕉᖅ ᐃᒥᕐᒧᑦ ᓴᓗᒻᒪᖅᓴᐃᔾᔪᑏᑦ ᐃᓪᓗᓕᒻᒥ ᐱᔭᕆᐊᖃᕐᒪᑕ ᐊᖑᒻᒪᑎᓂᐊᕐᒪᑕ ᑐᕌᕆᔭᖏᓐᓄᑦ 

ᑲᓇᑕᒥ ᒪᓕᒐᖏᓐᓂ ᑲᓇᑕᒥ ᐃᒦᑦ ᐲᔭᕆᐊᖃᕐᓂᖏᓐᓄᑦ ᐊᒻᒪᓗᑦᑕᐅᖅ ᐃᓱᕈᓐᓃᑦᑎᐊᖁᓪᓗᒍ ᐃᒥᖏᑦ”.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᓇᓪᓕᐊᖅ ᖃᓄᐃᑦᑐᓂ ᒐᕙᒪᑐᖃᒃᑯᓐᓂ ᑮᓇᐅᔭᓂ ᐱᓂᐊᕐᒪᖔᑕ ᓄᓇᕗᒻᒥᐅᓂ 

ᐊᖑᒻᒪᑎᓕᖁᓪᓗᒍ ᐃᒥᕐᒧᑦ ᒪᓕᒐᖏᓐᓂᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔾᔪᑎᓕᕆᔨᒃᑯᓐᓄᑦ ᐱᖁᑎᕐᔪᐊᓕᕆᓂᕐᒧᓪᓗ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐃᖅᑲᓇᐃᔭᖃᑎᒋᖃᑦᑕᕋᑦᑎᒍ 

ᒪᓕᒐᕋᓛᓕᕆᔩᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂ ᑕᒪᓐᓇ ᓯᒧᒧᐊᑦᑎᐊᖁᓪᓗᒍ ᖃᓚᑦᑎᑦᑎᖃᑦᑕᕆᐊᖃᕐᓂᖅ 

ᐃᒥᕐᒥᒃ ᓄᓇᕗᒻᒥᐅᓂ ᓴᐳᒻᒥᒃᓯᖁᓪᓗᒋ. ᐊᒻᒪᓗᑦᑕᐅᖅ ᐊᑦᑕᓇᔾᔭᐃᖅᓯᒪᓂᕐᒧᑦ ᐅᓗᕆᐊᓇᙱᖁᓪᓗᒋᑦ 

ᐃᓕᓐᓂᐊᕈᑏᑦ ᑎᑎᕋᖅᓯᒪᔪᑦ ᐊᔪᕈᖅᓯᐅᔾᔨᓯᒪᔪᐃᓂᓛᒃ ᓂᕈᐊᖅᑎᒋᓯᒪᔭᑦᑎᓐᓄᑦ ᑐᓂᔭᐅᓯᒪᔪᑦ ᑖᒃᑯᐊ ᒪᓕᒐᕋᓛᑦ 

ᐃᒥᕐᒧᑦ ᑐᕌᖓᔪᑦ ᑐᕌᖓᔪᑦ ᐱᑐᖃᐅᓕᕐᒪᑕ, ᐃᓕᓴᖅᓯᔪᒍᓪᓗ ᐱᒻᒪᕆᐅᒻᒪᑦ ᑕᒪᓐᓇ ᐊᖑᒻᒪᑎᔭᕆᐊᖃᕋᑦᑕ 

ᒪᓕᒐᕋᓛᕆᔭᖏᓐᓂ ᒐᕙᒪᑐᖃᒃᑯᑦ. ᑮᓇᐅᔭᓃᓪᓗ ᐱᓇᓱᑦᑐᒍᑦ ᑕᒪᑐᒧᖓ ᑭᐅᓇᓱᓐᓂᐊᕋᑦᑕ 

ᐊᑐᖅᑕᐅᑦᑎᐊᕋᓱᑦᑐᓪᓗ ᑕᒪᓐᓇ ᑖᒃᑯᐊ ᐊᑐᖅᑕᐅᑦᑎᐊᕐᓗᑦᑎ ᐅᓄᑲᓪᓚᓐᓂᖅᓴᓄᑦ ᐱᓕᕆᔪᓐᓇᕐᓂᐊᕋᑦᑕ 

ᐊᑐᕈᓐᓇᕐᓂᐊᖅᑐᓄᑦ ᑕᒪᒃᑯᓄᖓ. ᖁᔭᓐᓇᒦᒃ, ᐅᖃᖅᑏ. 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 19 

 

 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ ᓯᓈᓄᑦ ᒪᓕᒐᓕᐅᖅᑎ, ᒥᔅ ᐳᕉᔅᑐ.  

 

ᐊᐱᖅᑯᑦ 1337 - 6(2): ᖃᖓᑕᓲᓕᕆᔩᑦ (ᐳᕉᔅᑐ)  

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᙵᓱᒋᑦᑎ ᐃᓘᓐᓇᓯ ᐊᒻᒪᓗᑦᑕᐅᖅ ᑖᒃᑯᐊ ᒪᒥᐊᑉᐳᖓ ᑯᓱᒐᒃᑯᓐᓄ 

ᐃᓚᒌᓄᓪᓗ ᐊᒻᒪ ᒥᔅᑕ ᒍᕇᓐᓕ ᐃᓚᒋᔭᖏᓐᓄᑦ. ᐊᐃᑦᑖᖑᒐᓗᐊᖅ ᑭᖑᓂᖃᓇᕐᓂᐊᖅᑐᖅ. ᐅᖃᖅᑏ, 

ᐊᐱᖅᑯᑎᒋᓂᐊᖅᑕᕋ ᑖᒃᑯᐊ ᒥᓂᔅᑕᖓᓐᓄ ᐃᖏᕐᕋᔾᔪᑎᓕᕆᔨᒃᑯᑦ ᐱᖁᑎᕐᔪᐊᓕᕆᔨᒃᑯᓪᓗ.  

 

ᐅᖃᖅᑏ, ᑖᒃᑯᐊ ᔪᓚᐃᖑᑎᓪᓗ ᒐᕙᒪᒃᑯᑦ ᐊᕐᕌᒍᓄᑦ ᖁᓕᓄᑦ ᐊᐅᓪᓚᑲᑕᓐᓂᕐᒧᑦ ᑲᓇᐃᑎᐊᑦ ᓄᐊᑦᑯᑦ 

ᓇᒻᒥᓂᖃᖅᑐᑦ ᐊᖏᖃᑎᒌᒍᑎᒋᔭᐅᓚᐅᕐᒪᑕ ᖃᖓᑕᑲᑕᒍᔾᔨᔭᐅᓂᐊᖅᑐᓂ ᐊᐅᓚᑦᑎᔨᒃᑯᑦ ᒐᕙᒪᓕᕆᔨᒃᑯᓪᓗ 

ᑖᒃᑯᐊ ᐊᔾᔨᒌᙱᑦᑐᓂᒃ ᐱᔨᑦᑎᕈᑎᖃᕐᓂᐊᕐᒪᑕ ᐃᓅᓕᓴᖅᑕᐅᔭᖅᑐᖅᑐᓪᓗ ᐃᓄᓕᕆᔨᒃᑯᓪᓗ 

ᐊᐅᓪᓚᖅᑎᖃᑦᑕᖅᑕᖏᑦᑕ ᑕᒪᒃᑯᐊ.  

 

ᒥᓂᔅᑕᒧᑦ ᐊᐱᖅᑯᑎᒐ ᐃᖏᕐᕋᔾᔪᑎᓕᕆᓂᕐᒧᑦ ᓇᓕᐊ ᐱᓕᕆᕕᖓ ᑲᒪᓂᐊᖅᐸᑦ ᐱᓕᕆᕕᖓᓂ ᑖᒃᑯᐊ 

ᐊᐅᓚᑦᑎᓗᑎ ᓄᑖᒥᒃ ᐊᖏᕈᑎᒥᒃ. ᐊᖏᖅᓯᒪᓂᐊᖅᐸ ᓴᖅᑭᑎᑦᑎᓗᓂ ᒪᓕᒐᓕᐅᕐᕕᒻᒥᒃ ᐊᖏᖃᑎᒌᒍᑎ 

ᐃᓱᓕᑦᑎᓚᐅᙱᓂᑦᑎᓐᓂ ᑲᑎᒪᔨᐅᓂᑦᑎᓐᓂ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔾᔪᑎᓕᕆᔨᒃᑯᓐᓄ ᐱᖁᑎᕐᔪᐊᓕᕆᓂᕐᒧᓪᓗ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓕᑦᑎᐊᖅᐸᕋᓗ ᐊᐱᕆᒻᒪᑦ. ᐅᖃᖅᑏ, 

ᐱᓕᕐᕕᕗᑦ ᑖᓐᓇ ᐃᖏᕐᕋᔾᔪᑎᓕᕆᔨᒃᑯᑦ ᐱᖁᑎᕐᔪᐊᓕᕆᔨᒃᑯᑦ ᑖᒃᑯᓂᖓ ᐊᖏᖃᑎᒌᒍᑎᑖᖅᑐᖅᓯᒪᓂᐊᖅᑐᖅ 

ᓄᓇᕗᑦ ᒐᕙᒪᒃᑯᖏᓐᓂᑦ ᐊᒻᒪ ᐊᖏᖃᑎᒌᒍᑎ ᓴᖅᑭᖅᑎᑕᐅᓂᐊᖅᑐᖅ ᑖᒃᑯᐊ ᐅᓂᒃᑲᐅᓯᐅᖃᑦᑕᕐᓂᐊᕐᒥᔪᑦ 

ᐅᖃᖅᑏ. ᑕᐃᑰᓇ ᐊᖅᑯᓵᕐᓂᐊᕐᒥᔪᖅ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐃᓚᒋᐊᕈᑏᑦ ᐊᐱᖅᑯᑎᓄ, ᒥᔅ ᐳᕉᔅᑐ.  

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᓴᖅᑎᑦᑎᓚᐅᕐᒪᑕ ᐊᖏᖃᑎᒌᒍᑎᓂᒃ, ᓱᖅᑯᐃᖅᑐᒍᓗ ᑖᓐᓇ. 

ᐃᓗᓕᖃᕐᒪᑕ ᐊᖏᖃᑎᒌᒍᑎᓂ ᑕᕝᕙᓂ ᑕᖅᑲᒃᑯᓄᖓ ᓴᖅᑭᑕᐅᔭᕆᐊᖃᙱᑦᑐᑦ ᐊᖏᖃᑎᒌᒍᑎ ᑕᐃᓐᓇ 

ᑐᓴᖅᑎᑦᑎᔾᔪᑎᒋᔭᐅᓚᐅᕐᒪᑦ ᐊᖏᕈᑎᐅᔪᖅ ᐅᖃᖅᓯᒪᖕᒪᑦ, ᐊᑐᓕᖅᑎᑕᐅᓂᕆᔭᖓ ᓯᕗᓪᓕᐅᔾᔨᓂᐊᖅᑐᖅ 

ᓴᖅᑭᔮᑦᑎᐊᕐᓗᑎᒃ ᓯᕗᓪᓕᐅᔾᔨᖃᑦᑕᕐᓗᑎᒃ ᓄᓇᕗᒥ. ᑖᓐᓇᓗᑦᑕᐅᖅ ᐃᑲᔪᕐᓂᖃᓂᐊᕐᒥᔫᒐᓗᐊᖅ ᐊᖏᖃᑎᒌᒍᑎ 

ᑕᑯᒍᑦᑎᒍ ᐃᑲᔪᕐᓂᖃᕐᓂᐊᖅᑐᖅ. 

 

ᐅᖃᖅᑏ, ᑐᓴᖅᑎᑦᑎᓚᐅᕐᒪᑕ ᐊᕐᕌᒍᓄᑦ ᖁᓕᓄᑦ ᐊᖏᖃᑎᒌᒍᑎᓕᐅᕐᓂᐊᕐᒪᑕ ᐅᖃᖅᓯᒪᓪᓗᓂ:  

 

“ᓄᑦᑕᐅᑕᐅᖃᑦᑕᓂᐊᖅᑐᓄᑦ ᖃᖓᑕᓲᒃᑯᑦ ᓄᓇᕗᑦ ᒐᕙᒪᒃᑯᖏᑦ ᓇᓖᕌᕈᑎᓂᑦ ᐱᓚᐅᕐᒪᑕ ᑕᐃᒃᑯᓇᖓᑦ 

ᑯᐊᐳᕇᓴᒃᑯᓐᓂᑦ, ᖃᖓᑕᓲᒃᑰᕈᑎᒋᖃᑦᑕᓂᐊᖅᑕᖏᓐᓄᑦ ᑲᓇᐃᑎᐊᓐ ᓄᐊᔅᑯᑦ. ᑕᐃᒪᓕ ᐊᑐᕈᒪᓐᓂᕈᑎᒃ 

ᑖᔅᓱᒥᖓ.”  

 

ᐅᖃᖅᑏ, ᖃᐅᔨᒪᔪᐃᓐᓇᐅᒐᓐᓄᒃ, ᐃᖅᑲᐅᒪᒐᑦᑕ ᐃᐅ ᑲᓇᑕ ᓇᖕᒥᓂᕆᔭᐅᓚᐅᖅᓯᒪᖕᒪᑦ ᒐᕙᒪᑐᖃᒃᑯᓐᓂ. ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ, ᖃᓄᑎᒋ ᓇᓖᕌᕈᑎ ᐊᑐᕐᓗᓗᒍ ᓄᓇᕘ ᒐᕙᒪᒃᑯᖏᑕ ᓂᐅᕕᕈᓐᓇᓂᐊᖅᐹᑦ 

ᓇᖕᒥᓂᖃᕐᓂᖅᓴᐅᓕᕐᓗᑎᒃ ᑲᖓᑕᓲᓂᒃ, ᓇᓗᓇᐃᖅᓯᔪᓐᓇᖅᐹᑦ ᑖᓐᓇ ᓇᓖᕌᕈᑎ ᓇᓕᐊᓐᓄᑦ 

ᐃᓱᒪᓕᐅᕈᑕᐅᓂᐊᕐᒪᖔᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔾᔪᑎᓕᕆᓂᕐᒧᑦ ᐱᖁᑎᕐᔪᐊᓕᕆᓂᕐᒧᓪᓗ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᓇᓖᕌᕈᑦ ᓂᐅᕕᕈᓐᓇᓂᕐᒧᑦ ᐊᒻᒪ 

ᐃᓚᒋᔭᐅᔾᔪᑎᖃᕈᓐᓇᓂᕐᒧᑦ ᑲᖓᑕᓲᓕᕆᔨᒃᑯᓐᓄᑦ, ᑖᓐᓇ ᑕᕝᕙᓂ ᒪᓕᒐᓕᐅᖅᑏᑦ ᑲᑎᒪᔨᐅᓂᖏᓐᓂᑦ 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 20 

 

 

ᓴᖅᑭᑕᐅᔾᔮᖏᑦᑐᖅ ᑭᓯᐊᓂ ᒪᓕᒐᓕᐅᖅᑎᐅᖃᑎᒋᔭᑦ ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᓄᓇᓕᖕᓂ 

ᐱᕙᓪᓕᐊᔪᓕᕆᓂᕐᒥ ᑲᓚᔪᖅ ᑖᔅᓱᒧᖓ ᐃᓛᒃᑰᖓᒻᒪᑦ ᑲᒪᒋᔭᖓ. 

 

ᑭᓯᐊᓂᓕ ᐃᖅᑲᓇᐃᔭᖃᑎᖃᖃᑦᑕᖅᑐᒍᑦ ᖃᓂᒌᖦᖢᑕ ᐱᓕᕆᕕᕆᐅᔪᑦ ᖃᓄᖅ ᐊᑲᐅᓂᖅᐹᖑᒻᒪᖔᖅ ᒐᕙᒪᒃᑯᑦ 

ᖃᓄᐃᓕᐅᕐᓗᑎᒃ ᓯᕗᒧᐊᒍᓐᓇᕐᒪᖔᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂ ᑭᖑᓪᓕᖅᐹᒥᓗ ᐃᓚᒋᐊᕈᑎ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᐃᖅᑲᐅᒪᔪᒃᓴᐅᒻᒪᑦ, ᐸᐱᖅᓱᖃᑦᑕᖅᓯᒪᒐᒪ ᐅᓄᖅᑐᐃᑐᖅᖢᒐ 

ᒐᕙᒪᑐᖃᒃᑯᓐᓄ ᐊᑭᑦᑐᕋᐅᑎᑎᓪᓗᒋᑦ ᑳᓐᑐᕌᓂᑦ ᐱᓇᓱᑦᑎᓪᓗᒋᑦ, ᑖᓐᓇ ᐊᑭᑦᑐᕋᐅᑎᔪᓐᓇᓂᐊᕐᒪᑕ ᖃᖓᑕᓲᒃᑯᑦ 

ᐊᑭᖏᓐᓂᑦ. ᔫᓂᐅᑎᓪᓗᒍ ᐊᕐᕌᒍᒋᔭᑦᑎᓐᓂ, ᑐᓴᕋᑦᓴᓕᕆᔨᒃᑯᑦ ᑎᑎᕋᕐᕕᖓ ᑕᐃᓐᓇ ᓴᖅᑭᑦᑎᓚᐅᕐᒪᑦ 

ᑭᒡᓕᓯᓂᐊᖅᑕᐅᓯᒪᔪᓂᑦ.  

 

ᐊᑐᓕᖁᔭᓕᐊᕆᔭᖏᓪᓗ ᑖᒃᑯᐊ ᓴᓇᖁᒡᓗᒋᑦ ᐱᔭᕆᐊᑭᒡᓕᑎᑦᑎᔨᐅᓇᓂ ᖃᖓᑕᓲᒃᑯᑦ ᓄᑦᑕᕋᕐᓂᕐᒧᑦ,  

ᑲᑎᒪᔾᔪᑎᖃᖃᑦᑕᕐᓂᐊᖅᑐᓂᑦ ᑭᐅᑦᑎᐊᕐᓂᐊᕐᒪᑕ ᐅᑭᐅᑦᑕᖅᑐᒥ ᑲᖓᑕᓲᖅ ᐃᖏᕐᕋᓂᕆᖃᑦᑕᕐᓂᐊᖅᑕᖓ 

ᐊᑲᐅᓛᖑᔪᒃᑯᑦ. 

 

ᐅᖃᖅᑏ, ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᖅ ᐊᑐᓕᖅᑎᑕᐅᓂᐊᕐᒪᖔᖅ ᑖᓐᓇ ᐊᑐᓕᖁᔭᓕᐊᖑᓯᒪᔪᖅ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔾᔪᑎᓕᕆᔨᒃᑯᓐᓄᑦ ᐱᖁᑎᕐᔪᐊᓕᕆᓂᕐᒧᓪᓗ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᓐᓇ ᐱᓕᕆᕕᖓᑦ ᐊᑭᑦᑐᕋᐅᑎᓂᒃᑯᑦ 

ᐱᓕᕆᕕᖓᑦ ᑎᑎᕋᕐᕕᖓᑦ ᐊᑐᖅᑕᐅᓪᓗᓂ ᑕᐃᒪᓐᓇ ᑲᔪᓯᔪᒃᑯᑦ ᓂᓪᓕᐊᕕᖃᐃᓐᓇᖅᑐᒍᑦ, ᓄᓇᕗᒻᒥᓗ 

ᐊᔾᔨᐅᖏᑦᑑᒐᑦᑕ  

ᓴᖅᑭᑦᑎᓇᓱᖃᑦᑕᖅᑐᒍᑦ ᓄᓇᕗᒥᐅᑦ ᐊᔭᐅᖅᑐᐃᔾᔪᑎᒋᓪᓗᒋᑦ. ᑕᑎᒋᔭᐅᔪᓐᓇᖅᑐᒥᒃ ᐊᑦᑕᕐᓇᖏᓪᓗᓂᓗ 

ᖃᖓᑕᓲᒃᑯᑦ ᐃᓂᖃᖃᑦᑕᖁᒡᓗᒋᑦ ᐃᓄᐃᑦ ᐅᓯᔭᐅᑎᓪᓗᒋᑦ ᐱᖁᑏᓪᓗ. ᐃᑲᔪᖅᑐᐃᔪᒪᓪᓗᑕᑦᑕᐅᖅ ᑕᒪᒃᑯᓂᖓ 

ᐱᐅᓂᖅᓴᐅᓕᖅᑐᒃᑯᑦ ᖃᖓᑕᓲᑦ ᑎᑭᖃᑦᑕᕐᓂᖏᓐᓂᑦ ᓄᓇᓕᖕᓄᑦ. ᑖᓐᓇ ᑕᕝᕙ ᐱᓕᕆᐊᕆᔭᕗᑦ, ᐅᖃᖅᑏ.  

 

ᓴᓇᑎᓪᓗᒋᑦ ᖃᐅᔨᓴᕈᑎᐅᔪᓂᑦ ᑖᒃᑯᓄᖓ ᐊᑐᖅᑕᐅᔪᓐᓇᕐᒪᖔᖅ ᑲᔪᓴᐃᑎᓪᓗᒋᑦ ᐱᓕᕆᕕᖓᓃᖔᖅᑐᖅ, 

ᓇᓗᓇᐃᖅᓯᓚᐅᖅᑐᖅ ᐱᓪᓗᐊᑕᐅᓂᕆᔭᖏᓐᓂᑦ ᐃᓱᒫᓘᑎᒋᔭᐅᔪᑦ ᓄᓇᕗᒻᒧᑦ ᑐᕌᖓᒻᒪᑕ, ᐊᒻᒪ 

ᐃᓚᐅᖏᓐᓇᓂᐊᖅᑐᒍᑦ ᑕᒪᑐᒧᖓ ᓄᓇᕘᑦ ᐃᓱᒪᒋᔭᖏᑦ ᓂᐱᖓᓪᓗ ᑕᐃᑲᓂ ᑐᓴᖅᓴᐅᑏᓐᓇᓂᐊᖅᑕᕗᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑕ ᓯᒪᐃᓚᒃ. 

 

ᐊᐱᖅᑯᑦ 1338 - 6(2): ᐃᒥᕐᒧᑦ ᐱᖁᑎᕐᔪᐊᑦ ᖃᒪᓂᑦᑐᐊᕐᒥ (ᓯᒪᐃᓚᒃ)  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ. ᐊᐱᖅᑯᒋᓂᐊᖅᑕᕋ ᒥᓂᔅᑕ ᐃᖏᕐᕋᔾᔪᑎᓕᕆᔨᒃᑯᑦ 

ᐱᖁᑎᕐᔪᐊᓕᕆᓂᕐᒧᑦ ᓄᓇᕗᒻᒥ.  

 

ᐅᖃᖅᑏ, ᒥᓂᔅᑕ ᐃᖅᑲᐅᒪᔪᒃᓴᐅᒻᒪᑦ ᓴᖅᑭᑦᑎᖃᑦᑕᖅᓯᒪᒐᒪ ᐃᓱᒫᓘᑎᒋᔭᑦᑎᓐᓂᑦ ᐅᓄᖅᑐᐃᑐᖅᖢᖓ 

ᐊᑯᓚᐃᓐᓂᕆᔭᖏᓐᓂᑦ, ᐊᑯᓚᐃᑦᑐᒃᑯᑦ ᖃᓛᖅᑎᑦᑎᕆᐊᖃᖅᑎᑕᐅᓕᕋᑦᑕ ᖃᒪᓂᑦᑐᐊᒥᐅᓂ ᐊᕐᕌᒍᓂ ᐊᓂᒍᖅᑐᓂ. 

ᑖᓐᓇ ᐊᑯᓂᐅᓂᖅᐹᖅ ᕕᐅᓪᓗᐊᓕ 26ᒥ ᑕᐃᒪᓐᓇ ᖃᓛᖅᑎᑦᑎᖃᑦᑕᕆᐊᖃᓕᕋᑦᑕ ᑕᖅᑭᑦ ᐱᖓᓲᔪᖅᑐᑦ 

ᐃᓗᐊᓂ. ᖁᕕᐊᓱᑦᑎᐊᓗᐊᖅᑐᖓ ᑕᑯᒍᒪ ᐱᕕᓕᕆᕕᒃ, ᐃᓇᑦᑎᒻᒪᑕ ᑳᓐᑐᕌᒥᒃ ᐱᓇᓱᖁᔨᓪᓗᑎᒃ ᔪᓚᐃᖑᑎᓪᓗᒍ 

ᓴᓇᓂᐊᕐᒪᑕ ᑮᓇᐅᔭᓂᑦ ᐱᓇᓱᒍᑎᐅᓂᐊᖅᑐᓂᑦ ᖃᒪᓂᑦᑐᐊᒥᑦ ᑕᐃᔅᓱᒧᖓ ᐃᒥᕐᒧᑦ ᓴᓗᒻᒪᖅᓴᐃᔾᔪᑎᒋᔭᖓ 

ᓄᑖᒥᑦ ᓴᓇᖁᓪᓗᒋᑦ. 

 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 21 

 

 

ᐅᖃᖅᑏ, ᑐᓴᒐᒃᓴᑦ ᒥᓂᔅᑕᐅᑉ ᐱᓕᕆᕕᖓᓂᑦ ᑐᓴᒐᒃᓴᖅ ᓴᖅᑭᑕᐅᔪᖅ ᐃᒪᐃᓕᖓᒻᒪᑕ: 

 

“ᑕᐃᓐᓇ ᓴᓗᒻᒪᖅᓴᐃᕕᐅᔪᖅ ᑖᒃᑯᐊ ᐅᐱᕐᖔᒃᑯᑦ ᐅᑭᐊᒃᓵᑯᒡᓗ ᐃᓱᓕᕌᖓᑦ ᐋᖅᑭᑦᑕᐅᔪᓐᓇᐃᓕᐅᖅᑲᑦᑕᕐᒪᑦ, 

ᑕᐃᒪᐃᓐᓂᖓᓄ ᖃᓛᖅᑎᑦᑎᖃᑦᑕᕆᐊᖃᓕᓲᑦ ᐅᓄᖅᑐᐃᑐᖅᖢᑎᒃ, ᓲᕐᓗ ᖁᐊᖃᑦᑕᖅᖢᓂ ᑕᒪᒃᑯᐊ 

ᖁᐊᖃᑦᑕᖅᖢᑎᒃ ᓱᒡᓗᖏᑦ ᑕᐃᒪᓐᓇ ᓴᓇᔭᐅᒃᑲᓐᓂᕆᐊᖃᓕᖅᖢᓂ. ᐃᓱᒫᓘᑎᖃᖃᑦᑕᖅᓯᒪᖕᒪᑕ ᐅᖅᓱᐊᓗᓐᓂᑦ 

ᑯᕕᖃᑦᑕᕐᒪᑕ ᖃᓂᒋᔮᓂ ᑕᐃᑲᓂ, ᓲᕐᓗ ᖃᒪᓂᑦᑐᐊᒥ ᐅᒥᐊᕐᔪᐊᒃᑯᑦ ᐅᓯᖃᑦᑕᖅᑕᖓᓂ ᐊᒻᒪᓗᑦᑕᐅᖅ ᑖᒃᑯᐊ 

ᑭᓈᓗᒃᕕᖓ ᑕᐃᓐᓇ ᖃᒪᓂᑦᑐᐊᕐᒧᑦ ᑕᐅᓄᖓ ᑯᕕᖕᒪᑦ ᑕᓯᐊᓄᑦ. 

 

ᐅᖃᖅᑏ, ᐱᓕᕆᕕᒃ ᑐᒃᓯᕋᐅᑎᖓᑦ ᐃᓇᑦᑎᔾᔪᑎ ᑳᓐᑐᕌᒥᑦ ᒪᑐᓚᐅᕐᒪᑦ ᐊᐅᒡᒍᓯ 28ᒥ. ᖃᔅᓰᓪᓕ ᑳᓐᑐᕌᒥᑦ 

ᐱᓇᓱᓚᐅᖅᐸᑦ ᐊᒻᒪ ᖃᖓ ᑐᓂᓯᓂᐊᖅᐸᑦ ᑳᓐᑐᕌᒥᒃ ᑖᔅᓱᒧᖓ? ᑯᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔾᔪᑎᓕᕆᔨᒃᑯᓐᓄᑦ ᐱᖁᑎᕐᔪᐊᓕᕆᓂᕐᒧᓪᓗ ᓄᓇᕗᒻᒥ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᒪᓂᑦᑐᐊᒻ ᓴᓗᒻᒪᖅᓴᐃᕕᖓ ᐃᒥᕐᒧᑦ, 

ᐊᔾᔨᒋᓪᓗᓂᐅᒃ ᕿᕿᖅᑕᕐᔪᐊᕐᒥᐅᑦ ᐸᕐᓇᐃᓂᕆᔭᕗᑦ ᑖᔅᓱᒥᖓ ᓇᓗᓇᐃᖅᓯᓯᒪᓕᕐᒪᑦ ᐸᕐᓇᐃᓂᕆᔭᕗᑦ 

ᐊᕗᖓᐅᔨᒃᑲᓂᕐᒪᑦ $1.2 ᒥᓕᐊᓂᑦ ᓇᓗᓇᐃᖅᓯᓯᒪᓕᖅᑐᑦ. ᐅᐊᑦᑎᐊᕈᕋᐃ, ᒪᒥᐊᑉᐳᖓ, ᑎᑎᕋᖅᓯᒪᔭᕋ 

ᒪᑐᐃᖅᑲᐅᔪᖅ.  

 

ᑖᓐᓇᐅᒐᓗᐊᖅ ᑭᓯᐊᓂ ᓯᕗᒧᐊᑉᐸᓪᓕᐊᓕᖅᑑᒐᓗᐊᖅ. ᖃᒪᓂᑦᑐᐊᕐᒥ ᑖᒃᑯᐊ ᐃᒥᕐᒧᑦ ᓴᓗᒻᒪᖅᓴᐃᕝᕕᔅᓴᖓ $1.2 

ᒥᓕᐊᓐ ᐸᕐᓇᐃᔾᔪᑕᐅᓂᐊᖅᑐᖅ.  

 

ᐊᒻᒪᓗᑦᑕᐅᖅ ᐅᓄᑲᒡᓚᑦᑐᑦ ᑐᒃᓯᕋᐅᑎᓕᐊᕆᓯᒪᔪᑦ. ᑕᐃᒪᐃᑦᑐᓂᑦ ᑐᓴᒐᒃᓴᓂᑦ ᐱᓯᒪᖏᒃᑲᓗᐊᕋᒪ ᒫᓐᓇᐅᔪᖅ, 

ᑭᓯᐊᓂ  ᑐᓂᓯᔪᓛᖅᐳᖓ ᐊᖏᖅᓯᒪᕗᖓᓗ ᑐᓂᓯᓛᕐᓂᐊᓂᖏᓐᓂᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥ ᐃᓚᒋᐊᕈᑏᑦ, ᒥᔅᑕ ᓯᒪᐃᓛᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᖁᔭᓐᓇᒦᒃ ᐊᖏᕋᕕᑦ, ᐅᑎᕐᓂᐊᕋᕕᑦ ᑖᒃᑯᓂᖓ ᑐᓴᒐᒃᓴᓂᑦ 

ᑐᓂᓯᒃᑲᓂᕐᓂᐊᑎᓪᓗᑎᑦ 

 

ᐅᖃᖅᑏ, ᑐᓴᒐᒃᓴᖅ ᑎᑎᕋᖅᑕᐅᓚᐅᖅᑐᖅ ᐱᓕᕆᕕᖕᒥ ᓇᓗᓇᐃᖅᓯᒻᒪᑕ:  

 

“ᐃᓱᓕᕝᕕᒋᓂᐊᖅᑕᖓ ᑐᓂᓯᓂᕐᒥ, ᑖᒃᑯᐊ ᐃᒥᕐᒧᑦ ᖃᒪᓂᑦᑐᐊᒥ ᑖᒃᑯᐊ ᑖᓐᓇ ᑕᓯᕐᒧᑦ ᑯᕕᓕᕐᒪᑦ ᐃᕐᖓᓕᕐᒪᑦ 

ᑕᐃᓐᓇ ᑭᓈᓗᒃᑯᕕᒃ, ᐊᔾᔨᒋᓪᓗᓂᐅᒃ. ᑖᒃᑯᐊ ᖃᐅᔨᒪᔨᑕᕆᔭᐅᔪᖅ ᓇᓗᓇᐃᖅᓯᓂᐊᖅᐳᖅ ᖃᐅᔨᓴᐃᓪᓗᑎᒡᓗ 

ᐱᖓᓱᓂᑦ ᐃᒥᖅᑕᕐᕕᐅᔪᓐᓇᖅᑐᓂᑦ ᑖᒃᑯᐊ ᓇᓗᓇᐃᖅᑕᐅᓗᑎᒃ ᓇᓃᓐᓂᐊᕐᒪᖔᑕ, ᐊᒻᒪᓗᑦᑕᐅᖅ ᑕᐃᒃᑯᐊ 

ᐊᓯᐊᓂᑦ ᐃᒥᖅᑕᕐᕕᖕᒥᑦ ᕿᓂᕐᓗᑎᒃ.” 

 

ᒥᓂᔅᑕ ᐱᖁᑎᕐᔪᐊᓕᕆᓂᕐᒧᑦ ᖃᐅᔨᒪᔪᔅᓴᐅᒻᒪᑦ ᐅᖃᖃᑎᖃᖅᑎᒡᓗᒍ ᒥᓂᔅᑕᖓᓐᓂᑦ ᐊᕙᑎᓕᕆᔪᒃᑯᑦ ᑕᐃᒃᑯᐊ 

ᐱᑕᖅᑕᐃᓕᓕᒻᒥ ᐊᒻᒪ ᑲᓵᓐ ᑰᖏᑦ ᖃᓂᒋᒻᒪᒋᑦ ᐅᔮᓃᑦᑐᑦ ᖃᒪᓂᑦᑐᐊᑦ ᑖᒃᑯᐊ ᐱᑐᖃᐅᓂᖏᓐᓄᑦ 

ᐊᑐᖅᑕᐅᔪᑐᖃᐅᓂᖏᓐᓂᑦ ᐃᓕᓴᕆᔭᐅᓯᒪᒻᒪᑕ ᑲᓇᑕᒥ. ᒥᓂᔅᑕ, ᓇᓗᓇᐃᖅᓯᔪᓐᓇᕐᓂᐊᖅᐹ ᓇᓂ 

ᐃᒥᖅᑕᕈᓐᓇᕐᓂᐊᕐᒪᖔᑕ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔪᓕᕆᔨᒃᑯᓐᓄᑦ ᐱᖁᑎᕐᔪᐊᓕᕆᓂᕐᒧᓪᓗ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐱᓕᕆᕕᑉᐳᑦ 

ᐃᖏᕐᕋᔾᔪᑎᓕᕆᓂᕐᒧᑦ ᐱᖁᑎᕐᔪᐊᓕᕆᓂᕐᒧᓪᓗ ᐊᒻᒪᓗ ᐊᕙᑎᓕᕆᔨᒃᑯᑦ, ᐃᖅᑲᓇᐃᔭᖃᑎᒌᖃᑦᑕᖅᑐᑦ ᓄᓇᓕᓕᒫᑦ 

ᐃᒥᖃᑦᑎᐊᕐᓂᐊᕐᒪᑕ, ᐊᒻᒪᓗ ᒫᓐᓇ ᓇᓗᓇᐃᒃᑯᑦᑎᖅᑕᐅᓇᓱᑉᐸᒡᓕᐊᓕᖅᑐᑦ, ᑖᓐᓇᐅᖅᑲᐅᑎᓪᓗᒍ. 

ᓇᓗᓇᐃᖅᓯᔪᓐᓇᖏᑦᑐᖓ ᑭᓱᓂᑦ ᕿᒥᕐᕈᓇᕐᒪᖔᑦ ᒫᓐᓇᐅᔪᖅ, ᑭᓯᐊᓂ ᕼᐋᒻᒪᓚᒃᑯᑦ ᑲᑎᒪᔨᖏᑦ ᑕᐃᑯᖓ 

ᑕᐃᒃᑯᐊ ᑐᙵᓱᑦᑎᑕᐅᓂᐊᖅᑐᑦ, ᖃᓄᕐᓗ ᑲᔪᓯᑎᑕᐅᓂᕐᒪᖔᑦ ᐃᓱᒪᒃᓴᖅᓯᐅᕐᕕᒋᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ ᐃᓚᒋᐊᕈᑎ, ᒥᔅᑕ ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᑦᑐᖓ ᐅᖃᕋᑖᕐᖓᑦ ᑕᐃᒃᑯᐊ ᕼᐋᒻᒪᓚᒃᑯᑦ 

ᐃᓚᐅᑎᑕᐅᓂᐊᕐᓂᖏᑦ. 

 

ᐃᓘᓐᓃᑦ ᐋᒃᑲᓘᓐᓃᓚᑐᐃᓐᓇᖅᐸᑦ ᑐᑭᓯᔪᒪᔪᖓ. ᑕᐃᒃᑯᐊ ᐊᖑᓇᓱᑦᑐᓕᕆᔨᒃᑯᑦ ᑲᑎᔾᔨᐊᑎᒌᖏᑦ 

ᐃᓚᒋᔭᐅᖃᑕᐅᓂᐊᖅᐹᑦ, ᓴᑭᑦ ᐃᒥᒐᔅᓴᒥᑦ ᐃᒥᖅᑕᖃᑦᑕᕐᓂᐊᕐᒪᖔᖏᑦ? ᐊᖑᓇᓱᑦᑐᓕᕆᔨᒃᑯᑦ ᑲᑐᔾᔨᖃᑎᒌᖏᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔾᔪᑎᓕᕆᓂᕐᒧᑦ ᐱᖁᑎᕐᔪᐊᓕᕆᓂᕐᒧᓪᓗ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᖑᓇᓱᑦᑐᓕᕆᔩ, ᐄ’, ᑕᐃᑲᓂ 

ᐃᓚᒋᔭᐅᖃᑕᐅᓂᐊᖅᑐᑦ.  

 

>>ᐃᓪᓚᖅᑐᑦ  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᒻᒧᑦ, ᒥᔅᑕ ᓚᐃᑦᓯᑑᓐ. 

 

ᐊᐱᖅᑯᑦ 1339 - 6(2): ᐊᐅᓚᑦᑎᓂᖅ ᐅᓐᓂᕐᓘᑕᐅᔪᓂᑦ ᐃᖃᓗᓐᓂ ᐋᓐᓂᐊᕕᓕᐊᖅᑐᓄᑦ ᑐᔪᕐᒥᕕᒻᒧᑦ 

(ᓚᐃᑦᓯᑑᓐ)  

 

ᓚᐃᑦᓯᑑᓐ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᐋᓐᓂᐊᖃᕐᓇᖏᑦᑐᓕᕆᔨᒃᑯᓄᓇ ᐊᐱᕆᓂᐊᕋᑦᑎᒃᑯᑦ.  

 

ᑖᓐᓇ ᑭᖑᓪᓕᖅᐹᖑᓕᖅᑎᓪᓗᒍ ᐃᓱᒫᓘᑎᑦᑎᓐᓂᑦ ᓂᓪᓕᐅᑎᖃᖃᑦᑕᖅᓯᒪᒐᑦᑕ ᐃᖃᓗᐃᑦ ᑐᔪᕐᒥᕕᐊ ᐱᓪᓗᒍ. 

ᒥᓂᔅᑕᖃᐃ ᓇᓗᓇᐃᔭᐃᔪᓐᓇᖅᐸ ᖃᓄᐃᑦᑐᓂᑦ ᐅᖃᐱᓘᑎᖃᖃᑦᑕᕐᒪᖔᑦ ᐱᔾᔪᑎᒋᓪᓗᒍ ᑕᐃᓐᓇ 

ᐋᓐᓂᐊᕕᓕᐊᖅᑐᓄᑦ ᑐᔪᕐᒥᕕᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ, ᒪ’ᓈᖅᖢᒍᓗ ᒪᓕᒐᓕᐅᖅᑎ ᐊᐱᖅᓲᑎᖃᕐᒪᑦ. (ᑐᓵᔨᑎᒎᓕᖅᑐᖅ) 

ᑕᐃᓐᓇ ᐃᖃᓗᐃᑦ ᐋᓐᓂᐊᕕᓕᐊᖅᑐᓄᑦ ᑐᔪᕐᒥᕕᒃ, ᐊᔾᔨᐸᓗᖏᓐᓂᑦ ᑕᐃᓐᓇ ᐊᐅᓚᑕᐅᔪᖅ ᐊᓯᖏᑦ 

ᑕᑯᓐᓇᕈᑎᒃᑯᑦ ᐃᐊᒻᒪᑕᓐᒥ, ᐅᐃᓂᐱᐊᒡ, ᐋᑐᕚ, ᐊᒻᒪᓗ ᔨᐊᓗᓇᐃᕝ. ᑕᒪᒃᑯᐊ ᐅᖃᐱᓘᑎᒋᔭᐅᔪᑦ ᑕᐃᒃᑯᐊ 

ᑐᓴᕋᔪᑦᑕᒃᑲ ᐱᔾᔪᑎᓖᑦ ᑐᔪᕐᒥᕕᐊᑕ ᖃᓄᐃᑦᑑᓃᖓ, ᐱᐅᒻᒪᖔᖅ ᐱᐅᖏᒻᒪᖔᓪᓗ, ᒪᑯᐊᓗ ᐊᑦᑕᓇᔾᔭᐃᖅᓯᒪᓂᖅ, 

ᓂᐱᖃᓗᐊᑦᑕᐃᓕᒪᓂᖅ, ᐃᓗᓕᐊᓗ ᐱᐅᓗᓂ. 

 

ᐊᒻᒪᓗ ᒪᑯᐊ ᐅᖃᐅᓯᕆᔭᐅᖃᑦᑕᖅᑐᑦ ᐊᐅᓚᔾᔪᑏᑦ ᒪᑯᐊᓗ ᒪᓕᒐᐃ. ᐊᒻᒪ ᐱᔾᔪᑎᒋᓪᓗᒋᑦ ᑕᐃᒃᑯᐊ 

ᐋᓐᓂᐊᕕᓕᐊᖃᑦᑕᖅᑐᑦ ᒪᓕᑦᑎᖏᓪᓗ. ᑖᒃᑯᐊ ᐅᔾᔨᖅᓱᖅᑎᐊᕋᓱᖃᑦᑕᖅᑕᕗᑦ, ᐊᒻᒪᓗ ᐊᑯᓚᐃᑦᑐᒃᑯᑦ 

ᑲᑎᒪᖃᑎᒋᕙᒃᖢᑎᒃᑯᑦ ᑕᐃᒃᑯᓂᖓ ᑐᔪᕐᒥᕕᓐᓂᑦ ᐊᐅᓚᑦᓯᔪᑦ. ᐊᒻᒪᓗ ᐅᖃᐱᓘᑎᒋᔭᐅᔪᑦ ᑕᒪᒃᑯᐊ ᑕᐃᑯᖓ 

ᐅᖄᓚᕕᐅᔪᓐᓇᖅᑐᒧᑦ ᑕᐃᑰᓈᖅᑎᑕᐅᖃᑦᑕᖅᑐᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᑭᐅᖕᒪᑦ. 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᑕᒪᒃᑯᓂᖓ ᑐᔪᕐᒥᕕᖕᓂᑦ ᑳᓐᑐᕌᑦᑎᒍᑦ ᐊᐅᓚᑦᑎᖃᑦᑕᕐᒪᑕ, ᐊᒻᒪ ᐊᑯᓚᐃᑦᑐᒃᑯᑦ 

ᑲᑎᒪᖃᑎᒋᖃᑦᑕᕐᓂᕋᖅᖢᓂᒋᑦ. 

ᖃᓄᐃᑦᑐᓂᑦ ᑐᖏᓕᕇᖅᑐᓂᑦ ᐊᑐᖃᑦᑕᖅᐱᓯ ᑖᒃᑯᐊ ᑐᔪᕐᒥᕖᑦ ᐱᔾᔪᑎᒋᒡᓗᒋᑦ ᐅᖃᐱᓘᑎᒋᔭᐅᔪᖅᑕᖃᖅᐸᑦ, 

ᐃᓱᒫᓘᑎᖃᖅᑐᖃᖅᐸᒡᓗ. ᖃᓄᖅ ᑲᒪᒋᔭᐅᔾᔪᓯᖃᖃᑦᑕᖅᐸᑦ ᐋᖅᑭᒋᐊᖁᒡᓗᒋᑦ ᑕᐃᒃᑯᐊ ᐃᓱᒫᓘᑎᒋᔭᐅᔪᑦ 

ᐅᖃᐱᓘᑎᔭᐅᔪᓪᓗ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᑐᓴᐅᒪᖃᑎᒌᖕᓂᖅ ᑕᒪᓐᓇ 

ᐊᖅᑯᑎᒋᖃᑦᑕᖅᑕᕗᑦ ᐊᒻᒪᓗ ᑳᓐᑐᕌᒃ ᑕᒪᒃᑯᐊ, ᓲᕐᓗ ᐃᖃᓗᖕᓂ ᑕᐃᓐᓇ ᑐᔪᕐᒥᕕᒃ ᓅᕙᒃᑯᑦ 

ᐅᖃᒡᓚᖃᑎᖃᖃᑦᑕᖅᑐᑦ ᐃᖅᑲᓇᐃᔭᖅᑎᑦᑎᓐᓂᑦ.  ᐃᖅᑲᓇᐃᔭᖅᑎᕗᑦ ᑕᐃᒪ ᐃᓱᒫᓘᑎᒋᔭᐅᔪᓂᑦ 

ᓴᖅᑭᒃᖠᑦᑕᖅᐳᑦ ᖃᓄᖅᑑᕈᑎᒋᔭᐅᓕᖅᖢᑎᒡᓗ. 

 

ᐊᒻᒪᓗ ᐱᕙᓪᓕᐊᓂᖃᖃᑦᑕᖅᓯᒪᔪᒍᑦ ᐊᑲᐅᖏᓕᐅᕈᑎᖃᖃᑦᑕᕋᑦᑕ. ᐊᓂᑕᐅᖃᑦᑕᖅᑐᑦ ᐅᓄᕐᒪᑕ ᐃᒥᐊᓗᒃ 

ᐱᔾᔪᑎᒋᓪᓗᒍ. 

 

ᑭᓯᐊᓂ ᐃᓛᓐᓂᒃᑯᑦ ᑕᒫᓂ ᐃᖃᓗᖕᓂ ᒥᖅᓱᖅᑎᑦᑎᖃᑦᑕᕐᒥᔪᒍᑦ, ᑕᕐᕆᔭᖅᑎᑦᑎᖃᑦᑕᖅᖢᑕ, ᐊᒻᒪᓗ 

ᑰᓕᐊᕈᔾᔭᐅᖃᑦᑕᖅᓯᒪᓪᓗᑎᒃ ᐊᒻᒪ ᓂᐊᖁᙴᑉ ᓯᔾᔭᖓᓄᑦ. ᐊᒻᒪᓗ ᐃᖅᑲᖅᑕᕋᕐᓂᑦ ᓂᐅᕕᖅᓯᒪᔪᒍᑦ 

ᐃᖃᓪᓕᐊᖃᑦᑕᕈᓐᓇᓂᐊᕐᒪᑕ ᐋᓐᓂᐊᕕᓕᐊᖅᓯᒪᔪᑦ.  

 

ᑕᒪᒃᑯᐊ ᐆᑦᑑᑎᒋᑐᐃᓐᓇᖅᖢᒋᑦ, ᐱᐅᔪᑦ ᑕᒪᒃᑯᐊ ᓴᖅᑭᑕᐅᕙᓪᓕᐊᔪᑦ ᐅᖃᐅᓯᕆᔭᒃᑲ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ,  

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ ᐃᓚᒋᐊᕈᑎ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᒥᓂᔅᑕ. ᐄ’, ᑕᒪᒃᑯᐊᓕ ᐱᐅᔪᑦ 

ᑐᓴᕈᓐᓇᕋᑦᑎᒃᑯᑦ ᖁᕕᐊᒋᔭᒃᑲ.  

 

ᐅᖃᖅᑏ, ᒪᒥᐊᓇᖅᑐᖅ ᑕᐃᒃᑯᐊ ᐅᖃᐱᓘᑎᓖᑦ ᐊᑲᐅᙱᓕᐅᕈᑏᓪᓗ facebook-ᑯᑦ ᓴᖅᑭᑦᑎᖃᑦᑕᕐᒪᑕ. ᐊᒻᒪᓗ 

ᖃᐅᔨᒪᓂᖅᓴᐅᓕᖅᖢᑕ, ᑕᐃᒪ ᑕᒪᒃᑯᐊ ᖃᐅᔨᒪᔮᕆᔭᐅᖃᑦᑕᖅᑐᒃᓴᐅᓪᓗᑎᒃ ᑎᑎᕋᐅᓯᕆᔭᐅᔭᕌᖓᑕ. 

 

ᐊᒻᒪ ᑕᐃᓐᓇ ᑎᑎᕋᕐᕕᒃ ᐅᖃᐱᓗᒃᕕᐅᔪᓐᓇᖅᑐᖅ ᐳᓛᕆᐊᖅᑎᑕᐅᖃᑦᑕᖅᐸᑦ ᑕᐃᑯᐊ ᑐᔪᕐᒥᕕᓐᓄᑦ ᓲᕐᓗᖃᐃ 

ᐱᓇᓱᐊᕈᓯᑕᒫᑦ. ᑕᒪᒃᑯᐊᓗ ᐅᖃᐱᓘᑎᒋᔭᐅᔪᑦ ᖃᓄᖅᑑᕈᑎᒋᔭᐅᖃᑦᑕᕐᒪᖔᑦ ᑕᐃᓐᓇ ᐊᖅᑯᑎᒋᓪᓗᒍ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ ᑕᒪᓐᓇ ᐊᐱᖅᑯᑎᒋᔪᓐᓇᕋᓐᓂ. ᐄ’, 

ᐊᖏᕈᓐᓇᖅᑐᖓ ᑕᐃᒃᑯᐊ ᑎᑎᕋᕐᕖᑦ ᑕᐃᑯᖓ ᐱᓇᓱᐊᕈᓯᑕᒫᑦ ᐳᓛᕆᐊᖃᑦᑕᖅᑐᑦ ᑎᓴᒻᒥᕐᒥ 

ᐅᓪᓗᑐᐃᓐᓇᕐᒥᓘᓐᓃᑦ.  

 

ᑕᒪᓐᓇ ᐊᑐᐃᓐᓇᕈᖅᑎᑕᐅᓲᖅ ᑕᐃᒃᑯᓄᖓ ᑕᐃᑲᓂ ᑐᔪᕐᒥᔪᓄᑦ ᑐᓴᒐᒃᓴᓂᓪᓗ ᓴᖅᑭᑦᑎᖃᑦᑕᕐᖢᑎᒃ ᐊᒻᒪᓗ 

ᐸᐃᑉᐹᑯᓗᓐᓂᒃ ᑐᓂᐅᖅᑲᐃᖃᑦᑕᖅᖢᒋᑦ.  

 

ᐊᒻᒪᓗ ᖁᔭᓐᓇᒦᒃ ᑕᒪᓐᓇ ᓴᖅᑭᑦᑎᒐᓐᓂ ᐃᖃᓗᐃᑦ ᑐᔪᕐᒥᕕᖓᓄᑦ ᐊᒻᒪᓗ ᐊᓯᖏᓐᓄᑦ ᑐᔪᕐᒥᕕᒋᔭᐅᖃᑦᑕᖅᑐᓄᑦ.  

ᑐᙵᓱᓐᓇᕈᒥᓇᕐᒪᑕ ᑕᐃᒃᑯᐊ ᑐᔪᕐᒥᕖᑦ ᐊᑐᖃᑦᑕᖅᑕᕗᑦ. ᐊᒻᒪᓗ ᐊᑲᐅᙱᓕᐅᕈᑎᖃᖃᑦᑕᖅᖢᑎᒃ 

ᐋᓐᓂᐊᕐᖢᑎᒡᓘᕙᒻᒪᑕ. ᑕᐃᒪᐃᑦᑑᓂᖓᓄᑦ ᑐᔪᕐᒥᕕᖏᑦ ᐃᑲᔪᑦᑎᐊᕆᐊᖃᖅᑐᑦ.  

ᖁᔭᓐᓇᒦᖅᖢᒍ ᑖᓐᓇ ᒪᓕᒐᓕᐅᖅᑎ ᑕᒪᑐᒥᖓ ᐅᖃᐅᓯᖃᕈᓐᓇᕐᒪᑦ ᐊᒻᒪᓗ ᑕᐃᒃᑯᐊ ᑳᓐᑐᕌᒃᑎᕗᑦ 

ᐅᖃᖃᑎᒌᓐᓇᖃᑦᑕᕐᓂᐊᖅᑕᕗᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑕ ᒪᓕᑭ. 

 

ᐊᐱᖅᑯᑦ 1340 - 6(2): ᖃᖓᑕᓲᒃᑯᕕᒻᒥ ᐱᖁᑎᕐᔪᐊᑦ (ᒪᓕᑭ)  

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᓱᕈᒪᔭᕋ ᐃᒃᓯᕙᐅᑕᖓ ᐆᓇᖅᓯᓯᒪᑦᑎᐊᖅᑰᕐᒪᑦ ᐅᓪᓗᒥ 

ᐃᖏᕐᕋᖃᑦᑕᖅᑐᓕᕆᓂᕐᒧᑦ ᐱᖁᑎᓄᓪᓗ ᑲᒪᔨᐅᔪᖅ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᑖᓐᓇ ᒥᓂᔅᑕ ᖃᐅᔨᒪᖅᑰᕐᒪᑦ ᓇᐅᔮᓂᑦ ᑕᐃᓐᓇ ᐅᑕᖅᑭᕕᒃ ᓄᑖᖅ 

ᒪᑐᐃᖅᑕᐅᓚᐅᕐᒪᑦ ᔫᓂᒥ, ᐊᒻᒪᓗ ᖁᕕᓲᑎᒋᔮᓗᑉᐳᑦ ᑖᓐᓇ ᐃᒡᓗᕐᔪᐊᖅ. ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ 

ᖃᓄᐃᓕᖓᓕᕐᒪᖔᑦ ᑕᐃᓐᓇ ᑐᔪᕐᒥᕕᐅᑉ ᐊᐅᓚᑕᐅᓂᖓ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔾᔪᑎᓕᕆᓂᕐᒧᓪᓗ ᐱᖁᑎᕐᔪᐊᓕᕆᓂᕐᒧᓪᓗ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐃᒃᓯᕙᐅᑕᖃᐃ ᐆᓇᙱᓗᐊᕐᓂᕐᒪᑦ. ᖁᖓᑉᐸᒋᑦ.  

 

ᐅᖃᖅᑏ, ᑖᓐᓇ ᓇᐅᔮᓂᑦ ᐅᑕᖅᑭᕕᒃ ᖃᖓᑕᓲᒃᑯᕕᒻᒥ ᔫᓂ 18-ᖑᑎᓪᓗᒍ 2025 ᐅᒃᑯᐃᓚᐅᖅᑐᖅ 

ᐊᑐᖅᑕᐅᓕᖅᓱᓂ. ᒫᓐᓇᒧᑦ ᑐᑭᓯᐅᒪᔭᒃᑯᑦ ᑲᔪᓯᓂᖃᑦᑎᐊᖅᓯᒪᔪᖅ. ᐊᒻᒪᓗ ᑕᒪᒃᑯᐊ ᐊᐅᓚᔾᔪᑎᖏᑦ ᑲᔪᓯᓯᒪᔪᑦ 

ᓈᒻᒪᑦᑐᑦ. ᖁᔭᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ ᖁᔭᓐᓇᒦᒃ ᒥᓂᔅᑕ.  

 

(ᑐᓵᔨᑎᒎᓕᖅᑐᖅ) ᒥᓂᔅᑕ ᑖᓐᓇ ᐃᖅᑲᐅᒪᔪᒃᓴᐅᕗᖅ, ᑲᖏᖅᖠᓂᐅᑉ ᐅᐊᓐᓇᖓᓄᑦ ᐃᒡᓗᓕᒑᕐᔪᒻᒧᓪᓗ 

ᒪᓕᒐᓕᐅᖅᑎ ᐱᖁᔨᕗᖔᓕᐊᒥᓂᖅ ᐊᔾᔨᖏᓐᓂᒃ ᓴᖅᑭᑦᑎᓚᐅᖅᓯᒪᒻᒪᑕ ᑭᕙᓪᓕᕐᒥᐅᑦ ᒪᐃᔭᖏᑦ ᑲᑎᒪᑎᓪᓗᒋᑦ 

ᐊᑦᑑᕝᕙ 2024-ᒥ. ᐊᒻᒪᓗ ᐃᓚᖓᑦ ᐊᓂᒍᖅᑎᑕᐅᓚᐅᖅᑐᖅ ᑖᓐᓇ ᓇᐅᔮᑦ ᒥᕝᕕᖓᑦ ᑕᒃᖠᒋᐊᖅᑕᐅᖁᓪᓗᒍ. 

ᑖᓐᓇ ᒥᓂᔅᑕ ᖃᐅᔨᒪᒻᒪᑦ ᑖᓐᓇ ᓇᐃᓐᓂᖅᐹᖑᒻᒪᑦ ᒥᕝᕕᒃ ᓄᓇᕘᓕᒫᒥ, ᐊᒻᒪᓗ 

ᐱᔭᕐᓂᙱᑦᑑᔾᔪᑎᒋᖃᑦᑕᖅᖢᑎᒃᑯᑦ. ᐊᒻᒪᓗ ᐱᕙᓪᓕᐊᔪᒃᑯᑦ ᑐᓴᓚᐅᕋᑦᑕ ᑖᒃᑯᐊ ᓄᑖᑦ ᒐᕙᒪᒃᑯᑦ ᐱᓕᕆᕝᕕᖏᑦ 

ᑕᒪᑐᒥᖓᒎᖅ ᕿᒥᕐᕈᓇᓕᖅᑐᑦ.  

 

ᒥᓂᔅᑕ ᓇᓗᓇᐃᖅᓯᓚᐅᖅᖢᓂ ᐊᒃᓱᕉᑎᒋᔭᐅᔪᕉᖅ ᑲᓇᑕᐅᑉ ᒐᕙᒪᒃᑯᖏᓐᓂᒃ ᑮᓇᐅᔭᕐᓂᒃ ᐱᓇᓱᒃᖢᑎᒃ 

ᐃᑲᔫᑎᒋᔭᐅᓂᐊᖁᓪᓗᒍ ᑖᔅᓱᒧᖓ. ᒥᓂᔅᑕᖃᐃ ᐅᓪᓗᒥ ᓇᓗᓇᐃᖅᓯᔪᓐᓇᖅᐸ ᖃᓄᐃᓕᐅᕐᒪᖔᑦ ᑖᓐᓇ ᒥᕝᕕᖓ 

ᑕᒃᖠᒋᐊᖅᑕᐅᖁᓪᓗᒍ ᓇᐅᔮᑦ ᒥᕝᕕᐊᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐱᖁᑎᕐᔪᐊᓕᕆᓂᕐᒧᑦ ᐃᖏᕐᕋᔾᔪᑎᓕᕆᓂᕐᒧᓪᓗ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ’, ᐃᖅᑲᐅᒪᓪᓗᖓ ᑕᐃᓐᓇ ᐱᖁᔨᕗᖔᕈᑦ 

ᑭᕙᓪᓕᕐᒥᐅᑦ ᒪᐃᔭᖓᑦ ᐊᓂᒍᖅᑎᓚᐅᖅᑕᖓᑦ ᐊᒻᒪ ᐃᑲᔪᖅᓱᖅᑕᐅᓚᐅᖅᖢᓂ ᑖᓐᓇ ᑐᒃᓯᕌᕆᔭᐅᔪᖅ ᓇᐅᔮᓂᑦ.  

 

ᐅᓪᓗᒥᒧᑦ ᑮᓇᐅᔭᖅᑐᕈᑎᒃᓴᖏᑦ ᑕᒃᖠᒋᐊᖅᑕᐅᑉᐸᑦ 4000−ᒥᑦ ᐅᕗᖓ 4400−ᒧᑦ ᐊᒻᒪ 6000−ᒧᑦ ᐃᓯᒐᐃᑦ 

ᑕᑭᓂᖓ ᑕᒪᒃᑯᐊ ᓇᓖᕌᕈᑏᑦ ᐱᐅᓂᖅᐹᖑᓂᐊᕐᒪᖔᑦ ᒫᓐᓇ ᕿᒥᕐᕈᓇᒃᑕᐅᔪᑦ. ᐊᒻᒪᓗ ᑮᓇᐅᔭᖅᑐᕈᑎᒃᓴᐃᑦ 

ᓴᓇᔭᐅᓂᐊᖅᐸᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ ᐃᓚᒋᐊᕈᑎ, ᒥᔅᑕ ᒪᓕᑭ. 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪ ᖁᔭᓐᓇᒦᒃ, ᒥᓂᔅᑕ ᑖᒃᑯᓂᖓ ᕿᒥᕐᕈᓂᖃᕋᔅᓯ.  

 

(ᑐᓵᔨᑎᒎᓕᖅᑐᖅ) ᑖᓐᓇ ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᓄᓇᕗᒻᒥ ᒥᕝᕖᑦ ᐊᕙᑎᑦ ᐊᕐᕌᒍᓄᑦ ᐊᑭᑐᔪᖅᑐᕈᑏᑦ 

ᑭᙴᒪᔭᑦ ᓴᖅᑭᓚᐅᖅᓯᒪᒻᒪᒋᑦ ᒪᓕᒐᓕᐅᕐᕕᒻᒧᑦ ᒫᔅᓯ 2023-ᒥ. ᐊᒻᒪᓗ ᐊᑕᐅᓯᐅᙱᑦᑐᓂᒃ ᓂᓪᓕᐅᑎᖃᓚᐅᖅᖢᑎᒃ 

ᓴᓪᓕᐅᑉ ᒥᕝᕕᖓ ᐃᓚᒋᓪᓗᑎᒃᑯᑦ ᑕᐃᒃᑯᐊ ᐃᒃᓯᓐᓇᑯᐃᑦ ᐃᒡᓗᕐᔪᐊᑦ ᒪᑯᐊᓗ ᐱᖁᑏᑦ. ᐅᐱᕐᖔᖅᓯᐅᒻᒥᒡᓗ 

ᑲᑎᒪᕐᔪᐊᖅᑎᓪᓗᑕ ᑖᓐᓇ ᑭᐅᓚᐅᖅᑐᖅ ᐊᑭᑐᔪᖅᑐᕈᑎᒃᓴᐃᑦ ᖃᓄᐃᓕᖓᓂᐊᕐᒪᖔᑦ. ᒥᓂᔅᑕᖃᐃ ᐅᓪᓗᒥ 

ᐅᓂᒃᑲᐅᓯᖃᕈᓐᓇᖅᐳᖅ ᖃᓄᖅ ᓴᓪᓕᕐᓂ ᐃᓱᒫᓘᑎᒋᔭᐅᔪᑦ ᐋᖅᑭᒋᐊᖅᑕᐅᓂᐊᕐᒪᖔᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐱᖁᑎᕐᔪᐊᓕᕆᓂᕐᒧᑦ ᐃᖏᕐᕋᔾᔪᑎᓕᕆᓂᕐᒧᓪᓗ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᐱᖁᑏᑦ ᓴᓪᓕᕐᓂ ᑕᐃᒃᑯᐊ ᒐᕙᒪᒃᑯᑦ 

ᐃᓛᒃ ᐱᖁᑎᓂᒃ ᐊᑐᕈᓐᓃᖅᑕᒥᓐᓂᒃ ᓴᒃᑯᐃᓂᐊᖅᐸᑕ ᑕᐃᒃᑯᐊ ᑕᐃᒪᐃᑦᑐᓕᕆᔩᑦ ᐊᖅᑯᑎᒋᔭᕆᐊᖃᕐᓂᐊᖅᑕᖏᑦ. 

ᐊᒻᒪᓗ ᓯᕗᒧᐊᒃᐸᓪᓕᐊᔾᔪᑎᒋᓗᓂᔾᔪᒃ ᑕᐃᒃᑯᐊ ᓴᒃᑯᑕᐅᖁᓪᓗᒋᑦ ᐊᑦᑕᓇᙱᓐᓂᖅᐹᖅ ᐊᑐᕐᓗᒍ ᐊᒻᒪᓗ 

ᐊᓯᖏᓐᓂᒃ ᓄᑖᖔᕐᓂᒃ ᐃᓇᖏᖅᑕᐅᓗᑎᒃ.  

 

ᑕᒪᒃᑯᐊ ᐊᑐᕈᒫᕐᓂᐊᖅᑐᖅᑎᒎᕋᔭᖅᑐᑦ. ᑕᐃᒪ ᓴᓪᓕᖅ ᑖᒃᑯᐊ ᖃᓄᖅ ᓯᕗᒧᐊᒃᐸᓪᓕᐊᑎᓐᓂᐊᕐᒪᖔᑦᑎᒃᑯᑦ ᒫᓐᓇ 

ᐃᓱᒪᒃᓴᖅᓯᐅᖅᑐᒍᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᓐᓇᖓᓄᑦ-ᐃᒡᓗᓕᒑᕐᔪᒻᒧᓪᓗ, 

ᒥᔅᑕ ᓴᒻᒧᖅᑐᖅ. 

 

ᐊᐱᖅᑯᑦ 1341 - 6(2): ᓇᔭ ᐃᓴᐱᐅᓪ ᑐᔪᕐᒥᕕᒃ ᐃᓪᓗᓕᒑᕐᔪᒻᒥ (ᓴᒻᒧᖅᑐᖅ)  

 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᓕᖅᑐᖅ) ᐅᓇ ᐊᐱᖅᑯᑎᒋᔪᒪᔭᕋ ᐃᓄᓕᕆᔨᒃᑯᑦ ᒥᓂᔅᑕᖓᓐᓄᑦ.  

 

ᐅᖃᖅᑏ, ᑭᖑᓂᑦᑎᓐᓂ ᑲᑎᒪᕐᔪᐊᕐᓂᑦᑎᓐᓂ ᒥᓂᔅᑕ ᐊᐱᕆᖃᑦᑕᖅᓯᒪᒐᒃᑯ ᓇᔭ ᐃᓴᐱᐅᓪ ᐃᒡᓗᕐᔪᐊᖓ 

ᐱᔨᑦᑎᕈᑎᓂᒃ ᐊᑐᐃᓐᓇᕈᐃᖏᓐᓇᕐᓂᐊᒪᖔᖅ ᓯᕗᓂᒃᓴᑦᑎᓐᓂ. ᐊᒻᒪᓗ ᑐᒃᓯᕋᐅᑎ ᑖᓐᓇ ᐊᒧᔭᐅᓚᐅᖅᓯᒪᔪᖅ 

ᑖᓐᓇ ᓴᓇᔭᐅᒃᑲᓐᓂᕆᐊᖃᓚᐅᖅᓯᒪᒻᒪᑦ.  

 

ᑖᓐᓇ ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᒐᕙᒪᒃᑯᑦ ᐱᔨᑦᑎᕈᑎᓂᒃ ᓴᖅᑭᔮᖅᑎᑦᑎᓂᐊᕐᒪᖔᖏᑦ ᑖᓐᓇ ᓇᔭ ᐃᓴᐱᐅᓪ 

ᐃᒡᓗᕐᔪᐊᖓ ᓴᓇᔭᐅᒃᑲᓐᓂᕐᓂᐊᓂᖅᐸᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒋᐊᒃᑲᓐᓂᕋᕕᑦ ᑕᐃᓐᓇ ᓇᔭ 

ᐃᓴᐱᐅᓪ ᓇᔪᖅᑕᐅᖃᑦᑕᖅᓯᒪᓚᐅᖅᑐᖅ ᓴᓇᔭᐅᒋᐊᕆᐊᖃᖅᓯᒪᓂᖓᓄᑦ, ᐅᖓᕙᕆᐊᖅᓯᒪᒻᒪᑦ ᑭᓯᐊᓂ 

ᐊᑐᖅᑕᐅᔪᔅᓴᒫᕆᒃᑲᓂᕐᓂᐊᖅᓯᒪᔪᖅ ᐃᓄᓕᕆᔨᒃᑯᑎᒍᑦ. ᑭᓱᒧᑦ ᐊᑐᖅᑐᔅᓴᒫᖑᒐᔭᕐᓂᐊᕐᒪᖔᖅ, 

ᐃᓱᒪᒃᓴᖅᓯᐅᕈᑕᐅᓯᒪᔪᖅ. ᐃᓛᒃ ᐸᕐᓈᕆᔭᐅᕙᓪᓕᐊᔪᖅ ᐋᖅᑭᓪᓚᕆᔅᓯᒪᙱᑦᑑᒐᓗᐊᖅ ᑭᓱᒧᑦ ᐊᑐᖅᑕᐅᒐᔭᕐᒪᖔᖅ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᓕᖅᑐᖅ) ᒪᓂᒪᑎᑕᐅᓂᖓ ᓴᓇᔭᔅᓴᐅᖁᓪᓗᒍ ᓇᔭ ᐃᓴᐱᐅᓪᓗ 

ᐃᒡᓗᖓ ᔪᓚᐃᒥ ᓴᖅᑭᑕᐅᔪᒻᒪᑦ. ᑭᓯᐊᓂ ᕿᓚᒥᑯᓗᒃᑯᑦ ᖁᔭᓈᖅᑕᐅᓪᓗᓂ ᐊᓯᐊᓂᒃ ᒪᓂᒪᑎᑦᓯᓕᕆᕐᓗᑎᒃ 

ᒪᓂᒪᑎᑦᓯᔪᖃᖅᓯᒪᙱᒃᖢᓂᓗ.  

 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 26 

 

 

ᒥᓂᔅᑕᐅᔪᖅ ᑭᐅᒍᓐᓇᖅᐸ ᓱᒻᒪᑦ ᒪᓂᒪᑎᑕᐅᓚᐅᕐᓂᖓ ᓴᓇᔭᐅᓂᔅᓴᖓᑕ ᐃᒡᓘᑉ ᖄᖓ ᓇᔭ ᐃᓴᐱᐅᓪ ᐃᒡᓗᖓᑕ 

ᖁᔭᓈᖅᑕᐅᓕᓚᐅᕐᒪᖔᑦ ᒪᓂᒪᑎᑕᐅᕌᓂᓚᐅᖅᑎᓪᓗᒍ, ᑭᐅᓗᑕᓗ ᒪᓂᒪᑎᑕᐅᓂᔅᓴᖓ ᐱᐊᓂᒃᑕᐅᒐᔭᖁᓪᓗᒍ 

ᓴᖅᑭᑕᐅᒃᑲᓂᕐᓂᐊᖅᐹ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐃᓄᓕᕆᔨᒃᑯᓐᓄᑦ ᒥᓂᔅᑕ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒋᐊᕋᕕᑦ. ᑕᐃᓐᓇ 

ᓴᖅᑭᖅᑕᐅᑲᐃᓐᓇᔪᔫᒐᓗᐊᖅ ᑭᓯᐊᓂ ᓴᓇᔭᐅᒋᐊᖃᕐᓂᖓ ᐅᖃᐅᓯᕆᓚᐅᖅᓯᒪᒻᒪᑦ ᐸᓐᓇ ᖄᖓ 

ᑲᒪᒋᔭᐅᒋᐊᖃᕋᔭᕐᖓᑦ ᐊᒻᒪᓗ ᐅᖂᓂᖓ. ᑭᓯᐊᓂ ᐅᒥᐊᕐᔪᐊᒧᑦ ᐊᑲᐅᓈᔾᔮᖏᓐᓂᖓᓄᑦ ᑖᓐᓇ 

ᐊᑲᐅᙱᓕᐅᕈᑎᐅᓯᒪᓕᓚᐅᕐᒪᑦ. ᐊᕐᕌᒎᓂᐊᖅᑐᒧᑦ ᐸᕐᓈᕆᔭᐅᓯᒪᔫᒐᓗᐊᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕐᓗ ᐃᓚᒋᐊᕈᑎ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᑭᐅᓂᒃ ᐊᓂᒍᓵᖅᑐᓂᒃ ᐃᒡᓗᒐᓚᐃᑦ ᓄᓇᓕᓐᓂ 

ᐱᔨᑦᓯᕋᐅᑎᖃᕈᓐᓃᖅᓯᒪᒻᒪᑦ ᐃᓐᓇᕐᓄᑦ ᑭᒃᑯᓄᓪᓗ ᐃᑲᔪᖅᑕᐅᔭᕆᐊᓕᓐᓄᑦ. ᒐᕙᒪᒃᑯᑦ 

ᐅᖃᖅᓯᒪᒋᐊᕐᖓᓚᐅᖅᓯᒪᒐᓗᐊᖅᑎᓪᓗᒋᑦ ᐃᒡᓗ ᑖᓐᓇ ᓴᓇᔭᐅᔪᒫᕐᓂᖓᓂᒃ ᐊᒻᒪ ᐱᔨᔅᓯᕋᐅᑎᖃᒃᑲᓐᓂᓕᕐᓗᓂ 

ᐊᒥᓱᓂᒃ ᓴᓇᔭᐅᒋᐊᕆᐊᓕᒃ ᑭᖑᕙᕆᐊᖅᑕᐅᖏᓐᓇᖅᐸᒻᒪᑕ ᑐᓴᖅᑎᑦᑎᔪᖃᓚᐅᙱᓐᓂᖓᓂ 

ᒪᑐᔭᐅᓯᒪᑐᐃᓐᓇᓕᕋᔭᕐᓗᓂ. ᑖᒃᑯᐊ ᐃᑲᔪᖅᑕᐅᕙᓚᐅᖅᑐᑦ ᐃᒡᓗᒥ ᓄᓇᓕᒻᒥ ᓯᓚᑖᓄᑦ 

ᓄᓇᕗᒻᒨᕆᐊᖃᖃᑦᑕᖅᓯᒪᒻᒪᑕ ᐃᖅᑲᓇᐃᔭᖅᑎᖏᓪᓗ ᐃᖅᑲᓇᐃᔭᙲᓐᓇᓕᖅᓱᑎᒃ.  

 

ᖃᓄᖅ ᑭᐅᒍᓐᓇᖅᐸ ᒥᓂᔅᑕᐅᔪᖅ ᐃᒡᓗᓕᒑᕐᔪᒻᒥᐅᓄᑦ ᑖᓐᓇ ᐃᒡᓗ ᓇᔭ ᐃᓴᐱᐅᓪ ᓴᓇᔭᐅᒋᐊᖅᑕᐅᔪᒫᕐᓂᖓ 

ᓄᑖᙳᕆᐊᖅᑕᐅᑲᓐᓂᕐᓗᓂᓗ ᐊᑐᐃᓐᓇᐅᒃᑲᓐᓂᓕᕐᓗᑎᓪᓗ ᓄᓇᓕᒻᒥ ᐱᔨᔅᓯᕋᐅᑏᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ.  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒋᐊᒃᑲᓂᕐᖓᑦ. ᐊᑭᑐᔫᑎᓄᑦ 

ᑐᔅᓯᕋᐅᑎᓂᑦ ᕿᓄᑎᓪᓗᑕ ᑕᕝᕙᓂ ᑲᑎᒪᓂᐅᑉ ᐃᓗᐊᓂ ᐊᖏᖅᑕᐅᓚᐅᖅᓯᒪᒻᒪᑦ ᓴᓇᒋᐊᕈᑎᔅᓴᖏᓐᓄᑦ, ᑕᐃᓐᓇ 

ᓇᔭ ᐃᓴᐱᐅᓪ. ᑕᐃᒃᑯᐊ ᐸᕐᓈᕆᔭᐅᓯᒪᕙᓪᓕᐊᔪᐃᑦ ᑲᔪᓯᖏᓐᓇᖁᒥᓇᕐᓂᐊᖅᑐᐃᑦ ᑖᓐᓇ ᒐᕙᒪᐅᒍᓐᓃᕋᓗᐊᖅᑲᑦ.  

 

ᑭᓯᐊᓂ ᐸᕐᓈᕆᓯᒪᔭᕗᑦ ᐃᓄᓕᕆᔨᒃᑯᓪᓗ ᐸᕐᓈᕆᓯᒪᔭᖓ ᑕᐃᓐᓇ ᓇᔭ ᐃᓴᐱᐅᓪ ᓯᕗᓂᑦᑎᓐᓂ 

ᐊᑐᖅᑕᐅᔪᔅᓴᒫᖑᓂᐊᖅᓯᒪᓪᓗᓂ. ᐊᒻᒪᓗ ᒐᕙᒪᒃᑯᓐᓄᑦ ᑎᒍᒥᐊᖅᑕᐅᓂᖓ ᐱᔾᔪᑎᒋᓪᓗᒍ 

ᓴᓇᔭᐅᑦᑎᐊᒃᑲᓐᓂᕆᐊᖃᖅᓯᒪᓂᖓ ᐃᓕᓴᕆᓯᒪᒐᑦᑎᒍ ᐊᒻᒪᓗ ᓴᓇᔭᐅᔾᔪᑎᔅᓴᖏᓐᓄᑦ ᐸᕐᓈᕆᔭᐅᔫᒐᓗᐊᖅ ᓱᓕ 

ᑕᒪᓐᓇ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᓇᑦᓯᓕᒻᒧᑦ, ᒥᔅᑕ ᖂᑭᐊᖅ. 

 

ᐊᐱᖅᑯᑦ 1342 - 6(2): ᓄᓇᓕᓐᓂ ᐱᖁᑎᕐᔪᐊᑦ ᕿᑎᕐᒥᐅᓂ (ᖁᖅᑭᐅᖅ)  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᑲ ᐅᓪᓗᒥ ᐃᖏᕐᕋᔪᓕᕆᓂᕐᒧᑦ ᐊᑭᑐᔪᖅᑐᓕᕆᓂᕐᒧᓪᓗ 

ᑐᕌᖅᑐᖅ.  

 

ᐅᖃᖅᑏ, ᑕᒪᒃᑭᒃ ᓄᓇᓖᒃ ᑭᒡᒐᑐᖅᑕᓐᓂ ᒪᓕᒐᓕᐅᕐᕕᒻᒧᑦ ᓄᑖᓂᒃ ᐃᒡᓗᖃᐅᕆᐊᖃᓕᕐᒪᑕ. ᐅᖃᖅᑏ, 

ᐃᖅᑲᐅᒪᔭᒃᑯᑦ ᒪᓕᒐᓕᐅᕐᕕᒃ ᐊᖏᖅᑕᐅᔪᒻᒪᑦ ᐊᑭᑐᔫᑎᓄᑦ ᑮᓇᐅᔭᖅᑐᕈᑎᑦᓴᐃᑦ ᓄᓇᓕᒻᒥ ᐸᕐᓇᒍᑎᑦᓴᓄᑦ 

ᐊᒻᒪᓗ ᓴᓇᔭᔅᓴᓄᑦ ᐱᓇᓱᐊᒐᔅᓴᓄᑦ. ᑐᓴᕋᔅᓴᐃᑦ ᑕᑯᑎᑦᑎᔪᑦ ᓴᓇᒪᓂᔅᓴᖓᓄᑦ ᐱᓕᕆᐊᕆᔭᐅᕙᓪᓕᐊᒐᔭᕐᓂᖓ 

ᑰᒑᕐᔪᒻᒥ ᓄᓇᒃᑰᕈᑎᖃᕐᕕᐅᑉ ᐱᔪᒫᕐᓂᖓᓂᒃ 2025-2026-ᒥ.  

 

ᐅᖃᖅᑏ, ᒥᓂᔅᑕ ᑐᓴᖅᑎᑦᑎᔪᓐᓇᖅᐸ ᖃᓄᐃᓕᖓᓕᕐᒪᖔᖅ ᑖᓐᓇ ᐱᓕᕆᐊᒃᓴᐅᔪᖅ? ᖁᔭᓐᓇᒦᒃ, ᐅᖃᖅᑏ. 

 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 27 

 

 

ᐅᖃᖅᑎ (ᑐᓵᔨᑎᒍᑦ): ᐃᖏᕐᕋᔪᓕᕆᓂᕐᒧᑦ ᐊᑭᑐᔫᑎᓕᕆᓂᕐᒧᓪᓗ, ᒥᓂᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᑖᓐᓇ ᓄᓇᓕᓐᓂ ᑮᓇᐅᔭᖃᖅᑎᑦᑎᓂᐅᕙᑦᑐᖅ 

ᐃᖅᑲᐅᒪᔭᒃᑯᑦ, ᑖᓐᓇ ᒪᓕᒐᓕᐅᖅᑎᐅᖃᑎᒐ ᓄᓇᓕᓐᓂ ᐱᔨᑦᑎᖅᑐᓕᕆᓂᕐᒧᑦ ᑲᒪᒋᓂᐊᓕᕐᒪᒍ. 

ᐅᖃᖃᑎᖃᑦᑎᐊᖅᑳᕆᐊᖃᖅᑐᖓ ᑰᒑᕐᔪᒻᒥ ᐱᓕᕆᐊᔅᓴᐅᔪᖅ ᖃᓄᐃᓕᖓᓕᕐᓂᖓᓂ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᖂᑭᐊᖅ.  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᖁᓚᙱᓚᖓ ᑖᓐᓇ ᒥᓂᔅᑕᐅᔪᖅ ᐊᖏᖃᑎᖃᕐᓂᐊᖅᐳᑦ ᐅᖃᕌᖓᒪ 

ᓄᓇᕗᒻᒥ ᓄᓇᓕᓗᑦᑖᑦ ᐱᙳᐊᕐᕕᖃᑦᑎᐊᕆᐊᖃᕐᒪᑕ ᓄᓇᓖᑦ ᑲᑎᑦᑎᐊᕈᓐᓇᖃᑦᑕᖁᓪᓗᒋᑦ ᐃᓅᓱᑦᑐᓪᓗ 

ᑲᔪᖏᖅᓴᖁᓪᓗᒋᑦ ᐱᙳᐊᕐᓂᕐᒥᒃ ᐊᓯᖏᓐᓂᓪᓗ ᐃᓱᐊᖅᑐᓂᑦ ᑎᒥᒧᑦ ᐱᓕᕆᐊᔅᓴᐅᕙᑦᑐᓂᑦ.  

 

ᑐᓴᕋᔅᓴᐅᓯᒪᔪᖅ ᑎᒥᖁᑎᖓᓂᒃ ᐅᖃᖅᓯᒪᒋᕗᖅ ᓴᓇᒪᓂᔅᓴᖓᓄᑦ ᑎᑎᕋᐅᔭᖅᓯᒪᓂᖓ ᐊᓐᓂᑭᑦᑐᕐᕕᔅᓴᖓᑕ 

ᑰᒑᕐᔫᑉ ᐱᒋᐊᖅᑕᐅᔪᒫᖅᑐᒎᖅ 2027-2028 ᐊᕐᕌᒍᖏᓐᓂ. ᑖᓐᓇ ᒥᓂᔅᑕ ᐅᖃᖅᕈᓐᓇᖅᐸ ᑖᓐᓇ ᐱᓕᕆᐊᒃᓴᖅ 

ᑐᑭᒧᐊᑦᑎᐊᕋᓗᐊᕐᒪᖔᖅ ᐅᓪᓗᖅᓯᐅᑎᑎᒍᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔪᓕᕆᓂᕐᒧᑦ ᐊᑭᑐᔪᖅᑐᓕᕆᓂᕐᒧᓪᓗ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑖ. ᐊᒻᒪᑦᑕᐅᖅ ᐃᓂᓪᓚᖓᒋᐊᖅᓯᒪᓂᕗᑦ ᒐᕙᒪᒃᑯᑦ 

ᐱᓕᕆᐊᒃᓴᖏᑦ ᑮᓇᐅᔭᖃᖅᑎᑦᑎᒍᑏᓪᓗ ᓄᓇᓕᓐᓅᖓᔪᑦ ᐊᓯᖏᓐᓅᖅᑕᐅᒐᓚᔅᓯᒪᒻᒪᑕ ᐃᓚᖏᑦ ᑎᒥᐅᔪᓄᑦ 

ᒐᕙᒪᒃᑯᓐᓂ. ᑖᓐᓇ ᐊᓐᓂᑭᑦᑐᕐᕕᔅᓴᒧᑦ ᓄᓇᓕᐅᑉ ᐱᓇᓱᑦᑖᓄᑦ ᓄᓇᓖᑦ ᐱᔨᑦᑎᕈᑎᖏᓐᓄᑦ 

ᐱᓇᓱᐊᖃᑎᖃᖅᐸᒃᑲᓗᐊᖅᐳᒍᑦ.  

 

ᓴᓇᒋᐊᓕᓐᓄᑦ ᑐᕌᖓᓪᓗᐊᑕᖅᑐᓂᑦ ᓄᓇᓕᓐᓂᑦ ᓴᓇᒋᐊᓕᓐᓄᑦ ᐱᙳᐊᖅᑐᓕᕆᓂᕐᒨᖓᔪᖅ ᑖᓐᓇ ᐊᒻᒪᓗ ᑖᓐᓇ 

ᓄᓇᒃᑰᕈᑎᖃᕐᕕᔅᓴᖅ ᓄᓇᓕᐅᑉ ᒐᕙᒪᖏᓐᓂ ᐱᔪᖅ, ᑐᑭᖃᖅᐸᑦ. ᖁᔭᓐᓇᒦᒃ, ᐅᖃᖅᑏ.   

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᓪᓗ ᐃᓚᒋᐊᕈᑎ, ᒥᔅᑕ ᖂᑭᐊᖅ.  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐃᓂᓪᓚᒋᐊᖅᓯᒪᓂᖓᓄᑦ ᑎᒥᖁᑎᒋᔭᖓ 

ᑕᐃᒪᐃᒃᑲᓗᐊᖅᑎᓪᓗᒍ ᑲᔪᓯᒋᐊᖃᕐᒪᑦ ᐊᐱᖅᑯᑎᓄᑦ.  

 

ᖁᓚᙱᓚᖓ ᒥᓂᔅᑕ ᐊᖏᖃᑎᖃᕐᓂᐊᖅᐳᖅ ᐅᕙᓐᓂ ᐅᖃᕈᒪ, ᓄᓇᓕᓕᒫᑦ ᓄᓇᕗᒻᒥ ᓄᑖᓂᒃ ᑕᒪᒃᑯᓇᙵ 

ᐊᔅᓯᕕᒻᒨᖅᑕᐅᒋᐊᓕᓐᓂᑦ ᑲᒪᒋᔭᐅᖁᔨᓂᖏᓐᓄᑦ ᓴᓇᒋᐊᓕᓐᓂᓪᓗ ᐱᑕᖃᕆᐊᖃᕐᓂᖓᓂᒃ. ᒥᓂᔅᑕ 

ᐊᐅᓚᔨᔪᔅᓴᐅᕗᖅ ᐄᐳᓗ 2022-ᒥ ᐱᔾᔪᑎᔅᓴᓄᑦ ᐅᖃᐅᓯᔅᓴᓕᐅᖁᔨᓚᐅᖅᓯᒪᒻᒪᑕ ᑕᒪᒃᑯᐊ ᐃᓚᒋᖃᓯᐅᑎᓗᒋᑦ 

ᐊᔅᓯᕖᑦ, ᑕᓗᕐᔪᐊᖅ ᐃᓚᒋᓪᓗᒍ.  

 

ᐅᖃᖅᑎ, ᒥᓂᔅᑕ ᐅᖃᕈᓐᓇᖅᐸ ᖃᓄᐃᓕᖓᓕᕐᒪᖔᖅ ᑕᓗᕐᔪᐊᕐᒥ ᐱᓕᕆᐊᔅᓴᖅ ᐊᒻᒪᓗ ᐅᖃᕈᓐᓇᖅᐸ 

ᐱᓕᕆᕝᕕᖓᓗ ᓄᑖᕐᒥᒃ ᒪᓂᒪᑎᑦᑎᓂᐊᕐᒪᑕ ᐱᓕᕆᐊᔅᓴᒧᑦ. ᐱᔾᔪᑎᔅᓴᓕᐅᕐᓗᑎᑦ ᐊᔅᓯᕕᔅᓴᖅ 

ᓄᑖᙳᕆᐊᖅᑕᐅᓗᓂ ᑰᒑᕐᔪᒻᒥ ᑖᓐᓇᓗ ᐊᔅᓯᕕᒃ ᐊᒻᒪᓗ ᓴᕕᕋᔭᓄᑦ ᐊᑦᑕᕐᕕᐅᔪᖅ ᐱᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔪᓕᕆᓂᕐᒧᑦ ᐊᒻᒪᓗ ᐊᑭᑐᔪᖅᑐᓕᕆᓂᕐᒧᓪᓗ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐱᓕᕝᕕᕗᑦ ᐱᓇᓱᐊᖃᑎᖃᔅᓴᐃᓐᓇᕐᓂᐊᖅᐳᒍᑦ 

ᓄᓇᓕᓐᓂ ᑖᒃᑯᖓᙵᓗ ᓄᓇᓕᓐᓂ ᐱᔨᑦᓯᖅᑐᓕᕆᔨᒃᑯᓐᓂ ᐱᔭᕆᐊᖃᖅᑕᖏᑕ ᓄᓇᓖᑦ ᐊᔅᓯᕖᑦ, ᐱᙳᐊᕐᕖᑦ, 

ᐊᒻᒪᓗ ᓄᓇᒃᑰᕈᑎᖃᕐᕖᑦ ᐊᑕᐅᓯᐅᙱᑦᑐᑦ ᐱᔭᕆᐊᖃᖅᑐᑦ, ᓄᓇᓕᓕᒫᑦ ᓯᕗᒧᐊᕈᑎᒋᔪᒪᒻᒪᔾᔪᑦ, ᑕᓗᕐᔪᐊᖅ 

ᐃᓚᒋᔭᐅᖃᓯᐅᑎᑐᐃᓐᓇᕐᒥᔪᖅ. ᐱᓇᓱᖃᑎᖃᔅᓴᐃᓐᓇᖅᐳᒍᑦ ᓯᕗᒻᒧᐊᕈᑎᔅᓴᐅᔪᓂᑦ ᐱᓕᕆᐊᔅᓴᓂᒃ ᓄᓇᓕᓐᓂ 

ᐱᓕᕆᕝᕕᑎᓐᓂᓪᓗ ᐃᑲᔪᖅᓱᖅᑕᐅᖏᓐᓇᕐᓂᐊᖅᑐᓂ ᑕᒪᒃᑯᐊ. ᖁᔭᓐᓇᒦᒃ ᐅᖃᖅᑎ. 

 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 28 

 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅ ᓄᑕᕋᖅ.  

 

ᐊᐱᖅᑯᑦ 1343 - 6(2): ᓂᕿᖃᑦᑎᐊᖏᓐᓂᖅ (ᓄᑕᕋᒃ)  

 

ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᓪᓗᒍ ᓯᕗᓕᖅᑎ, ᒥᓂᔅᑕᓗ ᓯᕗᓕᖅᑎᓄᑦ ᒐᕙᒪᓕᕆᓂᕐᒧᑦ.  

 

ᐅᖃᖅᑏ, Hᐋᒻᒪᓚᒃᑯᓐᓂ ᓂᕿᑖᕈᑎᑦᓴᓄᑦ ᑐᓂᔭᐅᕙᓚᐅᖅᑐᑦ ᒐᕙᒪᑐᖃᑎᒍᑦ ᐃᓄᐃᑦ ᓯᕗᓪᓕᖅᐹᖑᓂᖏ 

ᓄᑕᖅᑲᑦ ᐱᓇᓱᑦᑕᐅᔪᑦ ᐊᑦᑐᐃᓂᖃᓪᓚᕆᑦᓯᒪᒻᒪᑦ ᒥᑦᑎᒪᑕᓕᒻᒧᑦ. ᒥᓂᔅᑕᐅᔪᖅ ᑕᑯᑎᑦᓯᔪᓐᓇᖅᐸ ᖃᓄᖅ 

ᐅᖃᖃᑎᖃᖅᓯᒪᒻᒪᖔᑕ ᖃᓄᐃᓕᒋᐊᕈᑎᖃᖅᓯᒪᒻᒪᖔᑕᓗᓐᓃᑦ ᒐᕙᒪᑐᖃᒃᑯᓐᓂ, ᒐᕙᒪᑐᖃᒃᑯᑦ 

ᐃᓱᒪᓕᐅᓚᐅᕐᓂᖓ ᐱᓪᓗᒍ, ᖃᓄᖅ ᐃᓄᐃᑦ ᑐᑦᓯᕋᕈᓐᓇᕐᒪᖔᑕ ᑕᒪᑐᒧᖓ ᑐᕌᖓᔪᓂᑦ ᐃᑲᔪᕈᑎᑦᓴᓄᑦ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ ᐊᒻᒪᓗ ᒥᓂᔅᑕ ᒐᕙᒪᓕᕆᓂᕐᒧᑦ, ᒥᔅᑕ ᐸᐅᓗᓯ ᐊᕿᐊᕈᖅ 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᒪᓕᒐᓕᐅᖅᑎ ᐊᐱᕆᒻᒪᑦ.  

 

ᑕᐃᒪ ᐱᖓᓱᓂᑦ ᑎᑎᖅᑲᓂᑦ ᐊᔭᐅᖅᑐᐃᓪᓚᕆᒃᓱᑕ ᐃᓄᐃᑦ ᓯᕗᓪᓕᖅᐹᖑᓗᑎᑦ ᓄᑕᖅᑲᑦ ᐃᑲᔪᖅᑕᐅᒍᑎᒃᓴᓄᑦ. 

ᐅᕙᖓ ᓯᕗᓕᖅᑎᐅᖃᑎᒃᑲᓗ ᐊᔭᐅᑐᐃᖏᓐᓇᖅᐳᒍᑦ ᑕᒪᔅᓱᒪ ᐱᒻᒪᕆᐅᓂᖓᓂᑦ, ᑲᔪᓰᓐᓇᕐᓂᐊᕆᓪᓗᑕᓗ 

ᓯᕗᒧᐊᕈᑎᒋᕙᓪᓗᒋᑦ ᐅᖃᖃᑎᖃᑦᑕᕌᖓᒪ ᓯᕗᒧᐊᕈᑎᒃᓴᒧᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅ ᓄᑕᕋᖅ 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ, ᐊᒻᒪᓗ ᖁᔭᓐᓇᒦᖅᐸᕋ ᓯᕗᓕᖅᑎ.  

 

(ᑐᓵᔨᑎᒎᕈᓐᓃᖅᑐᖅ) ᑕᒪᓐᓇ ᓂᕿᔅᓴᑭᓗᐊᖅᐸᓐᓂᖅ ᐃᓱᒫᓘᑕᐅᒻᒪᑦ ᐊᒥᓱᓄᑦ, ᑕᒪᕐᒥᓕᒫᖑᙱᑉᐸᑦ ᓄᓇᕗᒻᒥ 

ᓄᓇᓕᐅᔪᓂᑦ. ᓯᕗᓕᖅᑎ ᐅᖃᕈᓐᓇᖅᐸ ᐊᔾᔨᖓᓂᑦ ᖃᐃᑦᓯᔭᐅᓚᐅᕐᒪᖔᖅ ᑎᑎᕋᓚᐅᖅᑕᓐᓂᒃ, ᓄᓇᕗᒻᒧ 

ᒪᓕᒐᓕᐅᖅᑎᕐᔪᐊᒧᑦ ᑐᓂᓚᐅᖅᑕᓐᓄ, ᓗᐊᕆ ᐃᓪᓚᐅᑦ, ᖃᓄᕐᓗ ᐃᓱᒪᖅᓴᖅᓯᐅᕈᑎᖃᖅᓯᒪᒻᒪᖔᑕ ᑕᒪᑐᒪᙵᑦ 

ᐅᖃᐅᓯᕆᓯᒪᓪᓚᑦᑖᖅᑕᓐᓂᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᒐᕙᒪᐅᖃᑎᒌᑦᑐᓕᕆᓂᕐᒧᑦ, ᒥᔅᑕ ᐸᐅᓗᓯ ᐊᕿᐊᕈᖅ  

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃᑲᓐᓂᕐᓗᒍ, ᐊᐱᕆᒻᒪᑦ 

ᒪᓕᒐᓕᐅᖅᑎᐅᖃᑎᒐ.  ᐄ’, ᐅᖃᓕᒫᓚᐅᖅᐸᕋ ᔪᓚᐃᒥ ᖃᐃᑕᐅᓚᐅᖅᑐᖅ ᕿᒥᕐᕈᑦᓯᐊᓚᐅᖅᑐᒍ, ᐊᒻᒪᓗ 

ᐊᔭᐅᖅᑐᐃᖏᓐᓇᑦᓯᐊᖅᓱᖓ ᐃᑲᔪᖅᑐᖅᓱᒍᓗ ᑕᒪᓐᓇ ᐱᒻᒪᕆᐅᓂᖓᑦ ᐱᓕᕆᐊᖑᔪᖅ, ᒐᕙᒪᑐᖃᒃᑯᓄᓪᓗ 

ᐱᒻᒪᕆᐅᓂᖓᓂ.  

 

ᒐᕙᒪᑐᖃᒃᑯᑦ ᑲᒪᒋᒻᒪᔾᔪᒃ ᑲᑐᔾᔨᖃᑎᒌᓐᓂᖃᕋᑦᑕ ᑕᒪᑐᒧᖓ ᐊᒻᒪᓗ ᐱᓇᓱᐃᓐᓇᕐᓂᐊᖅᐳᖓ ᑎᑎᕋᖅᓯᒪᔪᓂᒃ 

ᒪᓕᓪᓗᒋᑦ ᐱᓕᕆᐊᒃᓴᐅᔪᑦ ᐱᓗᒋᑦ ᑕᑯᓯᒪᒐᑦᑎᒍᑦ ᓄᓇᓕᓗᑦᑖᑎᓐᓂᒃ, ᐅᖃᐅᓯᕇᓐᓇᕐᓂᐊᖅᓱᒍᓗ ᖃᓄᑐᐃᓐᓇᖅ 

ᐅᖃᖃᑎᖃᕌᖓᒪ ᒐᕙᒪᑐᖃᒃᑯᓐᓂ ᑭᒃᑯᓐᓂᓪᓘᓐᓃᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕐᓗ ᐃᓚᒋᐊᕈᑎ, ᒥᔅ ᓄᑕᕋᖅ 

 

ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᓯᕗᓕᖅᑏ. ᐅᖃᖅᑏ, ᑎᑎᕋᖃᑎᖃᖅᐸᑦᑎᓪᓗᖓ 

ᓄᓇᕗᒻᒥ ᒪᓕᒐᓕᐅᖅᑎᕐᔪᐊᖓᓄᑦ, ᐊᔾᔨᖓᓂ ᓴᖅᑮᓂᐊᖅᓱᖓ ᐃᓪᓗᒥᒃ, ᐱᖃᓯᐅᔾᔨᔪᒐᒪ ᑎᑎᕋᖅᓯᒪᔪᓂᑦ 

ᑕᑯᑎᑦᓯᔪᓂᑦ ᐊᑭᑐᔪᒻᒪᕆᐅᓂᖏᑕ ᓂᐅᕕᐊᔅᓴᐅᕙᑦᑐᑦ ᒥᑦᑎᒪᑕᓕᒻᒥ ᑯᐊᐸᒃᑯᓐᓂ ᐊᒻᒪᓗ ᓂᐅᕕᕐᕕᒻᒥ. ᑖᒃᑯᐊ 

ᐊᔾᔨᓕᐊᖑᓯᒪᔪᑦ ᑕᑯᑎᑦᓯᒐᓚᑐᐃᓐᓇᕐᒪᑕ ᐊᑲᐅᙱᓕᐅᕈᑕᐅᕙᓪᓕᐊᔪᒥᒃ. ᓄᓇᕗᑦ ᒐᕙᒪᒃᑯᑦ 

ᐅᖃᐅᓯᕆᒋᐊᖃᒻᒪᑎᑦᑖ.  

ᐅᖃᖅᑏ, ᒥᓂᔅᑕ ᒐᕙᒪᐅᖃᑎᒌᑦᑐᓕᕆᔨᒃᑯᓐᓄ ᓇᐅᑦᓯᖅᑐᖅᐸᒻᒪᑕ ᓈᓴᐅᑎᓕᕆᔨᒃᑯᖏᑕ ᓄᓇᕗᒻᒥ. 

ᓯᕗᓕᖅᑎᕐᔪᐊᖅ ᑲᓇᑕᒥ ...  

 

>>ᐃᓪᓚᖅᑐᑦ 

 

ᓄᑕᕋᖅ (ᑐᓵᔨᑎᒍᑦ): ᓯᕗᓕᖅᑎ ᐅᖃᕈᓐᓇᖅᐸ ᑖᒃᑯᐊ ᓈᓴᐅᓯᕆᔨᒃᑯᑦ ᖃᓄᖅ ᖃᐅᔨᒪᒍᑎᖃᖅᐸᒻᒪᖔᑕ 

ᐊᑭᑦᑐᐸᓪᓕᐊᓂᐅᔪᑦ ᓂᕿᔅᓴᓂ ᓄᓇᕗᑦ ᓂᐅᕕᕐᕕᖏᓐᓂᑦ ᐊᒻᒪᓗ ᖃᓄᒃᑲᓐᓂᖅ ᐅᓄᖅᓯᒋᐊᖅᓯᒪᒻᒪᖔᑕ 

ᓂᕿᑦᓴᑭᓐᓂᐅᕙᑦᑐ ᓄᓇᕗᒻᒥ ᓱᕈᓯᐅᔪᑦ ᐱᓪᓗᒋᑦ ᑳᑉᐸᑦᑐᑦ ᖃᐅᑕᒫᑦ. ᖁᔭᓐᓇᒦᒃ, ᐅᖃᖅᑏ.   

 

ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎᓂ ᒐᕙᒪᓕᕆᔨᒃᑯᓐᓄᑦ ᒥᓂᔅᑕ ᐸᐅᓗᓯ ᐊᕿᐊᕈᖅ  

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᑲᓇᑕᒧᑦ ᓯᕗᓕᖅᑎᐅᖏᒃᑲᓗᐊᖅᑐᖓ, ᑭᓯᐊᓂ 

... 

 

>>ᐃᓪᓚᖅᑐᑦ 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᐅᖃᖅᑏ, ᕿᒥᕐᕈᓚᐅᖅᓱᒍ ᑕᒪᓐᓇ. ᖃᐅᔨᒪᓪᓗᖓᓗ ᓄᓇᓕᓐᓂ 

ᑐᓴᐅᑎᓕᕆᔨᒃᑯᑦ ᓇᕝᕚᖃᑦᑕᕐᒪᑕ ᑐᓴᕋᔅᓴᓂᑦ ᓂᐅᕕᕐᕕᓐᓂᓪᓗ ᓇᕝᕚᖅᐸᔅᓱᑎ ᖃᐅᔨᒪᓪᓗᖓᓗ ᑖᓐᓇ 

ᑐᓂᔭᐅᓯᒪᒻᒪᑦ ᓄᓇᓕᓐᓄᑦ ᐱᔨᑦᑎᕋᖅᑎᑯᓐᓄᑦ ᑲᒪᒋᔭᐅᕙᓐᓂᐊᕐᓂᖓ ᑕᒪᓐᓇ.  

 

ᓄᓇᕗᒻᒥ ᐊᑭᖏᓐᓄᑦ ᖃᐅᔨᓴᕐᓂᐅᓯᒪᔪᖅ, ᑐᑭᓯᓯᒪᔭᒃᑯᑦ, ᑕᒪᒃᑯᐊ ᓈᓴᐅᑏᑦ ᕿᒥᕐᕈᔭᐅᓂᖏᑦ 

ᐱᓕᕆᕝᕕᑎᓐᓃᐸᒻᒪᑕ.  ᕿᒥᕐᕈᐸᓪᓕᐊᔭᕗᑦ ᑐᑭᓯᒐᓱᔅᓱᑎᒍᑦ ᓈᓴᐅᑏᑦ ᖃᐅᔨᓯᒪᔭᕗᑦ ᓂᐅᕕᕐᕖᑦ ᐱᓪᓗᒋᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᖃᐅᔨᒪᓂᐊᖅᑯᓯ, ᐊᐱᖅᓱᕐᓇᖅ ᐱᕕᖓ ᐃᓱᓕᒻᒥᒻᒪᑦ. ᒪᓕᒐᓕᐅᖅᑎᖓ 

ᐊᐃᕕᓕᖕᒧᑦ,  ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᐅᓯᒃᑯᑦ ᐊᐱᖅᓱᕐᓂᖅ ᐅᐃᒍᒋᐊᕈᒪᓪᓗᒍ ᑐᒃᓯᕋᖅᑐᖓ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᒪᓕᒐᓕᐅᖅᑎᐅᖃᑎᓕᒫᒥᓄᑦ ᐊᖏᖅᑕᐅᒍᒪᔪᖅ ᐊᐱᖅᓱᕐᓇᖅ 

ᐅᐃᒍᔭᐅᖁᓪᓗᒍ. ᐋᒑᖅᑐᖃᖅᑳ? ᐋᒡᒑᖅᑐᖃᙱᒻᒪᑦ. ᐊᐱᖅᓱᕐᓇᖅ ᐃᓚᔭᐅᕗᖅ ᐃᑲᕐᕋᐅᑉ ᐊᕝᕙᓪᓗᐊᖓᓂᒃ.  

 

ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒥᔅᑕ ᖃᐃᕐᓂᖅ. 

 

ᐊᐱᖅᑯᑦ 1344 - 6(2): ᕿᓂᖅᑏᑦ (ᖃᐃᕐᓂᖅ)  

 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᑲ ᑐᕌᖅᑎᒍᒪᔭᒃᑲ ᓄᓇᓕᓐᓂ ᐱᔨᑦᑎᕋᖅᑎᒃᑯᑦ 

ᒥᓂᔅᑕᖓᓄᑦ. ᑖᓐᓇ ᑲᒪᔨᐅᒻᒪᑦ ᑐᐊᕕᕐᓇᖅᑐᓕᕆᓂᕐᒧᑦ ᐸᖅᓴᐃᔪᓕᕆᓂᕐᒥᓪᓗ ᐱᐅᓕᑦᑎᒐᓱᐊᕐᓂᕐᒥᑦ ᓄᓇᕘᒥ.  

 

ᒥᓂᔅᑕ ᑕᐃᒪ ᖃᐅᔨᒪᑦᑎᐊᕐᖓᑦ ᒐᕙᒪᑐᖃᒃᑯᑦ ᑐᓴᖅᑕᐅᑎᑦᑎᕋᑖᓚᐅᕐᖓᑦ ᑕᒫᓂᐸᓗᒎᖅ $1.36-ᒥᓕᐊᓐᑖᓚᓂᒃ 

ᑮᓇᐅᔭᖅᑕᖃᕐᓂᐊᕐᓂᕋᐃᓪᓗᓂ. ᐱᒋᐊᖅᑎᑕᐅᔪᓂᑦ ᐊᓪᓗᖅᑕᐅᓯᒪᔪᓂᒃ ᐃᓗᓪᓕᖅᓱᐃᓂᕐᒥᒃ. ᐃᓕᐅᖅᑲᐃᓗᑎᒡᒎᖅ 

ᐃᑲᔫᑕᐅᒐᔭᖅᑐᓂᒃ ᐱᔭᕆᐊᑐᕆᓂᕙᑦᑕᖏᓐᓄᑦ ᓄᓇᒃᑯᑦ ᐸᖅᓴᐃᒐᓱᓐᓂᖅ ᓄᓇᕗᒻᒥ.  

 

ᐅᖃᖅᑏ, ᑖᓐᓇ ᐅᕙᓂ ᑲᑎᒪᕐᔪᐊᕕᒻᒥ ᐊᒥᓱᐊᖅᑎᐊᓗᒃ ᐅᖃᐅᓯᕆᓯᒪᓕᕋᒃᑯ ᐃᔅᓯᕙᓂᓕᒫᕆᕙᓪᓚᐃᔭᑦᑎᓐᓂ. 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᖃᓄᖅ ᐱᓕᕆᕕᖓ ᐱᖃᑕᐅᓂᖃᕐᒪᖔᖅ ᑖᔅᓱᒧᖓ ᐱᒻᒪᕆᐊᓘᔪᒧᑦ 

ᐱᒋᐊᖅᑎᑕᐅᓯᒪᔪᒧᑦ ᐊᓪᓗᖅᑕᐅᓯᒪᔪᓂᒃ ᐃᓗᓪᓕᖅᓱᐃᓂᕐᒧᒡᒎᖅ. ᖁᔭᓐᓇᒦᒃ, ᐅᖃᖅᑏ.  

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ ᓄᓇᓕᖕᓂ ᐱᔨᑦᑎᕋᖅᑎᑯᓐᓄᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ’, ᖁᔭᓐᓇᒦᓪᓚᕆᒍᒪᔭᒃᑲ ᒐᕙᒪᑐᖃᒃᑯᑦ 

ᑮᓇᐅᔭᖅᑖᑎᑦᑎᓯᒪᒻᒪᑕ ᑮᓇᐅᔭᖅᑖᕆᒋᐊᖃᓪᓚᕆᑦᑕᑎᓐᓄᑦ ᐊᓪᓗᖅᑕᐅᓯᒪᔪᓂᓪᓗ ᐃᓗᓪᓕᖅᓱᐃᒍᑕᐅᓂᐊᖅᑐᓂᒃ 

ᑐᐊᕕᕐᓇᖅᑐᓕᕆᓂᕐᒥ ᓄᓇᕗᒻᒥ. ᓄᐊᑦᑎᖃᑦᑕᖅᑐᐃᑦ ᖃᐅᔨᒪᔾᔪᑎᔅᓴᓂᒃ ᐊᒻᒪ ᐱᓕᕆᐊᖃᖅᑐᑎᒃ 

ᐱᓕᕆᐊᖑᒋᐊᓕᓐᓂᒃ ᖃᐅᔨᓴᕋᓱᒃᑐᑎᒃ ᑭᓱᑖᕆᐊᖃᕐᒪᖔᑕ ᐅᑭᐅᖅᑕᖅᑐᒥ ᓄᓇᕗᒻᒥᑐᐊᙳᙱᑦᑐᖅ. ᑕᐃᒪ 

ᐱᓕᕆᓂᕆᔭᖓᑦ ᑖᒃᑯᓂᖓ ᐃᓗᓪᓕᖅᓱᐃᕆᒐᓱᓐᓂᐊᖅᑯᖅ ᓄᓇᕗᒻᒥ ᑐᐊᕕᕐᓇᖅᑐᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ 

ᐱᖃᑕᐅᓪᓚᕆᑦᑐᐃᑦ, ᑕᕝᕙᓂ ᐱᒋᐊᖅᑎᑕᐅᓯᒪᔪᒥ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᓐᓇᐃᓛᒃ ᐱᕕᔾᔪᐊᖑᓪᓚᑦᑖᕋᓗᐊᕐᒪᑦ ᐃᓅᓯᕐᒧᑦ ᐊᒃᑐᐊᑎᓪᓗᒍ 

ᐊᒃᓱᕈᖃᑦᑕᖅᑐᓪᓗ ᐊᑭᓕᖅᓱᖅᑕᐅᙱᑦᑎᓪᓗᒋᑦ ᕿᓂᖃᑦᑕᖅᑎᓪᓗᒋᑦ ᐃᓅᓯᕐᒥ.  

 

(ᑐᓵᔨᑎᒎᓕᖅᑐᖅ) ᒥᓂᔅᑕ ᑕᐃᒪ ᐊᐅᓚᔨᒻᒪᑦ ᓄᓇᕗᒻᒥ ᑲᑐᔾᔨᖃᑎᒌᒋᔭᖓ ᕼᐋᒻᒪᓚᐃᑦ ᑲᑐᔾᔨᖃᑎᒌᖏᑦ 

ᐱᖁᔨᕗᖔᕈᒻᒥᑦ ᑲᔪᓯᑎᑦᑎᔪᒻᒪᑕ ᐊᕐᕌᒍᑕᒫᖅᓯᐅᒻᒥᑦ ᑲᑎᒪᓂᕆᔭᖓᓂ. ᑎᒃᑯᐊᖅᓯᒍᒪᓪᓗᑎᒃ ᓴᓂᕋᔭᒻᒥ ᓄᓇᕗᒻᒥ 

ᑐᑦᑕᕐᕕᒋᔭᐅᓂᐊᕐᓗᓂ ᑐᐊᕕᕐᓇᖅᑐᓕᕆᓂᕐᒥ ᓄᓇᕘᒥ. ᒥᓂᔅᑕ ᐅᖃᐅᑎᒃᑲᓂᕐᓗᒍ ᓄᓇᕗᑦ 

ᕿᑎᓪᓗᐊᑯᓗᐊᓃᒃᑲᑦᑕ ᐋᖅᑭᑎᐊᖅᓯᒪᓪᓗᑕᓗ ᒐᕙᒪᒃᑯᓐᓄᑦ ᐃᓱᒪᔅᓴᖅᓯᐅᕈᑎᒋᔭᐅᒋᐊᖃᖅᑐᒍᑦ.  

 

ᐅᖃᖅᑏ, ᖁᔭᓐᓇᒦᕈᒪᔭᒃᑲ ᑲᑐᔾᔨᖃᑎᒌᑦ ᕼᐋᒻᒪᓚᐃᑦ ᑲᑐᔾᔨᖃᑎᒌᖏᑦ ᐃᑲᔪᖅᓰᒻᒪᑕ ᐊᒻᒪᑦᑕᐅᖅ ᕼᐋᒻᒪᓚᒃᑯᖏᑦ 

ᓴᓂᕋᔭᒃ ᖁᔭᒋᕙᒃᑲ ᐱᓕᕇᓐᓇᕐᖓᑕ ᐱᓕᕆᐊᖃᐃᓐᓇᕐᖓᑕ ᑖᔅᓱᒥᖓ.  

 

ᒥᓂᔅᑕᖓ ᓇᓗᓇᐃᖅᓯᒍᓐᓇᖅᑳ ᖃᓄᖅ ᐱᓕᕆᕕᖓ ᐊᑐᓕᖅᑎᑦᑎᒐᓱᐊᕐᒪᖔᖅ ᑖᔅᓱᒥᖓ ᐊᓪᓗᖅᑕᐅᓯᒪᔪᐃᓪᓗ 

ᖃᓄᖅ ᐃᓗᓪᓕᓱᖅᑕᐅᒻᒪᖔᑕ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓂ ᐱᔨᑦᑎᕋᖅᑎᒃᑯᓐᓄᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒐᕙᒪᕗᑦ ᐊᔭᐅᕆᔾᔪᔾᔨᖃᑦᑕᖅᓯᒪᔪᑦ 

ᓈᒻᒪᑦᑐᓂᒃ ᐸᖅᓴᐃᔾᔪᑎᖃᕆᐊᖃᕐᓂᕋᐃᓪᓗᑎᒃ ᓄᓇᕗᒻᒥ ᐃᓗᐊᓃᖏᓐᓇᖅᑐᓂᒃ. ᑖᓐᓇ ᑕᕝᕙ ᒐᕙᒪᑐᖃᒃᑯᓐᓄᑦ 

ᒥᓂᔅᑕᐅᖃᑎᑦᑎᓐᓄᑦ ᐅᖃᐅᓯᕆᖃᑦᑕᖅᑲᕗᑦ. ᓯᕗᓕᖅᑎᕗᓪᓗᑦᑕᐅᖅ ᑲᓇᑕᐅᑉ ᐊᖏᔪᖅᑳᒻᒪᕆᖓᓄᑦ 

ᐅᖃᐅᔾᔨᖃᑦᑕᖅᓯᒪᔪᖅ ᐊᓯᖏᓐᓄᓪᓗ ᒥᓂᔅᑕᓄᓪᓗ ᓈᒻᒪᑦᑐᓂᒃ ᐸᖅᓴᐃᒍᓐᓇᕆᐊᖃᕐᖓᑕ ᑕᒫᓂ ᒐᕙᒪᑐᖃᒃᑯᓪᓗ 

ᐱᔭᔅᓴᑖᖅᓯᒪᒻᒪᑕ ᑕᐃᒪᐃᑦᑐᓂᒃ ᓴᖅᑭᑦᑎᕆᓂᐊᕐᓗᑎᒃ ᐅᖃᖃᑎᒌᓐᓇᖃᑦᑕᖅᑕᕗᑦ.  

 

ᑎᒃᑯᐊᖅᓯᒐᓱᑦᑐᑕ ᓱᑯᑦᑎᐊᓃᒃᑲᔭᕐᒪᖔᖅ ᐊᓪᓚᕝᕕᖓᑦ. ᐊᒻᒪ ᖃᐅᔨᒪᔭᕋ ᒪᓕᒐᓕᐅᖅᑎ ᐅᖃᖃᑦᑕᖅᓯᒪᒻᒪᑦ 

ᓄᓇᓕᖓᓂᑦ ᓴᖅᑭᖅᓯᖁᔨᓪᓗᓂ ᐊᒻᒪᓗ ᑐᓴᖅᓯᒪᒐᑦᑎᒍ. ᑖᒃᑯᐊ ᑮᓇᐅᔭᑦ $1.3-ᒥᓕᐊᓐ ᐃᓕᔭᐅᓂᐊᖅᑐᐃᑦ 

ᑲᑐᔾᔨᔪᓄᑦ ᑲᑎᒪᔨᓄᑦ  

ᐊᑐᖅᑕᐅᒐᔭᕐᖓᑕ, ᑐᓴᖅᓯᒪᔭᒥᓂᑦ ᐱᓕᕆᐊᖃᖅᐸᓪᓕᐊᒐᓱᓪᓗᑎᒃ. ᐊᒻᒪ ᑕᐃᒪᐃᓕᖁᓇᓪᓚᕆᑦᑑᒐᓗᐊᖏᓛᖅ 

ᓈᒻᒪᑦᑐᓂᑦ ᐸᖅᓴᐃᔨᖃᓕᕐᓗᑎᒃ ᓄᓇᕘ ᐃᓗᐊᓂ ᒐᕙᒪᑐᖃᒃᑯᓐᓄᑦ ᐊᐅᓚᑕᐅᔪᓂᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᑭᖑᓪᓕᖅᐹᕐᓗ ᐃᓚᒋᐊᕈᑎ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ’. ᖁᔭᓕᒍᒪᔪᖓᐃᓛᒃ. ᒥᓂᔅᑕ ᐅᖃᐅᑎᓪᓗᒍ ᓄᓇᕘᒻᒥ 

ᐃᓕᓴᕆᔭᐅᓯᒪᔪᒥ ᐸᖅᓴᐃᔪᓕᕆᓂᕐᒧᑦ ᑲᑐᔾᔨᖃᑎᒌᑕᖃᕆᐊᖃᓕᕐᖓᑦ ᐊᓪᓗᖅᑕᐅᓯᒪᔪᑦ ᑲᒪᒋᔭᐅᒍᓐᓇᓂᐊᕐᖓᑕ. 

ᑖᒃᑯᐊ ᒐᕙᒪᑐᖃᒃᑯᓂᑦᑕᐅᖅ ᒥᓂᔅᑕᐅᖃᑎᖏᑦ ᕿᒥᕐᕈᒋᐊᖁᓇᖅᑑᒐᓗᐊᑦ ᐊᓪᓗᖅᑕᐅᓯᒪᔪᐃᑦ 

ᐃᓗᓪᓕᓱᖅᑕᐅᑦᑎᐊᕐᓂᐊᕐᖓᑕ.  

 

ᐅᖃᒃᑲᓂᕐᓗᖓ, ᐅᖃᖅᑏ, ᒥᓂᔅᑕ ᖃᐅᔨᒪᓪᓚᕆᒻᒪᑦ ᑕᐃᒪ, ᐱᓕᕆᕕᖓᓗ ᑲᒪᔨᐅᓪᓗᓂ ᐊᐅᓚᑦᑎᓂᕐᒥᑦ 

ᐸᖅᓴᐃᔪᓕᕆᓂᕐᒥᑦ ᓄᓇᓕᓐᓂ ᑐᙵᕕᖃᖅᑐᓂ ᐸᖅᓴᐃᔪᓕᕆᓂᕐᒧᑦ ᐊᑐᐊᒐᕐᒥᑦ, ᐊᑐᐊᒐᖅ ᑖᓐᓇ 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 31 

 

 

2017ᖑᑎᓪᓗᒍ ᓄᖑᓚᐅᖅᓯᒪᒻᒪᑦ, 8 ᐊᕐᕌᒎᓕᖅᑐᑎᒃ. ᒫᓐᓇ ᖁᔭᓕᒍᒪᔭᒃᑲ ᑮᓇᐅᔭᒃᓴᒐᑎᒃ ᐃᑲᔪᖃᑦᑕᖅᑐᓕᒫᑦ 

ᓴᓂᕋᔭᕐᒥ ᐃᓪᓗᓕᒻᒥᓗ. 

 

ᐅᖃᖅᑏ, ᑖᓐᓇ ᐊᑐᐊᒐᖅ ᐅᖃᐅᓯᕋ. ᓄᑖᕈᕆᐊᖅᑕᐅᓚᐅᖅᓯᒪᔪᖅ ᑭᖑᓪᓕᖅᐹᒥ ᔮᓐᓄᐊᓕ 2017ᖑᑎᓪᓗᒍ 

8ᖑᓗᐊᓕᖅᑐᑦ ᐊᕐᕌᒍᐃᑦ. ᒥᓂᔅᑕᑦᑕᐅᖅ ᐃᖅᑲᐅᒪᒻᒪᑦ, ᑖᓐᓇ ᐊᐱᖅᑯᑎ ᐊᐱᖅᑯᑎᒋᔪᒻᒥᒐᒃᑯ ᐅᐃᕐᖔᒃᑯᑦ 

ᐃᔅᓯᕙᓂᖃᖅᑎᓪᓗᑕ, ᖃᖓ ᐊᑐᐊᒐᖅ ᓄᑖᕈᖅᑎᑕᐅᓛᖅ? ᒥᓂᔅᑕ ᑐᑭᓯᑎᑦᑎᒍᓐᓇᖅᑲ ᐅᕙᑦᑎᓐᓃᒃ, ᑖᓐᓇ 

ᐊᑐᐊᒐᖅ ᓄᑖᕈᕆᐊᖅᑕᐅᓪᓚᕆᓛᕋᓗᐊᕐᒪᖔᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓂ ᐱᔨᑦᑎᕋᖅᑎᑯᓐᓄᑦ, ᒥᔅᑕ ᑕᐃᕕᑦ ᐊᑭᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓕᒍᒪᔭᕋ ᒪᓕᒐᓕᐅᖅᑎ ᐊᑐᐊᒐᕐᒥᑦ 

ᓄᖑᓯᒪᓂᕋᐃᒻᒪᑦ, ᓱᓕᓪᓗᓃᓛᒃ. ᐊᒥᓱᑲᓪᓚᓐᓂᑦ ᐊᑐᐊᒐᖁᑎᖃᕋᑦᑕ ᕿᒥᕐᕈᔭᐅᓂᕐᒦᑦᑐᓂᑦ, ᑖᓐᓇᓗ 

ᐃᓚᒋᔭᐅᓪᓗᓂ. ᓇᓕᕇᑦᑎᑎᑦᑎᐊᕋᓱᐊᖅᑐᒍᑦ ᐊᑐᐊᒐᖅ ᐆᒪᐃᓐᓇᖅᑎᒐᓱᐊᖅᑐᒎ ᐊᒻᒪᓗ ᑭᓱᓕᒫᑦ 

ᐊᐅᓚᐃᓐᓇᖅᑎᒐᓱᐊᖅᑐᒋᑦ, ᐱᓗᐊᖅᑐᒦᓛᒃ ᐸᖅᓴᐃᔪᓕᕆᓂᕐᒥ ᓄᖅᑲᓚᐅᖅᓯᒪᙱᑦᑐᒍᑦ ᐱᓕᒻᒪᑦᓴᐃᖏᓐᓇᖅᑐᑕ, 

ᑮᓇᐅᔾᔭᒃᓴᓇᑏᒃ ᐃᑲᔪᖅᑎᑦᑎᐊᕚᓗᒋᕙᑦᑕᑎᓐᓂ ᓄᓇᕗᒻᒥ ᓄᓇᓕᓐᓂ ᐱᑕᖃᕆᐊᖃᓪᓚᕆᒻᒪᑕ, ᐊᒻᒪᓗ 

ᐱᓇᓱᐊᕈᓯᐅ ᓄᖑᐊᓂ ᓴᓂᕋᔭᕐᒥᓗ ᐱᔭᑦᓴᓕᐊᓘᓚᐅᖅᑐᐃᑦ, ᐊᓂᒍᐃᑦᑎᐊᕈᓘᔭᓚᐅᕐᖓᑕ ᖁᕕᐊᓇᖅᑯᖅ. 

 

ᐱᓕᕆᕕᕗᑦ ᓵᖓᑦᑎᒐᓱᓪᓚᕆᑉᐸᒻᒪᑦ ᐃᓕᓐᓂᐊᖅᑎᑕᐅᓯᒪᔪᓂᑦ ᐃᓕᓴᕆᔭᐅᔾᔪᑎᓕᓐᓂᑦ ᐸᖅᓴᐃᔨᖃᖁᔨᓪᓗᑕ, 

ᑕᒪᓐᓇᓗ ᑲᔪᓰᓐᓇᖁᓂᐊᖅᑐᑎᒍ. 

 

ᐱᓕᕆᕕᒐᓗ ᑲᔪᓰᓐᓇᓂᐊᕐᒥᔪᖅ ᐊᔭᐅᕆᔾᔪᔾᔨᓗᓂ ᐃᑲᔪᖅᓰᖃᑦᑕᕐᓗᓂ, ᖃᓂᔅᓴᕐᓗᓂ ᓄᓇᓕᓐᓂ 

ᐸᖅᓴᐃᔪᓕᕆᔨᒃᑯᓐᓂᒃ ᐱᓕᕆᖃᑎᖃᐃᓐᓇᕐᓗᑎᒃ, ᐱᓕᒻᒪᓴᖅᑕᐅᓯᒪᐃᓐᓇᕋᓗᐊᕐᒪᖔᑕ, ᓱᓇᒃᑯᑖᖃᕐᒪᖔᑕᓗ 

ᖃᐅᔨᒪᒐᓱᓪᓗᑎ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑕ ᖃᕝᕕᒃ. 

 

ᐊᐱᖅᑯᑦ 1345 - 6(2): ᐃᒥᕐᒧᑦ ᐱᖁᑎᕐᔪᐊᑦ ᓴᓂᑭᓗᐊᕐᒥ (ᖃᕝᕕᒃ)  

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓕᕙᕋ ᒥᓂᔅᑕᐅᔪᖅ ᔪᐊᓇᓯ. ᐊᒥᓲᓛᓂᑦ ᐊᐱᖅᓱᖅᑕᐅᒻᒪᑦ ᐅᓪᓗᒥ, 

ᐊᒻᒪ ᐊᐱᕆᒃᑲᓐᓂᕈᒪᓕᕇᕐᒥᒐᒃᑯᓗ ᐱᔾᔪᑎᖃᖅᑐᒥᑦ ᐃᒥᓕᕆᔾᔪᑎᒋᔭᖏᓐᓂᑦ ᓴᓂᑭᓗᐊᕐᒥ, ᐅᕙᖓ 

ᓂᕈᐊᕐᕕᐅᑕᐅᕕᒋᓯᒪᔭᖓᓂ. 

 

ᐅᖃᖅᑏ, ᓯᕗᓪᓕᐹᑦᑎᐊᒥ ᒪᓕᒐᓕᐅᖅᑎᐅᓪᓗᖓ ᐃᒥᓕᕆᔪᒥᑦ ᐊᐱᖅᑯᑎᖃᓚᐅᖅᓯᒪᒐᒪ, ᐊᕐᕌᒍᓂ 

ᖁᓕᐅᓗᐊᓕᖅᑐᓂᑦ,  ᓴᓂᑭᓗᐊᖅ ᐅᖃᐅᔾᔭᐅᒋᐊᙱᓐᓇᖃᑦᑕᕋᑎᒃ ᐃᒥᕆᐊᖃᖏᑲᐃᓐᓇᕐᖓᑕᒎᖅ ᐃᒥᖏᓐᓂᑦ 

ᑕᕆᐅᖑᓗᐊᕐᓂᖓ ᐱᐊᓗᐊᕐᓂᖓ ᐱᔾᔪᑎᒋᓪᓗᒍ ᐃᒥᖅᐳᑦ. 

 

ᒥᓂᔅᑕ ᐃᖅᑲᐅᒪᔪᔅᓴᐅᒻᒥᔪᖅᑕᐅᖅ ᓄᓇᕘ ᒐᕙᒪᒃᑯᖏᑦ ᐅᖃᐅᔾᔨᒋᐊᕋᑖᓚᐅᕐᒥᒻᒪᑕ 

ᐃᒥᖅᑕᐅᖃᑦᑕᖁᔨᒍᓐᓖᓃᑲᐃᓐᓇᖅᑐᑎᒃ ᓴᓂᑭᓗᐊᕐᒥᐅᓅᑦ, ᑖᒃᑯᓂᖓ ᖁᐱᕐᕈᓂᑦ ᑐᖁᕋᐃᔾᔪᑎᓂᑦ 

ᐊᑐᖃᑦᑕᖅᓯᒪᔪᒍᑦ ᓄᓇᓕᑦᑎᓐᓃ, ᐊᕐᕌᓂᐅᔪᔪᖅ, 2024ᖑᑎᓪᓗᒍ, ᒐᕙᒪᒃᑯᑦ ᑳᓐᑐᕌᕐᒥᑦ ᑐᓂᓯᔪᒻᒪᑕ 

ᑎᑎᕋᐅᔭᖅᑎᐅᒐᔭᖅᑐᓂᑦ ᓴᓂᑭᓗᐊᑉ ᐃᒥᓕᕆᕕᔅᓴᖓᓄᑦ ᓄᑖᖑᔪᒧᑦ. ᒥᓂᔅᑕ ᓇᓗᓇᐃᖅᓯᖁᔭᕋᓗᐊᕋ ᐅᓪᓗᒥ 

ᑖᓐᓇ ᖃᓄᐃᓕᖓᓕᕐᒪᖔᑦ ᓇᓗᓇᐃᕈᓐᓇᕐᒪᖔᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔪᓕᕆᓂᕐᒧᑦ ᐱᖁᑎᕐᔪᐊᓕᕆᓂᕐᒧᓪᓗ ᓄᓇᕗᒻᒥ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐸᕐᓇᑦᑕᐅᓂᖓ ᑲᔪᓯᑎᓚᐅᖅᑕᕗᑦ 

ᐃᑉᐱᐊᕐᔪᒻᒥ, ᐊᐅᓱᐃᑦᑐᕐᒥ, ᑲᖏᖅᓯᓂᕐᒥ, ᓴᓂᑭᓗᐊᕐᒥᓗ, ᐊᒻᒪᓗ ᑕᐃᒪ ᑭᖑᓪᓕᕐᒧᑦ ᐊᓪᓗᕆᐊᖁᓂᐊᓕᖅᑕᕗᑦ 

ᑎᑎᕋᐅᔭᖅᑕᐅᒋᐊᓕᕐᓗᑎᑦ ᐊᒻᒪ ᓴᓇᔭᐅᒋᐊᓕᕐᓗᑎᓪᓗ. ᑕᒪᓐᓇᐃᓛᒃ ᐱᓕᕆᐊᖑᐃᓐᓇᕐᖓᑦ, ᐸᕐᓇᑕᐅᓂᖓ 

ᑖᒃᑯᐊ ᓄᓇᓖᑦ ᒐᕙᒪᕋᓛᖏᑦ ᑖᔅᓱᒥᖓ ᑐᓴᐅᒪᖁᔭᒃᑲ. ᖁᔭᓐᓇᒦᒃ, ᐅᖃᖅᑏ.  



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 32 

 

 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᖃᕝᕕᒃ. 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒥᓂᔅᑕ ᐅᓪᓗᒥᒨᖓᔪᓂᑦ ᓇᓗᓇᐃᕆᒻᒪᑦ.  

 

ᐅᖃᖅᑏ, ᔫᓂ 2023-ᖑᑎᓪᓗᒍ, ᒐᕙᒪᒃᑯᑦ ᑳᓐᑐᕌᒃᑖᖅᑎᑦᑎᔪᒻᒪᑕ ᑎᑎᕋᐅᔭᖅᑎᐅᒐᔭᖅᑐᓂᑦ, ᖃᓄᕐᓗ 

ᓴᓇᔭᐅᒐᓚᕐᒪᖔᖅ ᐋᖅᑭᑦᑎᕆᔨᐅᔪᓂᑦ ᑖᔅᓱᒧᖓ ᐃᒥᓕᕆᕕᔅᓴᖓᓄᑦ ᓄᓇᓕᐅᑉ. ᐊᒻᒪᓗᑦᑕᐅᖅ ᒥᓂᔅᑕ 

ᐊᐱᕆᒍᒪᔭᕋ ᖃᓄᓕᖓᓕᕐᒪᖔᖅ ᑖᓐᓇ ᐅᓪᓗᒥ ᓇᓗᓇᐃᕈᓐᓇᕐᒪᖔᒍᑦᑕᐅᖅ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔪᓕᕆᓂᕐᒧᑦ ᐱᖁᑎᕐᔪᐊᓕᕆᓂᕐᒧᓪᓗ ᓄᓇᕗᒻᒥ, ᒥᔅᑕ ᔪᐊᓇᓯ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᒪᒥᐊᓇᖅ. ᐅᑕᖅᑭᒐᓛᑲᐃᓐᓇᕆᔅᓯ, ᐅᖃᖅᑏ. ᐊᒥᓱᐊᓗᓐᓂ 

ᓇᓗᓇᐃᖅᑐᕈᑎᖃᕋᒪ ᐅᕙᓂ; ᐊᒥᓱᐊᓗᓐᓄᑦ ᐊᐱᖅᓱᖅᑕᐅᖃᑦᑕᕋᑖᕋᒪᐃᓛᒃ.  

 

ᑎᑎᕋᖅᑕᐅᒍᓐᓇᕐᓂᐊᕐᖓᑦ, ᐅᖃᖅᑏ, ᑲᑎᒪᔾᔪᑎᓄᑦ ᖁᔭᓕᔪᖓ. ᒪᓕᒐᓕᐅᖅᑎ ᐊᐱᕆᒻᒪᑦ ᐊᐱᖅᑯᑎᖃᕐᖓᑦ 

ᑖᔅᓱᒥᖓ ᐊᒻᒪᓗᑦᑕᐅᖅ ᓯᕗᓪᓕᖅᐹᑦᑎᐊᒥᒡᒎᖅ ᐊᐱᖅᑯᑎᖃᔪᒻᒪᑦ ᐃᒥᓕᕆᓂᕐᒥ ᐱᔾᔪᑎᖃᖅᑐᓂ, ᐊᒻᒪᓗ ᒫᓐᓇ 

ᑭᖑᓪᓕᖅᐹᒥ ᐃᔅᓯᕙᓂᖃᓕᖅᑎᓪᓗᑕ ᓱᓕ ᑲᔪᓰᓐᓇᕐᖓᑦ ᐊᔭᐅᕆᔾᔪᔾᔩᓐᓇᖅᑐᓂ ᓂᕈᐊᖅᑎᒋᓯᒪᔭᒥᓂᒃ.  

 

ᐅᖃᖅᑎ, ᓴᓂᑭᓗᐊᖅ ᑭᓈᓗᓕᕆᕕᔅᓴᖓ ᐅᐊᑦᑕᑯᓕᕆᕕᔅᓴᖓ ᑎᑎᕋᐅᔭᖅᑕᐅᓂᖓ ᐱᔭᕇᖅᑕᐅᓯᒪᓕᖅᑐᖅ. 

ᑎᑎᕋᐅᔭᖅᑕᐅᓂᖓ 25%−ᓗ ᐱᔭᕇᖅᓯᒪᓕᖅᑐᖅ. ᓄᓇᖓ ᐃᓱᒫᓗᓇᕐᓂᕐᖓᑦ, ᑭᓯᐊᓂᒎᖅ ᑕᐃᒃᑯᐊ 

ᐃᓱᒫᓗᓇᓚᐅᖅᑐᑦ ᑲᒪᒋᔭᐅᑉᐸᑕ, ᑖᓐᓇ ᑲᔪᓯᒋᐊᖅᑎᓛᕐᒥᔭᕗᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᑭᖑᓪᓕᖅᐹᕐᓗ ᐃᓚᒋᐊᕈᑎ, ᒥᔅᑕ ᖃᕝᕕᒃ 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᑲᕋᑦᑕᐅᖅ ᒥᓂᔅᑕ ᒪᕐᕉᓐᓂᒃ ᑖᒃᑯᓂᖓ ᐱᓕᕆᐊᔅᓴᐅᔫᓐᓂᒃ 

ᑲᒪᓯᒪᒻᒪᑦ.  

 

ᐅᖃᖅᑏ, ᒥᓂᔅᑕᑦᑕᐅᖅ ᐃᖅᑲᐅᒪᔪᔅᓴᐅᒻᒥᒻᒪᑦ ᒪᓕᒐᓕᐅᕐᕕᒻᒧᑦ ᓴᖅᑭᖅᓯᔪᒻᒪᑦ ᓄᓇᕗᒻᒥ ᐃᒥᕋᔅᓴᐅᔪᒧᑦ ᐃᒥᕐᒥ 

ᑐᑭᒧᐊᒍᑎᔅᓴᐅᔪᓂᑦ ᐅᐱᕐᖔᖅ 2023-ᒥ ᐃᔅᓯᕙᓂᖃᖅᑎᓪᓗᒋᑦ. ᐅᖃᓕᒫᕐᓗᒋᑦ:  

 

“ᐊᖏᖅᑕᐅᑉᐸᑦ ᐃᒥᕐᒧᑦ ᐃᒥᖅᑕᐅᒍᓐᓇᖅᑐᒧᑦ ᑐᑭᒧᐊᒍᑎᔅᓴᖅ ᐱᓕᕆᕙᓪᓕᐊᓛᕐᖓᑕᒎᖅ ᐃᓗᓕᖅᑐᔪᓂᑦ 

ᐸᕐᓇᐅᑎᓕᐅᕐᓗᑎᑦ ᐊᐅᓚᔾᔭᐃᒋᐊᕈᑎᔅᓴᐅᔪᓂᑦ ᐊᒻᒪ ᐊᑭᖓ ᒥᔅᓴᐅᓯᔭᐅᓯᒪᔪᔪᖅ ᐃᒥᓕᕆᓂᐅᑉ 2022-ᖑᑎᓪᓗᒍ 

610 ᒥᓕᐊᑦ ᑮᓇᐅᔭᐅᔪᒻᒪᑕ ᐊᕐᕌᒍᑕᒫᕐᓗ ᐊᐅᓚᒍᑎᔅᓴᖏᑦ ᐋᕿᐅᒪᒍᑎᔅᓴᖏᑦ ᐊᑭᑦᑐᕆᐊᖅᑐᑎᑦ 600 

ᑕᐅᓴᕌᖅᐸᓚᐅᖅᑐᑎᑦ 1.2 ᒥᓕᐊᑦ ᑮᓇᐅᔭᓂᑦ ᐊᑭᖃᖃᑦᑕᕐᓂᐊᓕᕐᖓᑕ ᓄᓇᓕᓕᒫᐸᓗᓐᓂ.”  

 

ᒥᓂᔅᑕ ᐅᓪᓗᒥᒧ ᓇᓗᓇᐃᖅᓯᒍᓐᓇᖅᑲ ᖃᑦᑎᓂᑦ ᑮᓇᐅᔭᓂᑦ ᒐᕙᒪᑐᖃᒃᑯᑦ ᑮᓇᐅᔭᓂᑦ ᐱᓯᒪᕙᑦ 

ᑲᒪᔾᔪᑕᐅᓂᐊᖅᑐᓂᑦ ᓄᓇᕗᒻᒥ ᐃᒥᓕᕆᔾᔪᑎᖏᑕ ᐊᒥᒐᖅᓯᓂᖏᓐᓄᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖏᕐᕋᔪᓕᕆᓂᕐᒧᑦ ᐱᖁᑎᕐᔪᐊᓕᕆᓂᕐᒧᓪᓗ ᓄᓇᕗᒻᒥ, ᒥᔅᑕ ᔪᐊᓇᓯ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑲᐅᒻᒥᒐᒪᑦᑕᐅᖅ, ᐱᒐᓱᐊᖃᑦᑕᕋᑦᑕ 

ᐃᑲᔫᓯᐊᕋᓱᖃᑦᑕᕋᑦᑕᓗ ᒐᕙᒪᑐᖃᒃᑯᓐᓂ ᑮᓇᐅᔭᓂ ᐱᒍᓐᓇᖅᑕᓕᒫᑦᑎᓐᓂ ᑕᕝᕘᓇ. ᑕᕝᕙᙵ ᑲᓇᑕᒥ 

ᐱᕈᖅᓴᐃᓂᕐᒧᑦ ᑮᓇᐅᔭᓂᑦ ᐊᑐᐃᓐᓇᕆᔭᖏᓐᓂᑦ $223−ᒥᓕᐊᓐ ᑮᓇᐅᔭᓂᑦ ᑐᕌᖅᑎᑦᑎᒍᓐᓇᓚᐅᕋᑦᑕ 

ᐃᒥᓕᕆᔾᔪᑎᔅᓴᐅᔪᓂᑦ ᑭᓈᓗᒻᒧᓪᓗ ᑲᒪᔾᔪᑎᔅᓴᐅᔪᓂᑦ. ᐃᓚᒋᐊᕈᒪᒻᒥᒐᑦᑎᒍᑦᑕᐅᖅ. ᐊᒥᓱᑲᓪᓚᓐᓂ 

ᐱᓕᕆᐊᖃᕋᑦᑕᐃᓛᒃ ᑐᓴᖅᑲᐅᔭᔅᓯᓐᓂ, ᐊᔾᔨᒌᙱᑦᑐᓂᒃ ᐱᔭᕇᖅᑕᐅᕙᓪᓕᐊᓂᖃᖅᑐᓂᑦ ᐅᓪᓗᒥ.  

 

ᐊᒻᒪᓗ ᐅᖃᖅᑏ, ᑲᔪᓰᓐᓇᕈᒪᔪᒍᓂᓛᒃ Hᐋᒻᒪᓚᓂᑦ ᐱᓕᕆᖃᑎᒋᕙᑦᑕᑎᓐᓂ ᐱᓕᕆᖃᑎᖃᕐᓗᑕ 

ᐊᐅᓚᑕᐅᓂᖏᓐᓄᑦ ᐋᖅᑭᐅᒪᑎᑕᐅᓂᖏᓐᓄᓪᓗ ᖁᑦᑎᓂᖅᐹᕐᒥᒃ ᐱᐅᓂᖃᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 33 

 

 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᒻᒧᑦ, ᒥᔅᑕ ᓚᐃᑦᓯᑑᓐ. 

 

ᐊᐱᖅᑯᑦ 1346 - 6(2): ᑎᑎᕋᕐᕕᒃ (ᓚᐃᑦᓯᑑᓐ)  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓯᕗᓕᖅᑎᒧᑦ ᐊᐱᖅᓱᕈᒪᔪᖓ.  

 

ᐅᖃᖅᑎ, ᐊᕐᕌᓂ ᐃᐅᕈᐸᓚᒃᓯᒥ ᐃᑯᐊᓪᓚᑦᑐᖃᓚᐅᕐᒪᑦ ᐃᓪᓗᕐᔪᐊᕐᒥ ᐊᓪᓚᕝᕕᒋᔭᐅᔪᒥᑦ ᐊᐅᓚᑦᑎᔨ 

ᒐᕙᒪᐅᖃᑎᒌᑦᑐᓕᕆᔨᒃᑯᓪᓗ ᑖᒃᑯᐊ ᐱᓕᕆᕕᖓ. ᑕᐃᔅᓱᒪᓂ ᑭᖑᓪᓕᖅᐹᕐᒥ ᑲᑎᒪᑎᓪᓗᒋᑦ, $1.6-ᒥᓕᐊᓐ 

ᐃᓚᒋᐊᕈᑎᓂ ᐊᖏᖅᓯᓚᐅᖅᓯᒪᒻᒪᑕ ᓂᐅᕕᕈᑕᐅᓂᐊᖅᑐᓂᑦ ᓱᓇᒃᑯᑎᑖᕈᑎᒋᓂᐊᖅᑕᖏᓐᓂ ᐱᓕᕆᕕᐅᑉ 

ᑎᑎᕋᕐᕕᖓᑕ ᓄᑖᕐᒧᑦ.  

 

ᑖᒃᑯᐊ ᐱᔪᒪᓇᓱᒍᑏᑦ ᐊᖏᖃᑎᒌᒍᑎᓄᑦ ᑖᒃᑯᐊ ᓴᖅᑭᑕᐅᒃᑲᓐᓂᓚᐅᕐᒪᑕ ᐃᓇᑦᑎᔾᔪᑏᑦ ᐱᓇᓱᖁᔨᓪᓗᑎᑦ 

ᐊᖏᖃᑎᒌᒍᑎᒥᒃ ᐱᓇᓱᐊᕈᓰᒃ ᒪᕐᕉᒃ ᓴᖅᑭᑕᐅᒃᑲᓐᓂᓚᐅᕐᒪᑦ, ᐅᓪᓗᒥ ᑖᓐᓇ ᐊᖏᖃᑎᒌᒍᑎᐅᔪᒃ ᐱᓇᓱᒍᑎᐅᔪᖅ 

ᐅᓪᓗᒥ ᒪᑐᔪᖅ. ᒥᓂᔅᑕ ᒐᕙᒪᐅᖃᑎᒌᑦᑐᓕᕆᔨᒃᑯᓐᓄᑦ ᑖᒃᑯᐊ ᐊᐱᕆᔪᒪᔭᒃᑲ ᐱᔾᔪᑎᒋᔭᖓᓄᑦ ᖃᓄᐃᒻᒪᑦ 

ᓴᖅᑭᑕᐅᒃᑲᓐᓂᕐᒪᖔᖅ ᐊᖏᖃᑎᒌᒍᑎᒧ ᐱᓇᓱᒍᑎᒃ ᐃᓇᑦᑎᔾᔪᑎᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᐅᓚᑦᑎᔨᒃᑯᓐᓄᑦ ᒐᕙᒪᐅᖃᑎᒌᑦᑐᓕᕆᔨᒃᑯᓄᓪᓗ, ᒥᔅᑕ ᐸᐅᓗᓯ ᐊᕿᐊᕈᖅ.  

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᓱᕐᒪᑦ ᒪᓕᒐᓕᐅᖅᑎ ᖁᔭᓐᓇᒦᕈᒪᔭᕋ. 

ᓯᕗᓪᓕᖅᐹᒥ, ᐃᓕᓴᕆᖅᑳᕈᒪᔭᒃᑲ ᑕᐃᒃᑯᐊ ᖃᐃᑦᑎᕆᔩᑦ ᐱᓕᕆᕐᔪᐊᖅᑐᒻᒪᕆᐊᓘᒻᒪᑕ, ᐃᖅᑲᓇᐃᔭᕐᔪᐊᖃᑦᑕᕐᒪᑕ.  

ᐃᑯᐊᓪᓚᑦᑐᑦ ᐅᓄᓗᐊᖃᑦᑕᕐᒪᑕ ᐊᑦᑐᐃᓂᖃᓚᐅᕐᒥᒻᒪᑦ ᐊᓪᓚᕝᕕᑦᑎᓐᓂᒃ.  

 

ᑕᐃᔅᓱᒪ ᒥᔅᓵᓄᑦ ᖃᐅᔨᒪᙱᑦᑐᖓ ᐃᓗᓕᑯᓘᔭᖏᓐᓂ. ᒫᓐᓇᕋᑖᖑᔪᖅ ᒪᑐᕋᑖᑦᑎᐊᕐᒪᑦ 

ᓅᑦᑕᕆᐊᖃᓚᐅᖅᓯᒪᒐᓗᐊᕋᑦᑕ.  ᑎᑎᕋᕐᕕᒻᒧᑦ ᓯᑎᐱᕆᒥ ᓄᑦᑎᕐᓂᐊᓚᐅᕋᓗᐊᖅᑐᒍᑦ. ᑭᓯᐊᓂ, 

ᑭᖑᕙᕆᐊᕐᓂᐊᓕᕋᑦᑕ ᐱᔭᕇᖅᑕᐅᓯᒪᙱᒻᒪ ᓱᓕ ᐊᓪᓚᕝᕕᒃ,  ᒫᓐᓇ ᓄᑦᑎᖅᑕᐅᒐᓚᑲᐃᓐᓇᖅᓯᒪᓕᖅᑐᒍᑦ ᒫᓐᓇ 

ᒪᑐᐃᕐᕕᔅᓴᖃᕈᒫᓕᖅᑐᖅ ᓄᕕᐱᕆᒥ ᐊᕐᕌᒍᒋᔭᑦᑎᓐᓂᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓚᐃᑦᓯᑑᓐ.  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐊᒻᒪᓗ ᖁᔭᓐᓇᒦᒃ ᑭᐅᒐᕕᑦ. ᑖᓐᓇ ᐅᐱᕐᖔᖑᑎᓪᓗᒍ  

ᐅᖃᐅᓯᕆᕈᓘᔭᒻᒪᕆᖃᑦᑕᓚᐅᖅᓯᒪᒐᑦᑎᒍᑦ ᒥᓂᔅᑕ ᐅᖃᓚᐅᖅᓯᒪᒻᒪᑦ ᑐᕌᒐᔅᓴᖃᖅᑐᖓ ᓯᑎᐱᕆ 1-ᒥ 

ᒪᑐᐃᖅᑕᐅᖁᔭᐅᓪᓗᓂ ᓄᑦᑎᕐᕕᒋᓂᐊᖅᑕᖓ, ᔫᓂᐅᑎᓪᓗᒍ ᐋᖅᑭᑦᑕᐅᓚᐅᖅᓯᒪᒻᒪᑦ.  

 

ᒫᓐᓇ ᐃᓪᓗᖅ ᓴᓇᔭᐅᓕᓚᐅᖅᓯᒪᔪᖅ ᑕᐃᔅᓱᒪᓂᑲᓪᓚᒃ ᓱᓕ ᒫᓐᓇ ᐃᓐᓄᔅᓯᒪᖅᑰᔨᙱᒻᒪᑦ ᓱᓕ ᑕᐃᓐᓇ ᑖᓐᓇᓗ 

ᑭᖑᕙᕆᐊᖅᑕᐅᓪᓗᓂ ᓄᑦᑎᕐᕕᔅᓴᖓᑕ ᐅᓪᓗᐊ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᑖᔅᓱᒪ ᐊᑐᖅᑐᐊᖅᑕᐅᓂᖓ ᐃᓪᓗᕐᔪᐊᑉ? ᐅᕝᕙᓘᓐᓃᑦ ᒐᕙᒪᒃᑯᑦ 

ᓂᐅᕕᕈᓐᓇᕐᓂᐊᕐᒪᖔᑕ ᓇᓖᕌᕈᑎᖃᕐᒪᖔᑕ ᑕᐃᒪᓐᓇ. ᖁᔭᓐᓇᒦᒃ, ᐅᖃᖅᑏ.   

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᐅᓚᑦᑎᔨᒃᑯᓐᓄᑦ ᒐᕙᒪᐅᖃᑎᒌᑦᑐᓕᕆᔨᑯᓐᓄᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᖅᐸᕋᓗ ᑖᓐᓇ ᑲᑎᒪᔨ ᐊᐱᖅᓱᕐᒪᑦ.  

 

ᖃᐅᔨᒪᔪᐃᓐᓇᐅᒐᔅᓯ ᒫᓐᓇ ᐃᖏᕐᕋᔾᔪᑎᓕᕆᔨᒃᑯᓐᓄᑦ ᐱᖁᑎᕐᔪᐊᓕᕆᔨᒃᑯᓪᓗ ᑖᒃᑯᓂᖓ 

ᐃᖅᑲᓇᐃᔭᖃᑎᖃᖃᑦᑕᕋᑦᑕ ᐱᓕᕆᕕᖓᓐᓂᒃ ᐊᑐᖅᑐᐊᕐᓂᕐᒧᑦ. ᑕᐃᒪᐃᑦᑐᓂᒃ ᑐᓴᕋᔅᓴᓂᒃ ᐱᓯᒪᙱᓐᓇᒪ 

ᕿᒥᕐᕈᓇᒋᐊᒃᑲᓐᓂᕈᓐᓇᕐᓂᐊᖅᑕᕗᑦ ᐅᑎᕐᕕᔪᓐᓇᖅᓯᓂᐊᖅᑕᕋ ᑖᓐᓇ ᑲᑎᒪᔨᐅᖃᑕᐅᔪᖅ, ᖃᐅᔨᒋᐊᓚᐅᕐᓗᖓ. 

ᖁᔭᓐᓇᒦᒃ, ᐅᖃᖅᑏ.  



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 34 

 

 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂ ᑭᖑᓪᓕᖅᐹᕐᒥᓗ ᐊᐱᖅᑯᑎᒃᓴᐃᑦ. ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᔪᓚᐃᖑᑎᓪᓗᒍ ᐊᕐᕌᒍᒋᔭᑦᑎᓐᓂᒃ ᒐᕙᒪᒃᑯᑦ ᐅᖃᐅᔾᔨᒋᐊᓚᐅᕐᒪᑕ 

ᐃᖃᓗᓐᓂ ᐃᓕᖅᑯᓯᓕᕆᓂᕐᒧᑦ ᐱᖅᑯᓯᑐᖃᓕᕆᔨᒃᑯᑦ ᐱᓕᕆᕕᖓᓐᓄ Aeroplex ᓅᓚᐅᕐᖓᑕ ᐃᒡᓘᓚᐅᖅᑐᒧᑦ, 

ᑕᐃᑯᖓ ᑎᑎᕋᕐᕕᒋᓚᐅᖅᓯᒪᔭᖓᓐᓄᑦ ᐊᐅᓚᑦᑎᔨᒃᑯᑦ ᒐᕙᒪᐅᖃᑎᒌᑦᑐᓕᕆᔨᒃᑯᓪᓗ. ᓄᑦᑎᓚᐅᕐᒪᑕ ᑖᒃᑯᐊ 

ᓄᑦᑎᕆᓚᐅᕐᒥᒻᒪᑕ ᓄᑖᓂ ᓲᕐᓗ ᐃᓄᐃᑦ ᐅᖃᐅᓯᓕᕐᓂᕐᒧᑦ, ᑕᐃᒃᑯᐊ ᑲᑎᒪᔨᖏᑦ ᑕᐃᒃᑯᐊ ᐊᓪᓚᕝᕕᒋᓚᐅᖅᑕᖓ 

ᑕᐃᑲᓃᑦᑐᓐᓃᕐᒪᑦ.  

 

ᐊᐱᕆᔪᒪᕗᖓᓕ, ᖃᑦᑎᓂᑦ ᑮᓇᐅᔭᓂᑦ ᐊᑐᖅᓯᒪᕙᑦ ᐅᓪᓗᒥ ᓴᓗᒻᒪᖅᓴᐃᔾᔪᑎᖃᖅᓯᒪᕙ ᑕᐃᓐᓇ ᐃᓪᓗᕐᔪᐊᖅ 

ᐃᑯᐊᓪᓚᓚᐅᖅᑎᓪᓗᒍ ᓴᓗᒻᒪᖅᓴᕈᑖᓂ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᐅᓚᑦᑎᔨᒃᑯᓐᓄᑦ ᒐᕙᒪᐅᖃᑎᒌᑦᑐᓕᕆᔨᒃᑯᓐᓄᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᕙᕋ ᑲᑎᒪᔨ ᐊᐱᖅᓱᕐᒥᒻᒪᑦ. ᑖᓐᓇ 

ᖃᐅᔨᒋᐊᒃᑲᓐᓂᕆᐊᖃᕐᓂᐊᖅᑕᕋ ᐊᑐᖅᑐᐊᕈᑏᑦ ᑖᒃᑯᐊ ᓄᓇᒥ ᓇᒻᒥᓂᖃᖅᑐᖅ, ᑭᓯᐊᓂ, ᐃᓛᒃ ᐃᓪᓗᒥᒃ 

ᓇᒻᒥᓂᖃᖅᑐᖅ ᑖᒃᑯᐊᓕ ᐃᓗᓕᑯᓘᔭᖃᕐᒪᑦ ᐊᐱᖅᑯᑏᑦ. ᑖᓐᓇ ᐅᑎᕐᕕᒋᔪᒫᖅᑲᕋ ᑲᑎᒪᔩ ᖃᐅᔨᒋᐊᕐᕕᒋᓚᐅᕐᓗᒋᑦ 

ᑖᒃᑯᐊ ᑐᓴᕋᔅᓴᖁᑎᖏᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓗᒻᒧᑦ, ᒥᔅᑕ Hᐃᒃᔅ. 

 

ᐊᐱᖅᑯᑦ 1347 - 6(2): ᕿᑎᕐᒥᐅᓂ ᐃᓄᑐᖃᒃᑯᕕᒃ (Hᐃᒃᔅ)  

 

ᐊᐱᖅᓱᖅᑕᐅᑎᓪᓗᒍ ᑕᐃᓐᓇ ᐱᔾᔪᑎᒋᓗᒋᑦ ᑭᐅᔭᐅᓚᐅᙱᓐᓇᒪ ᑐᓴᕋᓯᐊᕐᓂᕐᒪᖓᓗ ᐃᒻᒥᒧᑦ ᐊᕝᕕᐊᕈᑎᖃᖅᑐᓄᑦ 

ᖃᐅᔨᓴᖅᑎᒧᑦ.  

 

ᐃᓱᒪᓕᖅᑯᖓᓕ ᒥᔅᑕ ᒪᐃᓐ ᖃᐅᔨᒋᐊᕐᓂᖏᑦᑐᖅ, ᑕᐃᔅᓱᒧᖓ. ᓯᕗᓕᖅᑎᒧᑦ ᐊᐱᕆᓗᖓ: ᓯᕗᓕᖅᑎ ᐊᓯᖏᓪᓗ 

ᐃᓚᐅᔪᑦ ᒥᓂᔅᑕᐃᑦ ᑲᑎᒪᔨᖏᓐᓄᑦ ᑐᓴᕋᓱᐊᓚᐅᖅᐹᑦ ᑕᐃᔅᓱᒪ ᐃᒻᒥᒧᑦ ᐊᕝᕕᐊᕈᑎᖃᕐᒪᖔᑦ ᖃᐅᔨᓴᖅᑎᒥᑦ 

ᑕᐃᑲᓂ ᖃᓗᕋᓕᖅᑎᓪᓗᒋᑦ ᐃᖃᓗᒃᑑᑎᐊᕐᒥ ᐃᓄᒋᔭᐅᓂᐊᖅᑐᓂᑦ. ᒪᕐᕉᒃ ᐱᓇᓱᐊᕈᓰᒃ ᑲᑎᒪᔩᑦ ᑖᒃᑯᐊ 

ᐃᓱᓕᑦᑎᑕᐅᓚᐅᖏᓐᓂᖓ? ᐋᒡᒐᐅᑉᐸᑦ, ᖃᓄᐃᒻᒪᑦ ᑕᐃᑯᖓ ᖃᐅᔨᒋᐊᕐᓂᖏᓚᖅ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ ᓄᓇᕗᒧᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᔭᕋ ᑖᔅᓱᒧᖓ ᐊᐱᖅᓱᕈᑎᖃᕐᒪᑦ.  

 

ᐅᖃᖅᑏ, ᑖᓐᓇ ᐸᕐᓇᐅᑎᓪᓗᒍ 6-ᒋᔭᖓᓂᑦ ᑲᑎᒪᔩᑦ ᐃᓱᓕᑦᑎᓂᐊᕐᓂᖓᓂ, ᑕᐃᓐᓇ 

ᐱᓕᕆᖃᑎᒋᔭᐅᖏᓐᓇᖅᑐᖅ ᐊᕐᕕᐊᕈᑎᖃᕐᓂᕐᒧᑦ ᖃᐅᔨᓴᖅᑎᖁᑎᒋᔭᖏᓐᓄᑦ, ᐊᒻᒪᓗ ᖁᔭᓐᓇᒦᕈᒪᕙᕋ ᑕᐃᓐᓇ 

ᐃᑲᔪᖅᑐᐃᖏᓐᓇᕐᒪᑦ ᐃᖅᑲᓇᐃᔭᖅᑎᐅᔪᖅ ᑖᔅᓱᒥᖓ ᑎᑎᕋᖅᐸᓪᓕᐊᑎᓪᓗᑕ ᐱᐅᓂᖅᐹᑦ ᐱᐅᓯᐅᖃᑦᑕᓂᐊᖅᑐᖅ 

ᒪᓕᒡᓗᒍ.  

 

ᐅᖃᐅᔾᔨᒋᐊᖅᓯᒪᓂᖓ ᒪᓕᒃᖢᒍ ᑕᒪᒃᑯᐊ ᐱᕙᓪᓕᐊᑎᑕᕗᑦ, ᑖᒃᑯᐊ ᓴᖅᑭᐸᓪᓕᐊᔭᕗᑦ. ᐃᖃᓗᑦᑑᖅ ᑖᓐᓇ, ᑖᓐᓇ 

ᐱᓕᕆᐊᖅᓴᖅ ᐅᖃᐅᓯᕆᓪᓚᕆᖃᑦᑕᖅᓯᒪᒐᑦᑎᒍ ᑕᕝᕙᓂ ᒪᓕᒐᓕᐅᕐᕕᒻᒥ. ᐅᖃᖅᑏ,ᑖᒃᑯᐊ ᐃᓚᒋᓪᓗᒋᑦ 

ᐃᖃᓗᑦᑑᒧᖓᑎᓪᓗᑕ. 

 

ᑖᒃᑯᓄᖓ ᐲᑐᒃᑰᒨᙵᐅᓚᐅᕐᒥᒐᑦᑕ ᑕᐃᒃᑯᐊ ᑮᓇᐅᔾᔭᒃᓵᒥᓂᑦ ᒎᔅ ᓚᐃᒃᒥ ᒎᓗᓯᐅᖅᑏᑦ ᐱᕙᓪᓕᐊᑎᑦᑎᓪᓗᒍ 

ᑖᔅᓱᒧᖓ.  ᐅᖃᐅᔾᔨᒋᐊᕈᑎᖃᓚᐅᕐᒥᔪᑦ ᑖᔅᓱᒧᖓ.  

 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 35 

 

 

ᐃᓐᓇᑐᖃᐃᓪᓗ ᐱᓗᐊᖅᑐᒥ, ᑖᓐᓇ ᐱᓕᕆᓯᒪᓕᕋᑦᑎᒍ ᑲᔪᓯᔪᖅ ᑖᔅᓱᒧᖓ, ᒪᓕᒃᓯᒪᔪᕉᖅ ᑕᒪᒃᑯᓄᖓ 

ᑎᑎᕋᖅᑕᐅᕙᓪᓕᐊᖃᑦᑕᖅᑐᓄᑦ ᐱᓕᕆᔭᐅᔪᓄᑦ ᐱᓕᕆᐊᒃᓴᓄᑦ ᓯᕗᒧᐊᑉᐸᓪᓕᐊᔪᓄᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥ ᐃᓚᒋᐊᕈᑏᑦ, ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᖅᑲᒋᑦᑎᐊᖅᑕᕋ ᑭᒡᒍᓯᖓ, ᓇᓗᓇᐃᑦᑎᐊᑲᓐᓂᖁᒡᓗᒍ. 

ᐅᖃᖃᑎᒋᓪᓗᒍ ᑕᐃᓐᓇ ᐊᕝᕕᐊᕈᑎᖃᖅᑐᓄᑦ ᖃᐅᔨᓴᖅᑎ ᐅᖃᖃᑎᒋᔭᐅᔪᖅ ᐊᑭᑐᔪᖅᑐᕈᑎᔅᓴᓂᑦ ᑮᓇᐅᔭᓂᑦ 

ᑐᓂᓯᓚᐅᖅᓯᒪᖏᒻᒪᑕ ᒪᓕᒐᓕᐅᕐᕕᑎᒍᑦ ᓲᕐᓗ ᑖᔅᓱᒪᖓᑦ ᑐᕌᖓᔪᒥᑦ ᓱᓕ? ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ ᓄᓇᕗᒧᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐋᒃᑲ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑕ ᒪᓕᑭ. 

 

ᐊᐱᖅᑯᑦ 1348 - 6(2): ᐃᓕᓐᓂᐊᖅᑐᓕᕆᓂᕐᒧᑦ ᐃᓕᓐᓂᐊᕈᑎᑦ (ᒪᓕᑭ) 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ ᐃᓕᑕᕆᒃᑲᓐᓂᕈᓐᓇᕋᕕᖓ. ᒥᓂᔅᑕᐅᔪᖅ ᑖᓐᓇ ᐃᓕᓐᓂᐊᖅᑐᓕᕆᔨᒃᑯᓐᓄᑦ 

ᐊᐱᖅᓱᕈᒪᔭᕋ ᐱᔾᔪᑎᖃᖅᑐᓂᑦ ᑖᒃᑯᐊ ᓄᓇᕗᒻᒥ ᐃᓕᓐᓂᐊᕈᑕᐅᖃᑦᑕᖅᑐᐃᑦ ᓄᓇᓕᐊᓛᖑᓂᖅᓴᐅᔪᑦ, ᐊᒻᒪ 

ᓄᓇᓖᑦ ᐊᖏᓂᖅᓴᐅᔪᐃᑦ ᐃᓕᓐᓂᐊᕈᑎᒋᔭᖏᑦ ᐊᔾᔨᒌᖏᓐᓂᖏᓐᓄᑦ ᑖᒃᑯᐊ ᓄᓇᓕᐊᓛᓃᑦᑐᐃᑦ.  

 

ᖁᑦᑎᓐᓂᖅᓴᒧᑦ ᐃᓕᓐᓂᐊᕌᓂᖅᓯᒪᓕᖅᑎᒡᓗᒋᑦ ᖁᕝᕙᓯᓐᓂᓕᒻᒥᒃ 12ᒥᑦ ᐊᓂᒍᐃᓯᒪᔪᐃᑦ ᐃᓕᓐᓂᐊᕕᔾᔪᐊᓄᑦ 

ᑕᐅᓄᖓ ᐃᓕᓐᓂᐊᕆᐊᖃᑦᑕᕐᓂᕆᔭᖏᑦ. ᐊᒃᓱᕈᕐᓂᖅᓴᐅᖃᑦᑕᕐᒪᑕ ᐃᓛᓐᓂᒃᑯᓪᓗ ᐃᓕᓐᓂᐊᕈᑎᒋᔭᖏᑦ ᑖᒃᑯᐊ 

ᐊᑦᑎᓐᓂᖅᓴᐅᒧᑦ, ᐃᓐᓇᐃᑦ ᐃᓕᓐᓂᐊᕐᕕᖁᑎᖏᓐᓄᑦ ᐃᓯᕆᐊᕌᖓᒥᑦ ᐃᓕᓐᓂᐊᕈᑎᒋᔭᖏᑦ 

ᖁᕝᕙᓯᑦᑎᒋᐊᒃᑲᓐᓂᕐᓗᒍ ᐱᓕᕆᐊᖃᕆᐊᖃᖃᑦᑕᕐᓂᖏᓐᓄᑦ. ᑖᒃᓱᒥᖓ ᖃᓄᖅ ᒥᓂᔅᑕ ᐋᖅᑭᒋᐊᖅᓯᓯᒪᕙ 

ᐊᐱᖅᓱᖃᑦᑕᓚᐅᖅᑎᓪᓗᖓ ᑖᒃᓱᒪ ᒥᒃᓵᓄᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋᑦᑕᐅᖅ ᑲᑎᒪᔨ ᐊᐱᖅᓱᕐᒪᑦ. ᒫᓐᓇ 

ᐊᒃᓱᐊᓗᒃ ᐅᐱᒍᓱᑦᑐᒍᑦ ᓄᓇᕗᒻᒥ ᐃᓕᓐᓂᐊᕈᑎᓂᑦ ᓴᓇᔭᐅᓯᒪᔪᓂᑦ. ᐅᖃᖅᑏ, ᐃᓕᓐᓂᐊᕈᑎᒃ ᑖᓐᓇ ᒫᓐᓇ 

ᓴᓇᔭᐅᔪᖅ ᐊᑐᓕᖅᑎᑕᐅᕙᓪᓕᐊᓂᐊᓕᕐᒪᑦ ᐊᕐᕌᒍᒋᔭᑦᑎᓄᑦ ᐃᓕᓐᓂᐊᓕᓵᖅᑐᓄᑦ ᖁᕝᕙᓯᓐᓂᓕᒻᒧᑦ 1ᒧᑦ, ᑖᒃᑯᐊ 

ᐃᓕᓐᓂᐊᖅᑎᑕᐅᖃᑦᑕᕐᓂᐊᓕᖅᑐᑦ ᓄᑖᒥᑦ ᐊᑐᕐᓗᑎᒃ ᓄᓇᕗᒻᒥ ᐃᓕᓐᓂᐊᕈᑎᒃᓴᓕᐊᖑᓯᒪᔪᓂᑦ ᑖᒃᑯᓂᖓ 

ᐃᓕᓴᐃᔨᐅᔪᓄᑦ ᐊᒻᒪ ᐃᓕᓴᐃᔨᐅᔪᒧᑦ ᐊᑐᕆᐊᖃᖅᑕᖏᑦ ᐊᑐᐊᒐᖃᐅᖅᖢᑎᒃ, ᐃᓕᓴᐃᔨᐅᓪᓗ 

ᐊᑐᐊᒐᒃᓴᓕᒫᑦᑎᐊᖏᑦ ᓄᓇᕗᒻᒥ ᐃᓕᓐᓂᐊᕈᑎᒃᓴᐃᑦ ᓴᓇᔭᐅᓯᒪᔪᑦ ᐊᑐᓕᖅᑎᑕᐅᓂᖏᓐᓄᑦ, ᓄᓇᓕᓐᓂ 

ᖃᐅᔨᒪᔭᐅᔪᓪᓗ ᐱᖃᓯᐅᑎᔭᐅᓯᒪᓪᓗᑎᒃ ᐃᓕᓴᐃᔾᔪᑎᒃᓴᓄᑦ, ᐅᖃᐅᓯᕐᓗ ᐱᖃᓯᐅᔾᔭᐅᓯᒪᓪᓗᓂ, ᑭᓇᒃᑰᓂᑦᑎᓐᓂᒃ 

ᐃᓅᓂᑦᑎᓐᓂᒃ ᐃᓕᓐᓂᐊᕈᑎᖃᖅᖢᑎ ᑐᙵᕕᖃᖅᖢᑎᒡᓗ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ, ᒪᓕᒐᕆᔭᖏᓐᓂᑦ 

ᑕᒪᒃᑯᓂᖓ ᐊᑐᓕᖅᑎᑕᐅᓂᐊᖅᑐᑦ. 

 

ᐅᖃᖅᑏ, ᖃᐅᔨᒪᔪᖓ ᐊᒃᓱᐊᓗᒃ ᐅᓄᖅᑐᓂᒃ ᐅᐱᒍᓱᕆᐊᖃᕋᑦᑕ ᓴᓇᔭᐅᓯᒪᓕᕐᒪᑦ ᑖᓐᓇ ᓄᓇᕗᒻᒥᑦ 

ᐃᓕᓐᓂᐊᕈᑎᒃᓴᖅ ᖁᑦᑎᓐᓂᓕᓐᓄᑦ 12-ᒧ ᑎᑭᑦᓱᒫᖅᑑᒐᓗᐊᖅ ᐃᓕᓐᓂᐊᕈᑎᔅᓴᖅ ᓴᓇᔭᐅᓂᕆᔭᖓ ᑕᒫᓂ. 

ᑭᓯᐊᓂᓕ ᑲᑎᒪᔨᐅᑉ ᐊᐱᖅᓲᑎᒋᔭᖓ ᐱᔾᔪᑎᒋᓪᓗᒋᑦ ᐊᔾᔨᒌᙱᓐᓂᕆᔭᖏᑦ ᑖᒃᑯᐊ ᐃᓕᓐᓂᐊᕈᑎᔅᓴᐃᑦ.  

 

ᖁᑦᑎᓐᓂᓕᓐᓄᑦ 12-ᒧ ᑎᑭᑦᑐᒋ ᐊᔾᔨᒋᓪᓗᒋᑦ ᖃᓪᓗᓈᑉ ᓄᓇᖓᓂ, ᑖᒃᑯᐊᓕ ᓇᓗᓇᐃᖅᓯᔪᒪᔪᖓ 

ᐊᑐᐃᓐᓇᐅᑎᑦᑎᖃᑦᑕᕐᒥᔪᒍᑦ ᖃᕋᓴᐅᔭᒃᑯᑦ ᐃᓕᓐᓂᐊᕈᑎᒃᓴᓂᑦ ᐃᓕᓐᓂᐊᖅᑕᒥᓐᓂᒃ ᓄᓇᓕᓐᓂ 

ᐊᑐᐃᓐᓇᐅᖏᑉᐸᑦ ᐃᓕᓐᓂᐊᖅᑎᑦᑎᔾᔪᑎᔅᓴᐅᔪᓂᑦ ᖁᕝᕙᓯᓐᓂᖅᓴᓂ ᑕᒪᒃᑯᓂᖓ ᐃᓕᓐᓂᐊᖅᑎᓪᓗᒋᑦ 

ᐱᔭᕇᖅᓯᓂᐊᖅᑎᓪᓗᒋᓪᓗ ᖁᑦᑎᓐᓂᓕᒻᒥᒃ 12-ᒥ ᑕᐃᒃᑯᓂᖓ ᖃᕋᓴᐅᔭᒃᑯ ᐃᓕᓐᓂᐊᕈᓐᓇᕐᒥᔪᑦ.  

ᓇᐅᔮᓂ, ᐅᖃᖅᑏ, ᐃᓄᐃᓴᓗᐊᓚᐅᕐᒪᑕ ᑕᐃᒃᑯᐊ ᐃᓐᓄᒃᓯᓇᓱᒋᐊᔅᓴᖅ ᐃᓘᓐᓇᖏᓐᓂ ᐃᖅᑲᓇᐃᔮᓂ ᒫᓐᓇᐅᔪᖅ. 

ᖁᓖᑦ ᓱᓕ ᐃᖅᑲᓇᐃᔭᖅᑎᐅᒻᒪᑕ 21-ᖑᔭᕆᐊᖃᕋᓗᐊᖅᑎᓪᓗᒋᑦ ᐃᖅᑲᓇᐃᔭᖅᑏᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᕐᒥ ᐃᓚᒋᐊᕈᑏᑦ, ᒥᔅᑕ ᒪᓕᑭ.  

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒋᔭᕋ ᑭᐅᔭᐅᕌᓂᙱᒻᒪ. ᑖᒃᑯᐊ ᐅᖃᐅᓯᕆᔭᒃᑲ ᓄᓇᓕᓐᓂ ᓄᓇᕗᒻᒥ 

ᐊᖏᓂᖅᓴᓂᑦ ᓄᓇᓕᓐᓃᑦᑐᐃᑦ. ᑖᒃᑯᐊ ᐃᓕᓐᓂᐊᖅᑐᖁᑎᕗᑦ ᖁᑦᑎᓐᓂᖅᓴᓂᑦ ᐊᒻᒪ ᓄᓇᓕᐊᓛᓃᑦᑐᑦ 

ᐊᔾᔨᒌᙱᓐᓂᖏᓐᓄᑦ ᑖᒃᑯᐊ ᓄᓇᓕᐊᓛᓃᓐᓂᖅᓴᐃᑦ ᓯᓚᑦᑐᓴᕐᕕᒻᒧᑦ ᐃᓯᕆᐊᕌᖓᒥᒃ ᐃᓛᓐᓂᒃᑯᑦ 

ᐱᓕᕆᐊᕆᔪᓐᓇᖅᑕᖏᑕ ᑐᖔᓂ ᐱᓕᕆᑎᑕᐅᖃᑦᑕᕐᒪᑕ. ᐆᑦᑑᑎᒋᓗᒍ ᖁᑦᑎᓂᖅᓴᓂᑦ ᐃᓕᓐᓂᐊᕆᐊᖃᖅᐸᒻᒪᑕ 

ᑖᒃᑯᐊ ᐃᓕᓐᓂᐊᖅᑐᖁᑎᕗᑦ ᓄᓇᓕᐊᓛᓃᓐᓂᖅᓴᐅᔪᐃᑦ.  

 

ᑖᓐᓇ ᖃᓄᖅ ᐋᖅᑭᒋᐊᖅᑕᐅᓯᒪᒻᒪᖔᖅ ᐊᐱᕆᓵᕋᓗᐊᖅᑐᖓ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐋᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᖅᐸᕋᑦᑕᐅᖅ ᑲᑎᒪᔨ ᑖᔅᓱᒥᖓ ᐊᐱᕆᒻᒪᑦ. 

ᑖᒃᑯᐊ ᓄᑖᑦ ᐃᓕᓐᓂᐊᕈᑏᑦ, ᐅᖃᐅᓯᕆᖅᑲᐅᔭᒃᑲ ᓴᓇᔭᐅᓕᖅᑐᑦ ᒫᓐᓇ ᐊᑐᓕᖅᑎᑕᐅᕙᓪᓕᐊᔪᑦ, ᑭᓯᐊᓂᓕ  

ᐃᓕᓐᓂᐊᖅᑎᓄᑦ ᐃᑲᔪᖅᑎᖃᕋᑦᑕᑦᑕᐅᖅ ᐃᓅᓯᓕᕆᔨᓄᑦ. ᐃᑲᔪᖃᑦᑕᕐᓂᐊᖅᑐᓂᑦ ᖁᑦᑎᓐᓂᓕᓐᓄᑦ 9-ᒥᒃ 

ᐃᑲᔪᖅᑎᑕᖃᓕᓲᑦ ᐃᓕᓐᓂᐊᖅᑐᑦ ᐃᓕᓴᕐᓂᖏᑎᒍᑦ ᐊᒻᒪᓗ ᐃᓅᓯᓕᕆᔨᖃᖅᑐᑎ ᐃᑲᔪᖅᑐᖅᑕᐅᖃᑦᑕᖅᑐᑦ 

ᓇᓕᐊᓐᓂ ᐃᓕᓐᓂᐊᕆᐊᖃᕐᒪᖔᑕ ᐃᓕᓐᓂᐊᕐᕕᐊᓗᒻᒥ, ᓇᐃᓴᐅᑎᓂᒃ ᐃᓕᓐᓂᐊᕈᑎᖏᓐᓂᒃ 

ᐱᔭᕇᖅᓯᔪᓐᓇᖁᓪᓗᒋᑦ ᖁᕝᕙᓯᓐᓂᖅᓴᒧᑦ ᐃᓕᓐᓂᐊᕈᓐᓇᖅᑯᓪᓗᒍ ᑕᐃᓐᓇ ᐃᑲᔪᖅᑎᐅᖃᑦᑕᖅᑐᖅ 

ᐃᓅᓯᓕᕆᔨᐅᖃᑦᑕᖅᑐᖅ ᐃᑲᔪᖅᑎᐅᖃᑦᑕᕆᐊᖃᖅᑐᖅ ᐃᓕᓐᓂᐊᖅᑐᓂᑦ ᖁᕝᕙᓯᓐᓂᖅᓴᒧ ᐃᓕᓐᓂᐊᕐᓂᐊᖅᑐᓄᑦ.  

 

ᐊᔅᓱᐊᓗᓪᓗ ᐊᑑᑎᖃᖅᑐᑎᒃ ᑕᒪᒃᑯᐊ ᐃᓕᓐᓂᐊᕐᕕᒻᒥ ᐊᑐᖅᑕᐅᑦᑎᐊᖃᑦᑕᕆᐊᖃᖅᑐᑦ, ᑕᐃᒃᑯᐊ 

ᐃᑲᔪᖅᑎᐅᖃᑦᑕᖅᑐᑦ ᐃᓕᓐᓂᐊᖅᑐᓂᑦ ᐃᓕᓴᐃᔨᐅᓪᓗᑎᒃ ᐃᖅᑲᓇᐃᔭᖅᑎᑖᕆᔭᐅᖃᑦᑕᖅᑐᑦ ᐃᓕᓐᓂᐊᖅᑐᓂᓪᓗ 

ᐃᑲᔪᖅᑐᐃᖃᑦᑕᖅᑐᑦ ᖁᑦᑎᓂᖅᓴᓂᑦ ᐃᓕᓐᓂᐊᖅᑎᓪᓗᒋ ᖁᕝᕙᓯᓐᓂᓕᓐᓂ 9-ᒥᒃ ᖁᕝᕙᓯᓐᓂᓕᓐᓄᑦ 12-ᒧᑦ.  

 

ᐅᖃᖅᑎ, ᐅᖃᕈᒪᔪᖓ ᑕᐃᒪᓕ ᒫᓐᓇᐅᔪᖅ ᒫᓐᓇ ᐃᖅᑲᓇᐃᔮᖃᕐᒥᒐᑦᑕ ᐃᓕᓐᓂᐊᕈᑎᔅᓴᓂ 

ᓱᒃᑲᓂᖅᓴᐅᓕᖅᑎᒃᑲᑦᑎᒍᑦ ᑕᒪᓐᓇ ᓴᓇᔭᐅᓂᖓ ᐱᓕᕆᕕᕗᑦ ᑐᓴᕋᔅᓴᓂᒃ ᐱᓯᒪᓕᕐᒪᑕ. ᑕᕝᕙᓂ ᒪᓕᒐᓕᐅᕐᕕᒻᒥᒃ 

ᐅᖃᖃᑦᑕᖅᓯᒪᒐᒪ ᐊᑐᓕᖅᑎᑦᑐᔪᒪᒐᑦᑕ ᓄᑖᓂᒃ ᐃᓕᓐᓂᐊᖅᑐᓄᑦ ᖁᕝᕙᓯᓐᓂᖃᖅᑐᓂ, ᑭᓯᐊᓂ ᑐᓴᕋᑖᕋᒪ ᑖᓐᓇ 

ᓱᒃᑲᓕᕆᐊᖅᑕᐅᒻᒥᔪᕉᖅ ᑖᓐᓇ ᑕᒪᑐᒧᖓ ᐱᓕᕆᐊᕆᔭᐅᔪᖅ, ᐊᕐᕌᒎᓂᐊᖅᑐᖅ ᖁᕝᕙᓯᓐᓂᓕᓐᓄᑦ 2 ᐊᒻᒪᓗ 3. 

ᐃᓕᓐᓂᐊᖅᑐᑦ ᐃᓕᓐᓂᐊᕈᑎᔅᓴᖏᓐᓂᑦ ᐊᑐᐃᓐᓇᐅᑎᑦᑎᖁᓐᓇᕐᓂᐊᖅᑐᒍᑦ ᐊᑐᓕᖅᑎᑕᐅᑎᓪᓗᒋᑦ, 

ᐱᔭᐅᓵᓕᓂᖅᓴᐅᓂᐊᖅᑐᑦ ᐃᓕᓐᓂᐊᕈᑎᔅᓴᐃᑦ ᓴᓇᔭᐅᓯᒪᔪᑦ ᓄᓇᕗᒻᒥ, ᑖᒃᑯᐊ ᐊᑐᓕᖅᑎᑕᐅᕙᓪᓕᐊᓂᐊᖅᑐᑦ 

ᐅᐱᒋᑦᑎᐊᕋᑦᑎᒍᑦ, ᐊᒻᒪ ᐃᓘᓐᓇᖏᑦ ᐊᑐᓕᖅᑎᑕᐅᖁᓪᓗᒋᑦ ᐊᑕᖏᖅᑐᑕ ᓂᕆᐅᓐᓂᖃᖅᑰᖅᑐᒍᑦ 

ᐊᑐᖅᑕᐅᓂᒃᓴᖓᓂᒃ ᐃᓕᓐᓂᐊᕐᓂᖅ ᐊᔅᓱᐊᓗᒃ ᐃᑉᐱᒋᒐᑦᑎᒍᑦ. ᑕᒪᒃᑯᐊ ᐃᓄᐃᓪᓗ ᖃᓄᐃᙱᑦᑎᐊᕈᓯᒋᔭᖏᑦ 

ᐃᓕᓐᓂᐊᕈᑏᑉ ᐃᓗᐊᓄ ᐃᓯᖅᑕᐅᓂᐊᖅᑐᑎ. ᖁᔭᓐᓇᒦᒃ, ᐅᖃᖅᑏ.   

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕐᓗ ᐃᓚᒋᐊᕈᑎ, ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒋᔭᕋ ᑭᐅᔭᐅᕌᓂᙱᒻᒥᒻᒪᑦ. (ᑐᓵᔨᑎᒎᓕᖅᑐᖅ) ᑕᐃᒃᑯᐊ 

ᐃᓕᓐᓂᐊᕐᕕᐊᓗᒻᒥᑦ ᐃᓕᓐᓂᐊᖅᑐᑦ ᐱᑦᑎᐊᙱᓗᐊᓕᕋᑦᑎᒃᑯ. ᖁᑦᑎᓂᖅᓴᓂ ᐃᓕᓐᓂᐊᕈᑏᑦ ᐊᔾᔨᒌᒋᐊᖃᕐᖓᑕ 

ᐃᓕᓐᓂᐊᕈᒪᔭᖏᓐᓂᒃ ᑲᓇᑕᒥ. ᑐᑭᓯᕌᕆᔭᕗᑦ. ᑖᓐᓇᖃᐃ ᒥᓂᔅᑕᕆᔭᐅᔪᖅ ᑕᒪᒃᑯᓄᖓ ᐱᓕᕆᐊᕆᔭᐅᓂᐊᖅᑐᒥᒃ 

ᐃᓕᖃᓯᐅᔾᔭᐅᔪᓐᓇᕐᒪᖔᑦ ᐅᖃᐅᓯᕆᔭᕋ. ᖁᔭᓐᓇᒦᒃ, ᐅᖃᖅᑏ.   

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓕᓐᓂᐊᕐᓂᓕᕆᔨᒃᑯᓐᓄᑦ, ᒥᔅ ᒍᕌᔅ.  

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ, ᖁᔭᓐᓇᒦᖅᖢᒍ ᑖᓐᓇ ᐊᐱᖅᑯᑎᒋᒐᖕᓂ. 

ᐄ’, ᐊᖏᕈᓐᓇᑎᐊᖅᑐᖓ ᑕᐃᒪᐃᓕᐅᕈᒪᔪᒍᑦ, ᐅᖃᖅᑏ, ᐊᒻᒪᓗ ᐊᐱᖅᑯᑎᒋᔭᐅᒑᖓᑦ ᐃᓕᓐᓂᐊᖅᑐᓕᕆᔨᒃᑯᑦ 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 37 

 

 

ᑕᐃᔅᓱᒪ ᓄᓇᓕᐅᑉ ᑐᒃᓯᕌᕆᔭᖏᑦ ᕿᒥᕐᕈᓇᒍᓐᓇᖅᑕᕗᑦ ᐊᒻᒪᓗ ᐃᓕᓐᓂᐊᕈᑎᒃᓴᐃᑦ ᖁᕝᕙᓯᓐᓂᖅᓴᐃᑦ 

ᐊᑐᐃᓐᓇᕈᖅᑎᓪᓗᑎᒃᑯᑦ ᑕᐃᒃᑯᐊᓗ ᐱᔭᕇᖅᑕᐅᕕᒃᓴᓕᒫᖏᑦ ᐃᓚᒋᔭᐅᖃᑕᐅᓗᒍ ᑕᐃᒃᑯᐊ ᐊᕕᒃᑐᖅᓯᒪᔪᑦ 

ᐃᓕᓐᓂᐊᕐᕖᑦ ᐊᐅᓚᑕᖏᑦ ᐊᒻᒪ ᐃᓕᓐᓂᐊᖅᑐᓕᕆᔨᒃᑯᑦ ᐊᑐᓕᖅᑎᑕᐅᕙᓪᓕᐊᓗᑎᑦ ᑕᐃᒃᑯᐊᓗ 

ᐃᓕᓐᓂᐊᕈᑎᒃᓴᐃᑦ ᐃᓕᓐᓂᐊᖅᑕᐅᔪᒪᔪᑦ ᐃᓕᓴᖅᑎᓄᑦ.  

 

ᑕᐃᒪᐃᖃᑦᑕᖅᓯᒪᓕᕋᑦᑕ ᓄᓇᓕᖕᓂ ᐊᑕᐅᓯᐅᙱᑦᑐᓂᑦ ᐊᕐᕌᒍᓂ ᐊᓂᒍᖅᑐᓂᑦ ᐊᒻᒪᓗ ᓂᕈᐊᖅᑕᐅᕕᓯ ᑖᒃᑯᐊ 

ᐃᖅᑲᓇᐃᔭᖃᑎᒋᔪᓐᓇᖅᑕᕗᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᖃᐅᔨᒪᓂᐊᖅᐳᓯ ᑖᓐᓇ ᐃᓱᓕᒻᒪᑦ ᐅᖃᐅᓯᒃᑯᑦ ᐊᐱᖅᑯᑏᑦ 

ᐅᖓᕙᕆᐊᖅᑕᐅᖅᑲᐅᓂᖓ. ᑲᑎᒪᔾᔪᑎᒃᓴᖅ 7. ᑎᑎᖅᑲᑎᒍᑦ ᐊᐱᖅᑯᑏᑦ. ᑲᑎᒪᔾᔪᑎᒃᓴᖅ 8. ᑭᐅᔾᔪᑏᑦ 

ᑎᑎᖅᑲᑎᒍᑦ ᐊᐱᖅᑯᑎᕕᓂᕐᓄᑦ. ᑲᑎᒪᔾᔪᑎᒃᓴᖅ 9. ᒪᑐᐃᖅᓯᕐᖓᐅᑎᓄᑦ ᑭᐅᔾᔪᑏᑦ. ᑲᑎᒪᔾᔪᑎᒃᓴᖅ 10. 

ᑎᑎᖅᑲᑎᒍᑦ ᑐᒃᓯᕋᐅᑏᑦ. ᑲᑎᒪᔾᔪᑎᒃᓴᖅ 11. ᑐᒃᓯᕋᐅᑎᓄᑦ ᑎᑎᕋᖅᓯᒪᔪᓄᑦ ᑭᐅᔾᔪᑏᑦ. ᑲᑎᒪᔾᔪᑎᒃᓴᖅ 12. 

ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᐅᓂᒃᑳᓕᐊᕕᓂᖏᑦ ᒪᓕᒐᒃᓴᓄᑦ ᐊᓯᖏᓐᓄᓪᓗ. ᑲᑎᒪᔾᔪᑎᒃᓴᖅ 13. 

ᑎᑎᖅᑲᑦ ᓴᖅᑭᑕᐅᓂᖏᑦ.  

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 418 - 6(2): ᐊᑐᐊᒐᐃᑦ ᐊᒻᒪ ᑐᑭᓯᒋᐊᕈᑎᑦ ᑮᓇᐅᔾᔭᔅᓵᓄᑦ, ᐃᑲᔫᑎᓄᑦ 

ᐱᔨᑦᑎᕋᐅᑎᓄᓪᓗ ᒪᓕᒐᓕᐅᖅᑏᑦ ᓄᖅᑲᕐᓂᖏᓐᓄᑦ 2025-ᒥ ᓂᕈᐊᕐᓇᐅᑉ ᐊᕐᕌᒍᐊᓂ (ᐋᖁᐊᖅ)  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 9-ᓂᑦ ᑎᑎᕋᖅᓯᒪᔪᓂᑦ ᓴᖅᑭᑦᑎᔪᒪᒐᒪ ᐅᓪᓗᒥ.  

 

>>ᐃᓪᓚᖅᑐᑦ 

 

ᓯᕗᓪᓕᖅᐹᖅ, ᐃᓱᓕᑦᑎᕙᓪᓕᐊᓕᕐᓗᓂ ᒪᓕᒐᑦ ᐊᒻᒪᓗ ᑐᑭᓯᒋᐊᕈᑎᔅᓴᑦ ᑮᓇᐅᔾᔭᔅᓵᑦ ᐊᒻᒪᓗ ᐱᔨᑦᑎᕈᑏᑦ 2025 

ᓂᕈᐊᕐᓇᐅᑉ ᐊᕐᕌᒍᐊᓂ.  

 

ᓴᖅᑭᑕᐅᔪᖅ ᑎᑎᖅᑲᒃ 419 - 6(2): ᐅᓂᒃᑳᖅ 2023-2024-ᒧᑦ ᒪᓕᒐᓕᐅᖅᑏᑦ ᐅᐸᒃᓯᒪᓐᖏᓐᓂᖏᓐᓄᑦ 

ᒪᓕᒐᓕᐅᕐᕕᒻᒥ ᐊᒻᒪ ᑲᑎᒪᔨᕋᓛᑦ ᐊᒻᒪ ᒪᓕᒐᓕᐅᖅᑎᓕᒫᑦ ᑲᑎᒪᓂᖏᓐᓂ (ᐋᖁᐊᖅ)  

 

ᐊᐃᑉᐸᖓ, 2023-2024 ᐅᓂᒃᑳᖅ ᒪᓕᒐᓕᐅᕐᕕᖕᒥ ᑲᑎᒪᕐᔪᐊᖅᑎᓪᓗᒋᑦ ᑲᑎᒪᔨᕋᓛᓪᓗ ᑲᑎᒪᑎᓪᓗᒋᑦ 

ᐅᐸᖃᑦᑕᖏᓐᓂᖏᑦ.  

 

ᓴᖅᑭᑕᐅᔪᖅ ᑎᑎᖅᑲᒃ 420 - 6(2): ᐅᓂᒃᑳᖅ 2024-2025-ᒧᑦ ᒪᓕᒐᓕᐅᖅᑏᑦ ᐅᐸᓐᖏᓐᓂᖏᓐᓄᑦ 

ᒪᓕᒐᓕᐅᕐᕕᒻᒥ ᐊᒻᒪ ᑲᑎᒪᔨᕋᓛᑦ ᐊᒻᒪ ᒪᓕᒐᓕᐅᖅᑏᑦ ᑲᑎᒪᓂᖏᓐᓂ (ᐋᖁᐊᖅ)  

 

ᐱᖓᔪᐊᑦ, 2024-2025 ᐅᓂᒃᑳᑦ ᒪᓕᒐᓕᐅᖅᑏᑦ ᐅᐸᖃᑦᑕᖏᓐᓂ ᑲᑎᒪᕐᔪᐊᖅᑎᓪᓗᒋᑦ ᑲᑎᒪᔨᕋᓛᓪᓗ 

ᑲᑎᒪᔨᖏᑦ.  

ᓴᖅᑭᑕᐅᔪᖅ ᑎᑎᖅᑲᒃ 421 - 6(2): ᐊᕐᕌᒍᑕᒫᖅᓯᐅᑦ ᐅᓂᒃᑳᖅ 2023-2024 ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ 

ᓄᓇᕘᒧᑦ (ᐋᖁᐊᖅ)  

 

ᑎᓴᒪᖓᑦ, 2023-2024 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖅ ᓱᓕᑦᑎᐊᓂᕐᒧᑦ ᑲᒥᓯᓇ ᓄᓇᕗᒻᒥ.  

 

ᓴᖅᑭᑕᐅᔪᖅ ᑎᑎᖅᑲᒃ 422 - 6(2): ᐊᕐᕌᒍᑕᒫᑦ ᐅᓂᒃᑳᖅ 2024-2025 ᓂᕈᐊᖅᑐᓕᕆᔨᒻᒪᕆᒻᒥᒃ 

ᓄᓇᕗᒻᒥ (ᐋᖁᐊᖅ)  

 

ᑕᓪᓕᒪᖓ, 2024-2025 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖅ ᓂᕈᐊᖅᑐᓕᕆᔨᒧᑦ ᓄᓇᕗᒻᒥ.  

 



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 38 

 

 

ᓴᖅᑭᑕᐅᔪᖅ ᑎᑎᖅᑲᒃ 423 - 6(2): ᐊᕐᕌᒍᑕᒫᑦ ᐅᓂᒃᑳᖅ 2024-2025 ᑐᑭᓯᒋᐊᕈᑎᓂᑦ ᑲᙳᓇᖅᑐᓂᓪᓗ 

ᑲᒥᓴᓇᒥᒃ ᓄᓇᕗᒻᒥ (ᐋᖁᐊᖅ) 

 

6-ᒋᔭᖓᑦ, 2024-2025 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᑐᓴᐅᒪᔾᔪᑎᓕᕆᓂᕐᒧᑦ ᑲᙳᓇᖅᑐᓕᕆᓂᕐᒧᓪᓗ ᑲᒥᓯᓇ 

ᓄᓇᕗᒻᒥ.  

 

ᓴᖅᑭᑕᐅᔪᖅ ᑎᑎᖅᑲᒃ 424 - 6(2): ᐊᕐᕌᒍᑕᒫᑦ ᐅᓂᒃᑳᖅ 2024-2025 ᐅᖃᐅᓯᓕᕆᓂᕐᒧᑦ ᑲᒥᓴᓇᒥᒃ 

ᓄᓇᕗᒻᒥ (ᐋᖁᐊᖅ)  

 

7-ᒋᔭᖓ, 2024-2025 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᐅᖃᐅᓯᓕᕆᓂᕐᒧᑦ ᑲᒥᓯᓇᒧᑦ ᓄᓇᕗᒻᒥ.  

 

ᓴᖅᑭᑕᐅᔪᖅ ᑎᑎᖅᑲᒃ 425 - 6(2): ᑭᒡᒍᓯᐅᔪᖅ ᖃᐅᔨᒃᑲᐃᓂᕐᒧᑦ ᑲᙳᓇᖅᑑᑎᒋᔭᕐᓄᓪᓗ ᑲᒥᓯᓇᒧᑦ 

ᑲᑎᒪᔨᕋᓛᓄᑦ ᖃᐅᔨᓴᖃᑦᑕᖅᓯᒪᔭᖏᓐᓂᒃ ᒐᕙᒪᒃᑯᑦ ᐊᐅᓚᓂᕆᔭᖏᓐᓂᒃ ᑭᒃᑯᑐᐃᓐᓇᓄᓪᓗ 

ᑮᓇᐅᔭᖁᑎᒋᔭᐅᔪᓂᒃ ᐱᔾᔪᑎᖃᖅᖢᓂ ᕿᒥᕐᕈᐊᖅᓯᒃᑲᓐᓂᕐᓂᕐᒥᒃ 2023-2024−ᒧᑦ ᐊᕐᕌᒍᑕᒫᖅᓯᐅᑎᒥᒃ 

ᐅᓂᒃᑲᐅᓯᕐᒥᒃ ᑐᓴᖅᑕᐅᔪᒃᓴᓄᑦ ᖃᐅᔨᔭᐅᔭᕆᐊᖃᙱᑦᑐᓄᓪᓗ ᑲᒥᓯᓇᒋᔭᐅᔪᒥᑦ ᓄᓇᕗᒻᒥ. 

 

8-ᒋᔭᖓ, ᑐᓴᐅᒪᔾᔪᑎᓕᕆᓂᕐᒧᑦ ᑲᙳᓇᖅᑐᓕᕆᓂᕐᒧᓪᓗ ᑲᒥᓯᓇᐅᑉ ᑭᐅᔾᔪᑎᖏᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ 

ᑮᓇᐅᔭᖅᑐᕈᑎᕕᓂᖏᓐᓄᓪᓗ ᓇᐅᑦᑎᓱᖅᑏᑦ 2023-2024 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᑐᓴᐅᒪᔾᔪᑎᓕᕆᓂᕐᒧᑦ 

ᑲᙳᓇᖅᑐᓕᕆᓂᕐᒧᓪᓗ ᑲᒥᓯᓇ ᓄᓇᕗᒻᒥ. 

 

ᓴᖅᑭᑕᐅᔪᖅ ᑎᑎᖅᑲᒃ 426 - 6(2): ᑭᒡᒐᖅᑐᐃᔨ ᓱᕈᓯᕐᓄᑦ ᐃᓅᓱᒃᑐᓄᓪᓗ ᑭᐅᔾᔪᑎᖓ ᑲᑎᒪᔨᕋᓛᓄᑦ 

ᕿᒥᕐᕈᓇᒃᑎᓄᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖏᓐᓄᓪᓗ ᐱᔾᔪᑎᓕᒃ ᕿᒥᕐᕈᔭᐅᓂᖓᓄᑦ 2023-

2024-ᒥ ᐊᕐᕌᒍᑕᒫᖅᓯᐅᑦ ᐅᓂᒃᑳᓕᐊᖅ ᓄᓇᕗᒻᒥ ᑭᒡᒐᖅᑐᐃᔨᒧᑦ ᓱᕈᓯᕐᓄᑦ ᒪᒃᑯᒃᑐᓄᓪᓗ (ᐋᖁᐊᖅ).  

 

ᑭᖑᓪᓕᖅᐹᖅ, ᓱᕈᓯᕐᓄᑦ ᒪᒃᑯᑐᓄᓪᓗ ᑭᒡᒐᖅᑐᐃᔨ ᑭᒡᒍᑐᖏᑦ ᑲᑎᒪᔨᕋᓛᓄᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ 

ᑮᓇᐅᔭᖅᑐᕈᑎᕕᓂᖏᓄᓪᓗ ᓇᐅᑦᑎᓱᖅᑏᑦ ᑲᑎᒪᔨᕋᓛᖏᓐᓄᑦ ᕿᒥᕐᕈᓇᓚᐅᖅᑎᓪᓗᒋᑦ 2023-2024 

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖅ ᓄᓇᕗᒻᒥ ᑭᒡᒐᖅᑐᐃᔨ ᓱᕈᓯᓄᑦ ᒪᒃᑯᑦᑐᓄᓪᓗ. ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 13. ᑎᑎᖅᑲᑦ ᓴᖅᑭᑕᐅᓂᖏᑦ. ᒪᓕᒐᓕᐅᖅᑎ ᐃᖃᓗᐃᑦ−ᓯᓈᓄᑦ, ᒥᔅ 

ᐳᕉᔅᑐ.  

 

ᓴᖅᑭᑕᐅᔪᖅ ᑎᑎᖅᑲᒃ 427 - 6(2): ᑎᑎᖅᑲᒃ ᒥᓂᔅᑕᒥᒃ ᐃᖏᕐᕋᔪᓕᕆᔨᒃᑯᓐᓄᑦ ᐱᖁᑎᕐᔪᐊᓕᕆᓂᕐᒧᓪᓗ 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᒧᑦ 1235 - 6(2) (ᐳᕉᔅᑐ).  

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓴᖅᑭᑦᑎᔪᒪᔪᖓ ᑎᑎᕋᖅᑕᐅᓚᐅᖅᓯᒪᔪᓂᑦ 

ᐃᖏᕐᕋᔾᔪᑎᓕᕆᓂᕐᒧᑦ ᐱᖁᑎᕐᔪᐊᓕᕆᓂᕐᒧᓪᓗ ᒥᓂᔅᑕᒦᖔᖅᑐᖅ ᐊᐱᖅᑯᑎᒋᓚᐅᖅᑕᑎᓐᓄ ᐅᐱᕐᖔᖅᓯᐅᒻᒥᑦ 

ᑲᑎᒪᕐᔪᐊᖅᑎᓪᓗᑕ ᖃᖓᑕᓲᖅᑏᑦ ᐱᓪᓗᒋᑦ. ᐊᑏ ᑖᒃᑯᐊ ᕿᒥᕐᕈᓇᒃᑕᐅᑦᑎᐊᕐᓂᐊᖅᐳᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᑦ ᓴᖅᑭᑕᐅᓂᖏᑦ. ᒪᓕᒐᓕᐅᖅᑎ ᐊᒡᒍᒧᑦ, ᒥᔅ ᖁᐊᓴ.  

 

ᓴᖅᑭᑕᐅᔪᖅ ᑎᑎᖅᑲᒃ 428 - 6(2): ᑎᑎᖅᑲᒃ ᒥᓂᔅᑕᒥᒃ ᐃᖏᕐᕋᔪᓕᕆᔨᒃᑯᓐᓄᑦ ᐊᖏᔫᑎᓄᓪᓗ ᑭᐅᔾᔪᑎᒃ 

ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᒧᑦ 1257 - 6(2) (ᖁᐊᓴ).  

 

ᖁᐊᓴ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓴᖅᑭᑦᑎᔪᒪᔪᖓ ᑎᑎᕋᖅᑕᐅᓚᐅᖅᓯᒪᔪᓂᑦ 

ᐃᖏᕐᕋᔾᔪᑎᓕᕆᔨᒃᑯᑦ ᐱᖁᑎᕐᔪᐊᓕᕆᔨᒃᑯᓪᓗ ᒥᓂᔅᑕᖏᓐᓃᖔᖅᑐᑦ ᐱᔾᔪᑎᓖᑦ ᒫᓐᓇᕈᓘᓚᐅᖅᑐᖅ ᐅᐱᕐᖔᖅ 

ᑲᑎᒪᕐᔪᐊᖅᑎᓪᓗᑕ ᐊᐱᖅᑯᑎᒋᓚᐅᕋᒃᑯ ᐃᒡᓗᓕᐅᑉ ᒥᕝᕕᖓ. ᐊᑏ ᐅᑯᐊ ᕿᒥᕐᕈᓇᒃᑕᐅᑦᑎᐊᕐᓂᐊᖅᐳᑦ 

ᒪᓕᒐᓕᐅᖅᑎᓕᒫᓄᑦ ᐊᒻᒪᓗ ᑖᒃᑯᓄᖔᖅᑐᓂᒃ ᐊᐱᖅᓱᑲᓐᓂᖃᑦᑕᓂᐊᖅᑐᖓ ᑕᒪᓐᓇ ᐃᓱᓕᑉᐸᓪᓕᐊᓕᖅᑎᓪᓗᑕ 

ᑲᑎᒪᕐᔪᐊᕐᓂᖅ. ᖁᔭᓐᓇᒦᒃ, ᐅᖃᖅᑏ.  



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 39 

 

 

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᑦ ᓴᖅᑭᑕᐅᓂᖏᑦ. ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᓐᓇᖓᓄᑦ−ᐃᒡᓗᓕᒑᕐᔪᒧᓪᓗ, 

ᒥᔅᑕ ᓴᒻᒧᖅᑐᖅ.  

 

ᓴᖅᑭᑕᐅᔪᖅ ᑎᑎᖅᑲᒃ 429 - 6(2): ᑎᑎᖅᑲᐅᓯᐊᑦ ᐱᐅᕆ ᓛᒃᑯᓐᓂᒃ ᐱᔾᔪᑎᓕᒃ ᕿᒪᒃᑲᑯᓄᑦ ᒪᓕᒐᖅ 

(ᓴᒻᒧᖅᑐᖅ).  

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᑦᑐᖓ ᐅᓪᓗᒥ ᑎᑎᖅᑲᐃᑦ ᐊᔾᔨᖏᓐᓂᒃ ᓴᖅᑭᑦᑎᔪᓐᓇᕋᒪ 

ᒫᓐᓇᕈᓘᓚᐅᖅᑐᖅ ᒪᓕᒐᓕᐅᕐᕕᖕᒦᖔᖅᑐᑦ ᐱᔾᔪᑎᒋᓪᓗᒋᑦ ᓄᓇᕗᒻᒥ ᐃᓅᔪᓐᓃᖅᑐᑦ ᑐᓐᓂᖅᑯᑎᒋᔪᒪᔭᖏᑦᑕ 

ᒥᒃᓵᓄᑦ ᐱᖁᑎᕐᔪᐊᖅ. ᐊᒻᒪᓗ ᖁᔭᓐᓇᒦᖅᖢᒍ ᑕᐃᓐᓇ ᑎᑎᕋᓚᐅᖅᑐᖅ ᐅᕙᓐᓄᑦ. ᐊᑏ ᐅᑯᐊ 

ᕿᒥᕐᕈᓇᑦᑕᐅᑦᑎᐊᕐᓂᐊᖅᐳᑦ ᐊᒻᒪᓗ ᐊᐱᑯᖅᑎᒋᖃᑦᑕᕐᓂᐊᖅᑕᒃᑲ ᑖᔅᓱᒧᖓ ᒥᓂᔅᑕᕆᔭᐅᔪᖅ ᑕᒪᑐᒪᓂ 

ᑲᑎᒪᕐᔪᐊᓂᑦᑎᓐᓂ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᑦ ᓴᖅᑭᑕᐅᓂᖏᑦ. ᒪᓕᒐᓕᐅᖅᑎ ᓇᑦᓯᓕᖕᒧᑦ, ᒥᔅᑕ ᖂᑭᐊᖅ.  

 

ᓴᖅᑭᑕᐅᔪᖅ ᑎᑎᖅᑲᒃ 430 - 6(2): ᐱᖁᔨᕗᖔᕈᑎᖓᑦ ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᒃᑯᖏᓐᓂᑦ 

ᐱᔾᔪᑎᓕᒃ ᓯᓚᓐᓂᐊᖅᑎᓂᑦ ᓄᓇᕗᒻᒥ ᖃᖓᑕᓲᒃᑯᕕᓐᓂ (ᖁᖅᑭᐅᖅ).  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᒃᑐᖓ ᐱᖁᔨᕗᖔᕐᒥ ᐊᔾᔨᖏᓐᓂ ᓴᖅᑭᑦᑎᔪᓐᓇᕋᒪ 

ᑖᒃᑯᓇᙶᖅᑐᑦ ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᓐᓄᑦ ᐱᔾᔪᑎᓕᒃ ᐊᕐᕌᒍᑕᒫᖅᓯᐅᖅᑎᑦ ᑲᑎᒪᔾᔪᑎᒋᓚᐅᖅᑕᖓ 

ᑕᒪᒃᑯᐊ ᓯᓚᓕᕆᔩᑦ ᓄᓇᕗᑦ ᒥᕝᕕᖏᓐᓂ ᐃᖅᑲᓇᐃᔭᖅᑐᑦ.  

 

ᐅᖃᖅᑏ, ᑕᒪᓐᓇ ᓴᖅᑭᖃᑦᑕᖅᓯᒪᔭᕋ ᑲᑎᒪᕐᔪᐊᕐᓇᕐᒥ ᑭᖑᓂᑦᑎᓐᓂ. ᐅᖃᖅᑏ, ᐊᑏ ᐅᑯᐊ 

ᕿᒥᕐᕈᓇᒃᑕᐅᑎᐊᕐᓂᐊᖅᐳᑦ ᐊᒻᒪᓗ ᐊᐱᖅᑯᑎᒋᓂᐊᖅᑕᒃᑲ ᑕᒪᓐᓇ ᑕᒪᑐᒪᓂ ᑲᑎᒪᕐᔪᐊᓂᑦᑎᓐᓂ.  ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᑦ ᓴᖅᑭᑕᐅᓂᖏᑦ. ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅ ᓄᑕᕋᖅ.  

 

ᓴᖅᑭᑕᐅᔪᖅ ᑎᑎᖅᑲᒃ 431 - 6(2): ᑎᑎᖅᑲᐅᓯᐊᑦ ᒪᓕᒐᓕᐅᖅᑎᕐᔪᐊᒧᑦ ᐱᔾᔪᑎᓕᒃ 

ᓂᕿᖃᑦᑎᐊᖏᓐᓂᕐᒥᒃ (ᓄᑕᕋᒃ).  

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. ᑎᑎᖅᑲᑦ ᐊᔾᔨᖏᓐᓂᒃ ᓴᖅᑭᑦᑎᔪᒪᔪᖓ ᑎᑎᕋᐅᓯᕆᓚᐅᖅᑕᒃᑲ ᓄᓇᕗᑦ 

ᒪᓕᒐᓕᐅᕐᕕᔾᔪᐊᖓᓂ ᓗᐊᕆ ᐃᓪᓚᐅᒻᒧᑦ, ᔪᓚᐃ 24, 2025−ᒥ. ᐊᔾᔨᖏᓐᓂᒃ ᐊᐅᓪᓚᖅᑎᓚᐅᕐᒥᔪᖓ ᓯᕗᓕᖅᑎ 

ᐊᕿᐊᕈᕐᒧᑦ ᐊᒻᒪᓗᑦᑕᐅᖅ ᓄᓇᕗᑦ ᑐᙵᕕᒃᑯᑦ ᐊᖓᔪᖅᑳᖓᓐᓄᑦ, ᒥᔅᑕ ᔨᐊᕆᒥ ᑑᙶᓗᒃ.  

 

ᐱᔾᔪᑎᓕᒃ ᓂᕿᒃᓴᖃᑦᑎᐊᖃᑦᑕᖏᓐᓂᖅ ᒥᑦᑎᒪᑕᓕᖕᒥ ᑐᓄᓂᕐᒥ ᐊᒻᒪᓗ ᐊᒃᑐᐃᓯᒪᒻᒪᖔᖅ ᐊᑮᑦ ᐱᔾᔪᑎᒋᓪᓗᒋᑦ, 

ᑕᐃᓐᓇ ᐃᓄᐃᑦ ᓱᕈᓯᖏᑦ ᓯᕗᓪᓕᐅᔾᔭᐅᓂᕐᒧᑦ ᑮᓇᐅᔭᖅᑎᒍᑦ ᐃᑲᔫᑏᑦ ᓄᖅᑲᖅᑎᑕᐅᓚᐅᖅᑎᕐᓗᒋᑦ. 

ᐅᖃᐅᓯᕆᓂᐊᖅᐸᕋ ᒪᓕᒐᓕᐅᕐᕕᖕᒥ ᓈᒻᒪᓯᒃᐸᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᑦ ᓴᖅᑭᑕᐅᓂᖏᑦ. ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒥᔅᑕ ᖃᐃᕐᓂᖅ.  

 

ᓴᖅᑭᑕᐅᔪᖅ ᑎᑎᖅᑲᒃ 432 - 6(2): ᐱᖁᔨᕗᖔᕈᑕᐅᓚᐅᖅᑐᑦ ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᒃᑯᖏᓐᓂᑦ 

ᐱᔾᔪᑎᖃᖅᑐᑦ ᓴᓂᕋᔭᒃ ᑐᑦᑕᕐᕕᐅᓂᐊᕐᓂᖓᓂᒃ ᑐᐊᕕᕐᓇᖅᑐᓕᕆᓂᕐᒧᑦ ᐱᔨᑦᑎᕋᐅᑎᓄᑦ ᓄᓇᕗᒻᒥ 

(ᖃᐃᕐᓂᖅ).  

 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᒃᐳᖓ ᓴᖅᑭᑦᑎᔪᓐᓇᕋᒪ ᐊᔾᔨᖓᓂ 

ᐱᖁᔨᕗᖔᓕᐊᕆᔭᐅᓚᐅᖅᑐᖅ ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᓐᓂ ᐱᔾᔪᑎᒋᓪᓗᒋᑦ ᐊᕐᕌᒍᑕᒫᖅᓯᐅᑏᑦ 

ᐅᓂᒃᑳᖏᑦ ᓴᓂᕋᔭᒃ ᑖᓐᓇ ᑐᑦᑕᕐᕕᐅᓂᐊᕐᓗᓂ ᑐᐊᕕᕐᓇᖅᑐᓂᒃ ᐱᔨᑦᑎᕈᑎᓂᑦ ᑲᒪᒋᐊᖃᓕᕈᑎᑦ ᓄᓇᕗᒻᒥ.  



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 40 

 

 

 

ᐅᖃᖅᑏ, ᑕᒪᓐᓇ ᐊᑕᐅᓯᐊᕐᓇᒍ ᓂᓪᓕᐅᑎᒋᖃᑦᑕᖅᓯᒪᔭᕋ. ᐅᖃᖅᑏ, ᐊᑏ ᐅᑯᐊ ᕿᒥᕐᕈᓇᑦᑕᐅᑦᑎᐊᕐᓂᐊᖅᐳᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᑦ ᓴᖅᑭᑕᐅᓂᖏᑦ. ᒥᔅᑕ ᕼᐃᒃᔅ.  

 

ᓴᖅᑭᑕᐅᔪᖅ ᑎᑎᖅᑲᒃ 433 - 6(2): ᑎᑎᖅᑲᒃ ᒥᓂᔅᑕᐅᑉ ᑐᓪᓕᐊᓂᒃ ᐃᓄᓕᕆᔨᒃᑯᓐᓄᑦ ᑲᑎᒪᔨᕋᓛᓄᑦ 

ᕿᒥᕐᕈᓇᒃᑎᓄᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖏᓐᓄᓪᓗ (Hᐃᒃᔅ)  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᑕᐅᓯᕐᒥᒃ ᓴᖅᑭᑦᑎᔪᒪᔪᖓ ᐃᒃᓯᕙᐅᑕᕆᔭᐅᓪᓗᖓ ᑲᑎᒪᔨᕋᓛᑦ 

ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᕕᓂᖏᓐᓂᓪᓗ. ᐅᑯᐊ ᒥᓂᔅᑕᐅᑉ ᑐᖏᓕᐊᓄᑦ ᐃᓄᓕᕆᔨᒃᑯᓐᓄᑦ 

ᑭᐅᓚᐅᖅᑐᖅ ᐊᒻᒪᓗ ᐱᓕᕆᐊᕆᔪᒪᓂᐊᕐᓂᕋᓚᐅᖅᓯᒪᔭᖏᑦ ᐊᐃᐳᕈᒥ 2025 ᐊᒻᒪᓗ ᑭᖑᓂᖓᒍᑦ 

ᑲᒪᒋᔭᐅᑎᓪᓗᒋᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓴᖅᑭᑕᐅᓂᖏᑦ ᑎᑎᖅᑲᐃᑦ. ᒪᓕᒐᓕᐅᖅᑎ ᐃᖃᓗᒃᑑᑦᑎᐊᕐᒧᑦ, ᒥᔅ ᒍᕌᔅ.  

 

ᐊᖓᔪᖅᑳᖅ ᐹᒥᓚ ᒍᕌᔅ: ᖁᐊᓇ, (ᑐᓵᔨᑎᒎᓕᖅᑐᖅ) ᐅᖃᖅᑏ. ᓈᓴᐅᑎᓕᒃ 5-ᒧᑦ ᐅᑎᕈᒪᓪᓗᖓ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑖᓐᓇ ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔪᖅ ᓈᓴᐅᑎᓕᒃ 5-ᒧᑦ ᐅᑎᕈᒪᓪᓗᓂ 

ᐳᓛᕆᐊᖅᓯᒪᔪᓂᑦ ᐃᓕᓴᖅᓯᓂᖅ. ᐋᒡᒑᖅᑐᖃᖅᐹ? ᐋᒡᒑᖅᑐᖃᙱᒻᒪᑦ. ᐊᑏ, ᒥᔅ ᒍᕌᔅ  

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᒃ ᑖᓐᓇ ᐅᑎᕐᕕᒋᔪᓐᓇᕋᑦᑎᒃᑯᑦ 

ᐳᓛᕆᐊᖅᓯᒪᔪᓂᑦ ᐃᓕᓴᖅᓯᓂᖅ. ᐃᓕᓴᕆᔪᒪᓪᓗᒍ ᐅᓇ ᒪᒃᑯᑦᑐᖅ, ᐃᖃᓗᒃᑑᑦᑎᐊᕐᒥᐅᑕᖅ, ᓇᖏᖅᓯᓗᑎ.  

 

>>ᐸᑦᑕᑐᖅᑐᑦ  

 

ᐅᖃᖅᑏ, ᑖᓐᓇ ᐊᑯᓂᐊᓗᒃ ᖃᐅᔨᒪᒐᒃᑯ ᐊᑖᑕᖓᐃᓐᓇ ᐃᓕᓴᐃᔨᒋᓚᐅᕋᒃᑯ ᒥᔅᑕ ᕼᐊᑯᓐᓈᖅ. 

ᐃᓅᓚᐅᙱᑎᓪᓗᒍ ᓱᓕ ᓇᔾᔨᐊᕆᔭᐅᑎᓪᓗᒍ ᓱᓕ ᖃᐅᔨᒪᓕᓚᐅᖅᓯᒪᒐᒃᑯ. ᖁᕝᕙᓯᓐᓂᓕᒻᒥ 3-ᒦᑦᑎᓪᓗᖓ ᑖᓐᓇ 

ᐃᓅᓚᐅᖅᓯᒪᔪᖅ. ᑖᓐᓇᓗ ᐊᔾᔪᒥᓇᑦᑎᐊᖅᖢᓂ ᐃᖅᑲᓇᐃᔭᑦᑎᐊᖅᓯᒪᓪᓗᓂᓗ ᓄᓇᑦᑎᓐᓂ.  

 

ᒫᓐᓇ ᓄᓇᕗᑦ ᑐᙵᕕᒃᑯᓐᓂ ᐃᖅᑲᓇᐃᔭᓕᖅᑐᖅ ᒪᓕᒐᕐᓂᐊᖅᑎᐅᓪᓗᓂ ᐊᒻᒪᓗ ᐃᓕᓐᓂᐊᐸᓪᓕᐊᓪᓗᓂ 

ᒪᓕᒐᕐᓂᐊᓂᕐᒥᑦ ᐊᒻᒪᓗ ᖃᖓᑕᓲᒥ ᐱᔨᑲᑖᖑᓯᒪᔪᖅ. ᐃᓕᓐᓂᐊᕈᓘᔭᖃᑦᑕᖅᓯᒪᔪᖅ ᒫᓐᓇ ᓄᓇᕗᑦ 

ᑐᙵᕕᒃᑯᓐᓃᓕᖅᑐᖅ ᐱᖓᓱᓄᑦ ᐊᕐᕌᒍᓄᑦ. ᐊᒃᓱᐊᓗᒃ ᑖᓐᓇ ᐅᐱᓐᓇᖅᑐᖅ ᐊᓈᓇᒥᑐᑦ, ᓄᑲᕐᒥᑐᑦ, ᐃᓚᒥᑐᑦ 

ᑕᐃᒫᑐᐃᓐᓇᖅ. ᖁᕕᐊᓲᑎᒋᕙᒋᑦ ᐃᓕᓴᕆᔪᒪᓪᓗᑎᓪᓗ ᑕᕝᕙᓂ ᒪᓕᒐᓕᐅᕐᕕᖕᒥ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᙵᓱᒋᑦ ᒪᓕᒐᓕᐅᕐᕕᖕᓄᑦ. ᑲᑎᒪᔾᔪᑎᒃᓴᓄᑦ ᐅᑎᕐᓗᑕ. ᑲᑎᒪᔾᔪᑎᒃᓴᖅ 14. 

ᐱᖁᔨᕗᖔᓕᐅᕐᓂᐊᓂᕐᒧᑦ ᖃᐅᔨᒃᑲᐅᑦ. ᑲᑎᒪᔾᔪᑎᒃᓴᖅ 15. ᐱᖁᔨᕗᖔᓕᐅᕐᓂᐊᓂᕐᒧᑦ ᖃᐅᔨᒃᑲᐅᑦ ᓯᕗᓪᓕᖅᐹᒥ 

ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᑦ. ᑮᓇᐅᔭᓕᕆᔨᒃᑯᑦ ᒥᓂᔅᑕᐅᓂᕐᒧᑦ ᐃᓕᓯᒪᑲᐃᓐᓇᖅᑐᖅ, ᒥᔅᑕ ᐊᕿᐊᕈᖅ.  

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 81, ᑮᓇᐅᔭᑦ ᐊᑐᖅᑕᐅᑲᐃᓐᓇᕐᓂᐊᖅᑐᑦ (ᐊᑭᑐᔪᓄᑦ) ᒪᓕᒐᖅ, 2026-2027 - 

ᖃᐅᔨᒃᑲᐃᔾᔪᑎᒪᓕᒐᒃᓴᖅ  

 

ᒪᓕᒐᒃᓴᖅ 82, ᐃᓚᒋᐊᕈᑎᑦ ᑮᓇᐅᔭᑦ (ᐊᑭᑐᔪᓄᑦ) ᒪᓕᒐᖅ, ᓈᓴᐅᑖ 3, 2025-2026 - 

ᖃᐅᔨᒃᑲᐃᔾᔪᑎᒪᓕᒐᒃᓴᖅ  



ᓇᒡᒐᔾᔭᐅ, ᓯᑎᐱᕆ 8, 2025    ᓄᓇᕗᒻᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ 41 

 

 

 

ᒪᓕᒐᒃᓴᖅ 83, ᐃᓚᒋᐊᕈᑎᑦ ᑮᓇᐅᔭᑦ (ᐊᐅᓚᔾᔪᑎᓄᑦ ᐋᖅᑭᐅᒪᐃᓐᓇᕈᑎᓄᓪᓗ) ᒪᓕᒐᖅ, ᓈᓴᐅᑖ 3, 

2024-2025 - ᖃᐅᔨᒃᑲᐃᔾᔪᑎᒪᓕᒐᒃᓴᖅ  

 

ᒪᓕᒐᒃᓴᖅ 84, ᖁᔭᓈᖅᑕᐅᓂᖏᑦ ᐱᖁᑎᑦ ᐊᑭᓕᒃᓴᐃᓪᓗ ᒪᓕᒐᖅ, 2024-2025 - 

ᖃᐅᔨᒃᑲᐃᔾᔪᑎᒪᓕᒐᒃᓴᖅ  

 

ᒪᓕᒐᒃᓴᖅ 85, ᐃᓚᒋᐊᕈᑎᑦ ᑮᓇᐅᔭᑦ (ᐊᐅᓚᔾᔪᑎᓄᑦ ᐋᖅᑭᐅᒪᔾᔪᑎᓄᓪᓗ) ᒪᓕᒐᖅ, ᓈᓴᐅᑖ 1, 2025-

2026 - ᖃᐅᔨᒃᑲᐃᔾᔪᑎ 

 

ᐊᖓᔪᖅᑳᖅ ᑕᐃᕕᑦ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑏ. ᖃᐅᔨᒃᑲᐃᕗᖓ ᐊᐃᑉᐱᐅᓕᖅᑲᑦ, ᓯᑎᐱᕆ 9, 2025, 

ᐅᑯᐊ ᒪᓕᒐᒃᓴᐃᑦ:  

 

ᒪᓕᒐᒃᓴᖅ 81, ᑮᓇᐅᔭᐃᑦ ᐊᑐᖅᑕᐅᑲᐃᓐᓇᕐᓂᐊᖅᑐᑦ (ᐊᑭᑐᔪᖅᑐᕈᑎᓄᑦ) ᒪᓕᒐᖅ, 2026-2027;  

 

ᒪᓕᒐᒃᓴᖅ 82, ᑮᓇᐅᔭᐃᑦ ᐊᑐᖅᑐᒃᓴᓄᑦ ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᖓ 3, 2025-2026;  

 

ᒪᓕᒐᒃᓴᖅ 83, ᐃᓚᒋᐊᕈᑏᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑖ 3, 2024-2025;  

 

ᒪᓕᒐᒃᓴᖅ 84, ᐱᖁᑎᑦ ᐊᑭᓕᒃᓴᐃᓪᓗ ᐲᔭᖅᑕᐅᓂᖏᓐᓄᑦ ᒪᓕᒐᖅ, 2024-2025;  

 

ᒪᓕᒐᒃᓴᖅ 85, ᐃᓚᒋᐊᕈᑏᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑖ 1, 2025-2026;  

 

ᓯᕗᓪᓕᖅᐹᒥᑦ ᐅᖃᓕᒫᖅᑕᐅᓂᐊᖅᐳᖅ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 16. ᐱᖁᔨᕗᖔᕈᑕᐅᔪᑦ. ᑲᑎᒪᔾᔪᑎᒃᓴᖅ 17. ᓯᕗᓪᓕᖅᐹᒥ 

ᐅᖃᓕᒫᖅᑕᐃᓂᖏᑦ ᐱᖁᔭᒃᓴᑦ. ᑲᑎᒪᔾᔪᑎᒃᓴᖅ 18. ᐊᐃᑉᐹᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 

19. ᐃᓱᒪᒃᓴᖅᓯᐅᕈᑕᐅᓂᖏᑦ ᑲᑎᒪᔨᕋᓛᓄᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ. ᑲᑎᒪᔾᔪᑎᒃᓴᖅ 20. ᑲᑎᒪᔨᑐᐃᓐᓇᐃᑦ 

ᐅᓂᒃᑳᓕᐅᕐᓂᖏᑦ. ᑲᑎᒪᔾᔪᑎᒃᓴᖅ 21. ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 22. 

ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ. 

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑐᓵᔨᑎᒍᑦ): ᑲᑎᒪᓂᖃᓛᕐᒪᑕ ᑲᑎᒪᔨᕋᓛᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᖏᓪᓗ ᐅᓪᓛᒃᑯᑦ 

10-ᒨᖅᑲᑦ. ᑲᑎᒪᔾᔪᑎᒃᓴᐃᑦ, ᐊᐃᑉᐱᕐᒧᑦ, ᓯᑎᕝᕙ 9, 2025, 1:30-ᐸᑦ ᐅᓐᓄᓴᒃᑯᑦ.   

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑖᓐᓇ ᑲᑎᒪᓂᖅᐳᑦ ᓄᖅᑲᑲᐃᓐᓇᓂᐊᖅᐳᖅ ᐊᐃᐱᕐᒧᑦ, ᓯᑎᐱᕆ 9, 2025, 1-ᒦᖔᖅ.  

 

ᐃᖅᓱᖅᑏ.  

 

>>ᓄᖅᑲᖅᑐᑦ 16:16 


